
        
            
                
            
        

    
	АЛТ МӨНГӨ-ЧУЛУУ

	АРВАЙ БУУДАЙ-АМЬДРАЛ 

	 

	(Зөвлөлтийн дундад азийн ард түмний үлгэр)

	 

	“БНМАУ Ардын боловсролын яамны сурах бичиг, сэтгүүлийн нэгдсэн редакцын газар” Улаанбаатар хотноо 1984 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

КАЗАК

	 

	ХОЁР ХАЙРЦАГ

	 

	Эрт урьдын цагт хаа ч юм бэ дээ, нэг их ойд аав, ээж хоёртойгоо Каракас гэдэг охин амьдарч байж гэнэ ээ. Түдэлгүй ээж нь бие барж, эцэг охин хоёрт уй гашуу тохиолджээ.

	Аж төрж амь зуухын эрхээр эцэг нь дахин авгай авч, Каракас охин хойд эхийн гар харах болов. Тэр угаасаа гар хумхин зүгээр сууж сураагүй дуулгавартай охин юм санж. Тариан талбайдаа ажиллаж, гэр орондоо хивс нэхэж, хоол ундаа хэзээ язааны бэлдэж амжуулчихдаг байжээ. Тэднийд хойд эх нь сөлөр нүдтэй Сузбекоз гэдэг охиноо дагуулан ирсэн юм санжээ. Хойд эх, ирсэн анхныхаа өдрөөсөө л Каракасыг нүд үзүүрлэж, хийсэн юм бүхний нь өөнтөглөж

	— Энд тавих ёстой юмыг тэнд тавилаа. Ингэж хийдэггүй, тэгж хийдэг юм гэж голж гоодов гэнэ ээ. Өөрийнх нь охин дуулгавартай, ажилсаг Каракастай даанч зүйрлэхийн аргагүй салан задгай, тэгээд бас нүд сөлөр, шүд нь хүртэл эвгүй болохоор хүн тоохооргүй царай дортой юм санж. Сузбекоз өдөржингөө хов жив хөөцөлдөж, ажил хийх байтугай гарын хуруугаа ч хөдөлгөхөөс төвөгшөөдөг, арчаагүй залхуу юм гэнэ.

	Хөөрхий Каракас ургахын улаан нарнаас унахын улаан нар хүртэл өдөржингөө авлигач хойд эхэд загнуулан түүний сөлөр нүдэт охины ор дэрийг хүртэл засаж борви бохисхийлгүй ажилладаг байж.

	— Үүнийг угаа! Тэр утсыг ээр? Яагаад чи гэр цэвэрлэхгүй, тоглоод байна гэж үен зугаагүй хашхирах хойд эхийн яхир дуу салдаггүй байжээ. Каракас охин өглөө нар мандахын хамт л ус авахаар том хувин бариад худаг руу гүйнэ. Тэр харин ингэж явахдаа

	 

	Улаахан цэцгүүд минь

	Улам өндөр ургаарай!

	Уул хээрийг бүрхээд

	Улс амьтныг баясгаарай!

	Найзхан хонгор чи минь

	Нандин мөрөөдөл чи минь

	Өөрийнхөө бүх явдлыг

	Өчүүхэн ч нууж үзээгүй

	Охин Каракас намайгаа

	Огтхон ч бүү мартаарай!

	Аагим халуун өдөр ч

	Ангаахгүй усална, чамайгаа!

	 

	гэж дуу аялан цэцэгсийг услан, булбарай дэлбээг нь илбэг, таалдаг байжээ.

	— Чи бол бидний ёстой найз охин, харин Сувбеков бол биднийг илбэх нь бүү хэл, шилбийг минь хугачиж үндсийг минь тасчаад хаячихдаг гэж цэцгүүд гоморхдог гэнэ ээ.

	Хойд эх нь өөрийнхөө охиноос аль ч талаараа давуу Каракаст атаархаж нэг өдөр түүнийг цэцгүүдтэй ярилцан байхыг нь мэдээд гэрээсээ хөөхөөр шийдэв. Тэгээд аян шалтаг эрж эрж нэг орой нөхрийгөө тариан талбайнаас ирэхэд нь

	— Ээ бүү үзэгд! Чиний охинтой хамт байж сууж би даанч чадахгүй нь дээ!... Охин чинь нэг ч амар заяа үзүүлэхгүй юм. Үгүй бол би зайлъя! Эсвэл охиноо зайлуул! Хэрвээ охиноосоо салж чадахгүй бол чи цугтаа тонил! гэж учир дүрсгүй загнаж гэнэ.

	Яах ч учраа олохгүй болсон эцэг нь:

	— Би хаа очих билээ дээ. Нас сүүдэр маань өндөр болж, тамир тэнхэл маань ч барагджээ. Төрсөн охиноо ч хааш нь хөөх вэ дээ! гэхэд

	— Хэрвээ чи холдохгүй гэж байгаа бол охиноо аваачиж харанхуй ойд төөрүүлээд ир! Хэн нэгэн хүн олбол аз, аль нэг араатан таарвал хохь болно биз! Миний энэ үгийг дагавал насаа элтэл надтай ханил! Эс зөвшөөрвөл одоохон зайл! гэж хөөж туув.

	Эцэг нь төрсөн охиноо ойд төөрүүлж зүрхлэхгүй, яахаа ч мэдэхгүй хэдэн өдөр гүн бодолд дарагджээ. Авлигач авгай толгойг нь эргэтэл өдөр шөнөгүй байж суух аргагүй загнана. Хөөрхий эцэг «охиноо төрсөн гэрээс нь хөөж яаж болох вэ?» гэж нулимс унаган авгайдаа учирлаж ядаад нэгэн өдөр алс холын ой руу арга буюу дагуулан явжээ. Ойн цоорхойд хүрч очоод охиноо өрөвдөн тэвэрч толгойг нь илэн гуньж суусаар зүүрмэглэжээ. Эцгийгээ унтчихыг хараад Каракас охин, цэцэг түүх гэж босоод нэгийг тасалж авахад өөр нэг сайхан цэцэг харагдана гэнэ. Тэр, хэчнээн сайхан цэцэг ургадгийг гайхаж, түүн явсаар ойн гүнд орчихсоноо мэдсэнгүй. Орой болж нар огшиход танихгүй газар ирснээ мэдээд буцаж эцгийгээ эрээд олсонгүй төөрчээ.

	Эцэг нь ч сэрээд охиноо алга болсныг мэдээд сандарч бургас сөөг доогуур шургачиж хувцас хунараа ч хүү татуулан хөлөө богштол дуудаж гүйгээд олсонгүй гэнэ ээ.

	— Харах нүдний минь чимэг болсон хайрт хонгор охин минь чи хаашаа алга болох нь энэ вэ? гэж ганьхарч гуньхран өлсөж даарахын эрхээр гэртээ буцжээ.

	Каракас охин, шөнөжингөө харанхуй ойгоор тэнэсээр ихэд ядарч туйлдаад хаашаа ч явах учраа олохгүй зогсож байтал тэртээ алсад гал улалзах харагджээ. Тэр зүг явсаар ойртож очвол өндөр сайхан өргөө байна гэнэ. Түүний ойролцоо мал хунар байтугай ган хийх нохой ч байсангүйд ихэд гайхсаар хаалгыг нь аяархан тогшвол цал буурал толгойтой эмгэн гарч ирэв. Каракас, хүний бараа харсандаа баярлан

	— Амархан сайн байна уу, эмээ? гэж мэндэлсэнд эмгэн

	— Сайн байна аа! Охин минь, сайн байна уу? Чи хаанаасаа, хаашаа явж байна даа? гэж асууж

	— Эмээ, би ойд цэцэг түүж яваад төөрчихжээ.

	— Тэгээд манай гэрийг яаж олж ирээ вэ?

	— Түүдэг галын чинь барааг хараад ирлээ гэсэнд эмгэн

	— Охин минь, манайх гал түлдэггүйг харж байгаа биз дээ. Би энэ ойн эзэгтэй байна аа. Нарны гэрэлд ивээгдсэн цэцгүүд маань л шөнө чамд зул шиг гэрэлтэж харагдаж л дээ. Тэгэхээр чамайг цэцгүүд л нааш нь дуудаж шүү дээ. За манайд ор, ор гэж.

	Каракас охин, ойн эзэгтэйнд ирсэн тэр өдрөөсөө эхлэн гэр орны нь шүүрдэж, юм угаах ус зөөж хоол ундыг нь хүртэл бэлдэлцдэг болсон нь эмгэнд их таалагдаж гэнэ. Нэгэн өдөр эмгэн

	— Охин минь чи ойн энэ бөглүүд уйддаг байлгүй дээ. Гэр дээрээ гараад алсын бараа харж уйтгараа сэргээ. Дээшээ гар, гар охин минь! гэсэнд Каракас тэр дороо гэр дээр гүйн гарвал алтаар хээлж хуалсан өнгөлөг сайхан хоёр хайрцаг байна гэнэ. Цагаан хайрцаг дээр нь гарч зогсоод харсан чинь харанхуй хар ойгоос өөр юм харагдсангүй гэнэ. Улаан хайрцаг дээр гартал өтгөн битүү ой өчүүхэн төгөл төдий болж багасаад, харин тэртээ цаад талд нь уй гашууд дарагдан суугаа эцэг нь харагдав гэнэ. Каракасыг явсан өдрөөс эхлэн хойд эх, эцгээс нь хоол ундаа ч харамлаж шоовдорлодог болжээ. Үнсэнд шидэгдсэн шалз шиг хаягдсан хөөрхий эцгээ өөрийнх нь тэжээж өсгөсөн нохой, муужгай хоёрыг дагуулаад явж байгааг хараад Каракас охин өөрийн эрхгүй өрөвдөж уйлахад түүний хацрыг дагаж урссан нулимс, ид шидтэй эмгэний хацар дээр тусжээ.

	— Эмээ минь! Би хөөрхий муу эцгээ хараад өр зүрх минь өвдөж байна. Намайг эцэгтэйгээ уулзахад минь тусалж хайрлаач гэж гуйсанд

	— Тэгэлгүй яах вэ, охин минь. Эцгийгээ хайрлаж хүндлэх хэрэгтэй. Би чамайг муу эцгээ хараг гэж зориуд гэр дээр гаргасан юм. Маргааш чи яваарай, юм хумаа төхөөр! гэж уриалагхан хэлжээ. Маргааш өглөө нь эмгэн

	— Охин минь, гэр дээр гараад тэр улаан хайрцгийг аваад яв. Гэртээ хариад нээгээрэй, түүнээс нааш нээж болохгүй шүү гэж захиад түлхүүрийг нь өгчээ. Каракасыг нөгөө улаан хайрцгийг аваад гэр дээрээс бууж иртэл өмнө нь модон морь хөллөсөн сүйх тэрэг зогсож байх юм гэнэ. Ойн эзэгтэй эмээ эелдэгхэнээр

	— За, охин минь энэ сүйх тэргэнд суу! Нүдээ нэг аниад л нээгээрэй! гэж хэлжээ. Каракас охин хайрцгаа тэврэн тэргэн дээр суугаад нүдээ аниад нээх тэрхэн агшинд гэрийнхээ гадаа очсон байж гэнэ. Эцэг нь нулимсаа унаган:

	 

	Нуурт туссан нар шиг

	Нас богино үрээ

	Уулын нялх ногоо шиг

	Нандин ганц үрээ

	Ой хөвчөөр ч бэдэрлээ

	Онгон талаар ч хайлаа

	Олж би цөхлөө

	Онгож бүр гүйцлээ

	Яс махны тасархай

	Янаг хонгор үрээ

	Хаанаас ч би олохгүй бол

	Хадан гэртээ очъё доо

	 

	гэж мэгшин уйлж байснаа охиноо гэнэт хараад сандран тэвдэж тэвэрч авав гэнэ.

	Айл аймгийнхан нь цугларан баяр хөөр болоход Каракас охин улаан хайрцгаа нээвэл түүн дотор багтамгүй их эрдэнийн сувд, шүр, алт, мөнгө, торгон эдлэл, дээл хувцас гарч гэнэ ээ.

	Хатуу хариг сэтгэлт хойд эх, тэр их эд хогшлыг хараад зулгуйдан саймсарч

	— Охин минь, чи хаанаас энэ их хогшил хөрөнгө олж ирснээ үнэнээр нь хэлчих! Би Сузбекоз охиноо явуулъя. Охин минь бэлжиж ирэг! гэж шалж шаардав. Тэгээд түүний тушааснаар Каракасын эцэг маргааш нь сөлөр нүдэт охиныг ойд орхиод буцаж ирж гэнэ. Сузбекоз тэр өдөртөө зөрөг даган явсаар ойн эзэгтэй эмгэнийд хүрч очжээ. Эмгэн

	— За ор, ор охин минь. Хаанаас ирэв дээ гэж асуусанд Сувбеков хариу үг байтугай мэндэлсэн ч үгүй гэнэ. Тэгэвч ойн эзэгтэй эмгэн түүнд хоол өгч унтуулж гэнэ. Сувбеков тэднийд хэд хонохдоо шалыг нь ч угааж өгсөнгүй, гэр орны нь ч цэвэрлэсэнгүй. Харин тэр эмгэнийг аашилж загнасан байжээ. Нэг өглөө ойн эзэгтэй

	— Охин минь, гэр дээр гарч алсын бараа хар даа! гэсэнд

	— Чадахгүй! Дуртай бол өөрөө гар! Алсын бараа харах хэрэг над байхгүй гэж хангинав гэнэ.

	Эзэгтэй юу ч хэлэлгүй ой руугаа яваад, нэлээн удаж, буцаж ирснээ

	— Охин минь гэр дээр гарч үзээч гэж дахин гуйв. Уур нь хүрсэн Сувбеков гэр дээр давхин гарвал цагаан хайрцаг байж. Түүн дээр гарвал овилгогүй эх нь гэртээ бин хайрч байгаа харагдаж гэнэ. Сувбеков хар тэнхээгээрээ енгинүүлэн уйлахад эзэгтэй

	— Охин минь юундаа уйлав? гэж асуужээ.

	— Манай гэр харагдаж байна аа!

	— Тэгээд юунд нь уйлсан юм бэ?

	— Ээж маань бин хайрч байна... санаад байна.

	— Гэрээ санаад байгаа бол маргааш хариарай гэж эмгэн өгүүлжээ.

	Өглөө нь ойн эзэгтэй

	— За охин минь гэртээ харь даа. Цагаан хайрцгаа аваарай. Би чамд бэлэглэе гэсэнд Сувбеков туйлгүй баярлаж, гэр дээр гүйн гарч шүүрэн авчээ. Харин ойн эзэгтэй Каракас охинд өгсөн шигээ тэрүүнд морин тэрэг хайрлаагүй болохоор явган буцаж дээ.

	Охиноо ирсэнд авлигач эх нь цугласан олныг хөөж тараагаад

	— Охин минь дээ, охин минь. Эрдэнийн цагаан хайрцаг олоод ирээ юү? Юу авчирснаа эд нарт үзүүлэхгүй юм шүү гээд гэрийнхээ хаалга үүдийг ягштал түгжээд хайрцгийн тагийг онгойлготол бөөн утаа манарч гэрээр дүүрч гэнэ. Тэгснээ дүрэлзсэн улаан гал болон ассанаа араа шүдээ арзалзуулсан аймшигт луу болон хувирч хомхой эхийг нь аан гэх зав ч өгөлгүй залгичихжээ. Сувбеков үнхэлцгээ хагартал айж

	— Амь авраарай гэж хашхирсан боловч хожимджээ. Дуу чимээгээр Каракасын эцэг хаалгыг нь эвдэж орж очвол хоосон цагаан хайрцгаас өөр юу ч байсангүй гэнэ.

	Ийнхүү хорон санаат хойд эх, овилгогүй, залхуу охин хоёроос ангижирсан Каракас охин эцэгтэйгээ амар сайхан амьдарсаар байжээ. Каракас нэг удаа цэцэг түүж яваад, ойн эзэгтэй эмээтэйгээ уулзаж ихэд баярлан

	— Бие сайн уу, эмээ минь? Би гэр орны чинь цэвэрлэж, хувцас хунарыг чинь угааж өгье хоол ундыг чинь бэлдэж, ажил төрлөөс чинь хамжиж тусалъя. Танай руу явъя гэсэнд ойн эзэгтэй эмгэн

	— Зүгээр, зүгээр, ажилч, тусч охин минь манайд угааж цэвэрлэх юм байхгүй, ууж идэх хоол унд бэлэн. Харин эцгийгээ сайн харж хандаж бай! Сайн үйл хийхэд сааралтгүй бай! гэж үг бий. Муу хүн ард олондоо сайн үйл хэзээ ч хийдэггүй, харин сайн хүн түмэн олондоо аз жаргалыг авчирдаг юм шүү дээ. Энэ үгийг санаж яваарай, охин минь гэж захиж гэнэ ээ.


ЗАЛЬТ ҮНЭГ

	 

	Нэг үнэг, арсланд очоод

	— Агуу хүчит арслан гуай, та амар сайн уу? Юун азаар гэртээ байхад тань тааралдав аа. Та биднээс нэг их олз ашиг алдагдах гээд байна гэдгийг л сануулах гэж ирлээ гэсэнд

	— Чи юун олзны тухай яриад байна? гэж асууж. Үнэг их л гайхалзсан маягтай,

	— Үгүй, та сонсоогүй гэж үү? Өргөст ширэнгийн тэртээ жимсний цэцэрлэг бий шүү дээ. Түүний цаана нуур бий. Нуурын цаана гол бий, голын цаахна мөнх цастай өндөр уул байдаг даа. Тэр уулын тэхий дунд уужим ногоон нугад багширсан олон хонин сүрэг бэлчиж байна. Түүнийг бусдаас урьтаж олж авах хэрэгтэй гэж би бодож байна гэсэнд

	— Зүйтэй үг хэллээ. Одоохон явъя гэж өлсгөлөн арслан архираад

	— Өөр юу хэрэгтэй вэ? гэж асууж гэнэ. Үнэг зальжин инээдээ түрий барьж

	— За ухаантай тэнхээтэйгээс баавгайг, зүрхтэй зоригтойгоос барыг, хөнгөн шаламгайгаас чоныг авч явбал ямар вэ? гэсэнд арслан таашаажээ.

	— Харин энэ олон зүрхтэн зоригтон сайчуулын дунд нэгийн зэрэг аймхай хулчгар амьтан байх нь зөв биз. Тэгэхээр туулайгаа ч гэсэн авъя даа гэхэд арслан зөвшөөрч, үнэг ч аян замд гарах тэр амьтдыг дуудахаар явжээ.

	Маргааш өглөө нь арслан, баавгай, бар, чоно, үнэг, туулай хэдүүл алсын замд гарч дээ. Тэднийг харанхуй балар ой. Өргөст ширэнгээр өдөржин явсаар нэг их жимст цэцэрлэгт хүрч очтол нар шингэж түдэлгүй шөнө болж гэнэ. Араатнууд амрахаар хэвттэл арслан,

	— Өнөөдөр хэлэн дээрээ юм тавьсангүй. Одоо юу идэх билээ гэж архирахад үнэг ойртож очоод

	— Над нэг санал байна! гэж зулгуйдахад арслан

	— За, бушуухан хэл гэжээ.

	 

	Араатны хаан агуу хүчит

	Арслан гуай минь ээ!

	Баавгай-ээжийн ухаантайг

	Бахархаад баршгүй билээ?

	Догшин бар биднийгээ

	Довтлох дайснаас хамгаална!

	Саарал чоно ч бидэнд

	Сайн хулгайч болохоор хэрэгтэй

	Үнэг эгч нь ч яах вэ дээ

	Үнэндээ л та нарыг газарчилж явна.

	Туулайн үүрэг гэж ер нь

	Тун ч алга даа, зооглочихъё

	 

	гэж гэнэ.

	Өлссөн араатнууд туулайг дор нь хуваагаад идчихэж. Маргааш өглөө нь арслан, баавгай, бар, чоно, үнэг хэдүүл аян замаа хөөжээ. Өдөржингөө амсхийх ч завгүй явсаар бүрэнхий болох үед нэг нуурын хөвөөнд очиж хоноглох болж гэнэ. Арслан бас л

	— Бид ч өнөөдөр өл хоолгүй, амаргүй замыг тууллаа даа. Одоо юу идэх вэ? гэж архиран хэлсэнд, үнэг

	 

	Араатны хаан агуу хүчит

	Арслан гуай минь ээ

	Баавгай-ээжийн ухаантайг

	Бахархаж баршгүй билээ.

	Догшин бар биднийгээ

	Довтлох дайснаас хамгаална!

	Үнэг-эгч нь ч яах вэ дээ

	Үнэндээ л та нарыг газарчилж явна

	Саарал чонын хэрэг гэж

	Сайн нь юу байх вэ дээ, зооглочихъё

	 

	гэж гэнэ.

	Өлөн араатнууд тэр дороо чоныг хуваагаад идчихэж. Маргааш өглөө нь мандах нарнаар арслан, баавгай, бар, үнэг хэдүүл алсын замаа хөөж гэнэ. Өдөржингөө амрах завгүй явсаар харуй бүрий болоход нэг голд хүрч хоноглох болжээ.

	Арслан,

	— Өнөөдөр бид их ч ядарлаа шүү. Байдаг тэнхэл минь ч барагдлаа. Яасан шиг хүч тамираа сэлбэдэг билээ? гэсэнд үнэг ойртон очоод

	 

	Араатны хаан агуу хүчит

	Арслан гуай минь ээ!

	Догшин бар биднийгээ

	Довтлох дайснаас хамгаална!

	Үнэг эгч нь яах вэ дээ

	Үнэндээ та нарыг газарчилж явна.

	Хонин сүргийн бэлчээрийг

	Хонгор эгч нь ч мэднэ

	Баавгайтай баавгайгүй болно

	Бахархах юм алга, зооглочихъё

	 

	гэв.

	Арслан, бар хоёр ухасхийн баавгайг дор нь тас татан хуваахад бүгдээр цадталаа идээд тэрийн унтаж гэнэ. Өглөө нь ургахын улаан нарнаар арслан, бар, үнэг гурав аян замаа хөөв. Оройн нар огших үед өндөр уулын бэлд хүрч арслан түүний цаст оргилыг хараад

	— Одоо ч очих газар маань ойртлоо доо. Энэ бартаат замыг туулахын тулд жаахан амарцгаая гээд хэвтсэнээ

	— За, Бидний урд ч яггүй даваа байна даа. Хүчээ жаахан сэлбэх хэрэгтэй дээ гэсэнд үнэг зуйгардан

	 

	Араатны хаан агуу хүчит

	Арслан гуай минь ээ!

	Үнэг-эгч нь ч яах вэ дээ

	Үнэндээ л газарчилж явна шүү

	Хонин сүргийн бэлчээрийг

	Хонгор-эгч нь л мэднэ

	Тэгэхээр хоёулаа

	Тэртэй тэргүй болно биз дээ

	 

	гэж гэнэ.

	Арслан энэ үгийг сонсмогцоо ухасхийн барыг ганц алгадаад л унагав. Арслан, үнэг хоёр цадталаа идээд замдаа яаралгүйхэн гарчээ. Тэр хоёр хад чулуутай жимээр авирсаар арай гэж уулын оргилд хүрвэл тэртээ дор үзэсгэлэнтэй сайхан нугад тоо томшгүй олон хонь бэлчиж яваа харагдав гэнэ.

	— Аяа! Яасан олон тарган хонь вэ? гэж үнэг дуу алдсанаа,

	— Эзэнгүй юм байна шүү дээ. Бушуухан барьж идье. Та түрүүлээд харай! гэсэнд арслан ухасхийн үсрээд хадан дээр бяц унав гэнэ. Үнэг инээд алдан

	— Ийм ч тэнэг амьтан байх гэж дээ, бас тэгээд араатны хаан гээд байгаа шүү, одоо бүх хонь минийх боллоо. Би одоо доошоо бууж оройн хоолондоо хамгийн тарганаас нь шилж иднэ дээ гээд явах гэтэл хаанаас ч гарч ирснийг бүү мэд гэнэт бүргэд, өөрийг нь шүүрэн авч бариад үүрэндээ аваачиж дэгдээхэйнүүдээ хооллочхож гэнэ.


АЛТАН ГУРГАЛДАЙ, САРЬСАН БАГВААХАЙ, ХОРТ ААЛЗ ГУРВЫН ҮЛГЭР

	 

	Нэгэн их хөвч ойд шувуудын гайхамшиг болсон алтан гургалдай амьдардаг байжээ. Тэр, модноос мод дамжин уянгат сайхан дуугаараа харанхуй тайга, хамаг байгаль, хавь төсрийн амьтныг баясгасаар ургахын улаан нартай золгодог юм санж. Алтан гургалдай

	— Ай нар аа! Чиний туяа уул талыг улам гийгүүлэг! Ай нар аа чи амьдрал, аз жаргалыг авчрагч! Харанхуй шөнийг үлдэн хөөж, хамаг дэлхийг гэрэл гэгээгээрээ ивээн тэтгэгч гэж нарыг магтан дуулдаг байжээ. Өглөө болгон алтан гургалдайн энэ л дуугаар жигүүртэн, араатан, эрвээхэй, тэмээлзгэнэ, зөгий, шумуул хүртэл сэрж, өл хоол эрэх, үүр оромж барих ажилдаа гардаг гэнэ. Харин харгана бутны дор, хав цал ангалын завсар орогнодог сарьсан багваахай л алтан гургалдайг үзэж чаддаггүй байж. Тэр бээр үүрийн жингээр жиргэн донгодох дууг нь сонсонгуутаа л ангал руугаа ярган шигдэж

	— Ээ! Энэ хараал идмэрийг тонилгодог амьтан олддог ч болоосой гэж зүхэн занана. Бүр сүүлдээ түүний жиргээнд сарьсан багваахай залхаж гүйцэж гэнэ.

	— Гэрэлт наран мандтугай! Хавцал анга, харанхуй бүхнийг гийгүүлтүгэй! Гэгээн тэнгэр цэлмэтүгэй! гэж гургалдайн жиргэн донгодоход бүх шувууд түүнийг даган түрлэг нэмдэг байж.

	Нэгэн өдөр сарьсан багваахай, хорт аалзтай тааралдан

	— Хар хөлт найз минь чи бид хоёр чинь сайнаар яривал садан төрөл шүү дээ. Намайгаа хавцал ангалд орогнох дуртайг чи мэднэ, газардаа. Би чиний хүч чадалтайг мэдэлгүй л яах вэ. Тэмээг ч болсон ганц хатгахад л дороо унаад өгдөг юм чинь гэж зулгуйдсанд

	— Чи тэгээд юу гээв? гэж асуужээ.

	— Үгүй, чи энэ дууг сонсохгүй байна гэж үү? Намайг бүр залхааж дууслаа. Түүнийг жиргэж эхлүүт л миний хамаг бие арзасхийх юм. Энэ гургалдайг л чи минь тонилгоод аль гэж гуйж гэнэ. Яахаас ч буцахгүй тэнэг аалзанд алтан гургалдай дуу үнэхээр чихэнд нь чийртэй ч юм шиг санагдаж. Тэр, алтан гургалдайн сууж байгаа мод руу очиж

	— Чамайг даа! гэж занаад авирахад

	— Хар хөлт аалз минь эхлээд миний үгийг сонс. Би юм бүхэн сайн сайхан байгаасай гэж хүсэж ерөөдөг. Ер нь л аз жаргал, сайн сайхныг магтан дуулдаг юм. Би үхэхээсээ өмнө чамд тус болж буян хийхийг хүсэж байна. Чи миний жигүүр дээр суучих, би нисээд энэ уудам ногоон хөндий ямар сайхан харагддагийг үзүүлээд өгье гэсэнд аалз итгэж, алтан гургалдайн залуур өднөөс нь гайгүй сайн базаад л тэнгэрт хөөрч гэнэ. Алтан гургалдай улам ч дээш хөөрч дуугаа уянгалуулан донгодоход аалз алмайран гэнэт барьцаа алдаад, чулуун дээр бяц ойчжээ. Ингээд алтан гургалдай одоо хүртэл өглөөний гэгээ, өнгөт нараа магтан дуулсаар байдаг юм санжээ.


БАРДАМ УЛИАНГАР

	 

	Уулын нэгэн хажуу энгэрт эргэн тойрныхоо саглагар модод, жимс, цэцэгсийг тоодоггүй ихэмсэг улиангар ургаж гэнэ ээ.

	— Надтай зүйрлэх мод хаа ч байхгүй. Үндэс минь газрын гүнд батад шигдэж, үзүүр минь тэнгэрт тултал ургасан юм чинь гэж сайрхан боддог юм санж.

	— Энэ нар, салхи, ус юунд хэрэгтэй юм бэ? Нар мөчрийг минь хатааж, ус үндсийг маань хөрснөөс сэндийлж, салхи навч нахиаг минь тасчиж амар заяа үзүүлэхгүй юм гэж бухимдан өгүүлдэг байжээ. Нэг өдөр тэр улиангарын мөчир дээр алтан гургалдай сууж уянгат дуугаа аялж гэнэ. Ямар ч амьтныг таашаадаггүй бардам улиангар өөрийнхөө мөчрүүдийг дуугарч байна гэж бодоод

	— Сонсоод баймаар байх чинь, аль мөчир маань ийм сайхан дуучин билээ? гэж дуу алджээ.

	Алтан гургалдай, гайхахдаа огт юм хэлсэнгүй нисээд явчхаж гэнэ. Улиангар нөгөө сайхан дуу чимээгүй болохтой зэрэг

	— Салхи чи, дуучныг маань хэлгүй болгочхов уу? Муу хар тэнүүлч! гэж уурсахад салхи нам гүм болжээ. Дуучин нь бас л чимээгүй гэнэ. Тэгэхэд нь наранд уурсаж

	— Чи л миний дуучны хоолойг хатаачхав уу? гэж загнахад нар үүлний цаагуур орчхож. Дуучин нь бас л алга гэнэ. Шуугин урсагч горхи улиангарын энэ хуншгүй занг өөрт нь хэлэх гэтэл

	— Дуугүй бай! Надаас чи ухаантай байж чадахгүй гэж тас загнав аа. Горхи юу ч дуугарсангүй голдирлоо өөрчилж холуур тойрон урсжээ.

	Навч нахиаг нь нарны дулаан элч ч ээхгүй, үндсийг нь горхины сэрүүн ус ч чийглэхгүй, салаа мөчрийг нь салхи илбэхгүй болсон тэрхүү улиангар хэдхэн хоногт л шарлан хатаад мөчир нь нүцгэрч үндэс нь өтөн ялзарчээ.

	— Энэ чинь нөгөө биеэ би гэдэг бардам улиангар мөн үү, биш үү! гэсээр салхи дайртал тэр улиангар үндсээрээ булгарч газрын хөрснөөс салах нь тэр ээ. Унасан тэр улиангарыг нэг тариачин үзээд хөрөөдөж ачаад явж гэнэ ээ.

	Алатаугийн сүрлэг уулсын тэр нэгэн хажуу энгэрт одоо залуухан, шув шулуун улиангарууд зэрэгцэн ургажээ. Бардам зан гэдгийг огтхон ч мэддэггүй тэр улиангарууд ээлтэй нарны илчийг таалж, шуугиант горхины усыг шимэн, сэвшээ салхинд илбүүлэн өндрөөс өндөрт ургасаар гэнэ ээ.


БҮРГЭД, ЭЛЭЭ ХОЁР

	 

	Нэгэн удаа шувууны хаан бүргэд өргөн талын дээгүүр элэн халин нисэж яваад чоно харагдахаар нь дайрч бариад аль амтлагаас нь тасчин авч үүр рүүгээ нисжээ. Аймхай нэгэн элээ тэр бүргэдийн орхисон чонын сэгтэй таарч баярлаад үр саднаа цуглуулан дайлах юм болж гэнэ. Элээний дэгдээхэйнүүд ирж чонын махнаас идэх санаатай муусайн хошуугаараа хэчнээн тоншивч үсийг нь зумлаж дөнгөхгүй байж. Тэгээд

	— Энэ чинь ямар араатан бэ, аав аа? гэж элээнээс асуухад

	— Энэ бол дэлхийн хамгийн хүчтэй чоно гэдэг амьтан. Тэмээнээс ч айхгүй гээч гэжээ.

	— Та яаж үүнийг барив аа? гэж дэгдээхэйнүүд шалгаахад далавчаа дэвэн ихэмсгээр

	— Муусайн чоныг цөмийг тонилгох юм сан. Ер нь ан бол миний гол ажил гэдгийг та нар мэднэ газар даа. Хэрвээ газар дээр хамгийн хүчтэй нь чоно байдаг бол тэнгэрт хамгийн хүчирхэг нь би юм. Тэнгэр, газар хоёрын аль нь өндөр билээ дээ. Тэгэхээр асуулт юу байх вэ? Харин сүүлийн үед чоно олдохоо болиод байгаа юм. Түүнээс биш ч би өдөр бүр л нэг чоно барьж байх хуна! гэжээ. Дэгдээхэйнүүд дахин юм асуух гэсэн боловч

	— Олон юм бүү чалч. Олдсон дээр нь наадахаа хурдхан гудар. Энд нэг муу бүргэд байдаг юм. Тэр өөрөө чоно барих зүрх тэнхээ байхгүй, миний барьсан юмыг шөнөд нь хулгайлчхаад байдаг юм гэж гэнэ. Дэгдээхэйнүүд мөн л

	— Та яаж энэ чоно барьснаа ярьж өгөөч? гэж гуйжээ. Элээ их л сүрхий

	— Би чоныг хармагцаа дээшээ нар хүртэл хөөрөөд доошоо далавчаа хумин яг л шидсэн чулуу шиг шуугин орж очиход энэ чоно айхдаа дээшээ харж савраа арзайлган шүдээ ярзайлган хэвтэж байна шүү. Би түүнээс огтхон ч айсангүй шууд л шунгаж дайраад базаад авлаа... гээд ярьж байтал тэнгэрээс бүргэд ёстой л харвасан сум шиг шуугин орж ирэх нь тэр. Бүргэд хүчирхэг далавчаа газар шүргүүлэн

	— Чи юунд энд шашин шуугиан дэгдээгээд байгаа юм! гэж сүртэйеэ таншин асуув. Ухаан алдталаа айсан нөгөө элээ «дэмий л юм сайрхав уу даа» гэж бодоод зулгуйдан инээж ухарсаар дэгдээхэйнүүдээ дагуулан талийж гэнэ ээ.


АЛТ МӨНГӨ БОЛ ЧУЛУУ, АРВАЙ БУУДАЙ БОЛ АМЬДРАЛ

	 

	Эрт урьд цагт алт мөнгө хоёроос өөр үнэтэй юм хорвоо дэлхийд байхгүй гэж боддог нэг хомхой хаан байж гэнэ. Тэр, энэ дэлхийн алт, мөнгөн эдлэл болгоныг гартаа оруулж авах сан гэж өдрийн бодол, шөнийн зүүд болдог юм санж. Тиймээс бусдын хөлс хөдөлмөрөөр олж авсан үнэт зүйлийг ямар ч аргаар тонон дээрэмдэхээс буцахгүй байжээ.

	Тэр хаан харьяат албат иргэдийнхээ хамаг алт мөнгийг хамж дуусжээ. Тэгээд өөрийн нэр төрөө мандуулах гэж гоёмсог сайхан орд харш босгохоор шийдэж гэнэ. Албат түшмэддээ мөнгөн дээвэртэй, алтан туургатай, эрдэнийн чулуун чимэгтэй алсаас гялалзаж харагдахаар орд барихыг тушаажээ. Тэгтэл тэр нутагт ган гачиг болж, газар тариалан хувхайрч үр тариа ургасангүй, өлсгөлөн тохиолдов гэнэ. Ийм гай гамшиг тэр үед олонтоо тохиолддог учраас зовлон үзсэн ард олон

	— Өнөөдөр идэх ганц аяга будаа олсон бол маргаашаа мартаж болохгүй, хагасыг нь үлдээ! гэж ярилцдаг байжээ.

	Туранхай хонь, хивэгтэй атга будааны үнэ тэнгэрт хадаж түүнийг ард олон алтан мөнгөн эдлэл, ээмэг, бөгж, хувцас хунарынхаа чимэг, мөнгөн товч тэргүүтнээрээ сольж авахад хүрч гэнэ. Харин нөгөө хомхой хаан баярлахын ихээр баярлаж, арвай буудай, адгуус малаа алт мөнгөөр арилжаад л байж, арилжаад л байж. Тэгтэл нэг мэдсэн чинь зоориндоо атга будаа ч үгүй, хотондоо алж идэх ганц төлөг ч үгүй бүгдийг солиод дууссан байжээ. Хаан зөвхөн авдар дүүрэн алт мөнгө, эрдэнийн чулуутай л үлджээ. Эд юмандаа бах нь ханасан хаан өлсөхийнхөө эрхэнд «алт мөнгөнийхөө хагасыг идэх хоолоор солихоос доо» гэж харамсан байвч харин түүний нь авах хүн олдохгүй гэнэ.

	— Алтаа идэж, мөнгөө мэр! гээд арвай буудай өгөх хүн гарсангүй.

	— Өлбөрч үхтлээ туламтай алтан дээрээ сууж бай! гэж хүмүүс хашхиралджээ. Таарсан хүн болгон

	— Чамайг алтан хувалз сорж, мөнгөн могой багалзуурдаг! гэж зүхэж гэнэ.

	Шунаг хаан ордондоо эргэж очоод маргааш нь алт мөнгөнийхөө авдрыг нээж

	— Олон түмэн минь, алтнаас авч ганц шуудай гурил өгөөч дээ? гэж хашхирчээ. Нэг ч хүн хариу дуугарсангүй гэнэ. Нөгөөдөр өглөө нь хаан дахиад л хаалгаа дэлгэж

	— Ардууд аа, алт мөнгөн бүх эрдэнэсээ аяга гурилаар өгье. Авах хүн байна уу? гэж хашхирч. Бас л хариу алга гэнэ.

	Цаад өдөр нь хаан

	— Бүх хөрөнгөө зүсэм талхнаас өгнө шүү! гэж хоолойгоо сөөтөл хашхирсан боловч хэн ч авсангүй гэнэ.

	Ингэж тэр хомхой сэтгэлтэй тэнэг хаан алтан ордондоо өлбөрч үхжээ. Түүнийг үхсэний хойно ордных нь чулуун довжоон дээр «Алт мөнгө бол чулуу, арвай буудай бол амьдрал» гэж сийлэн бичиж гэнэ ээ.


ХЭРЭЭ, ЗАРАА ХОЁР

	 

	Эрт урьд нэгэн цагт Сулейман гэдэг хаан байж гэнэ ээ. Нэгэн удаа Сулейман хаан хэрээ, зараа хоёрыг дуудаж ирүүлээд

	— Хэрээ чи бүх дэлхийг тойроод хорвоод хосгүй донгоддог шувуу олоод ир! Би торонд хийж орныхоо ард зүүнэ. Тэр шувуу уянгат дуугаараа намайг өглөөдөө сэрээж байг! гэж зарлиг буулгажээ.

	— Зараа чи, хамгийн зөөлөн, хамгийн тааламжтай юмыг олж ир! Намайг шувууны уянгат дуунаар сэрээд эргэж суниахад минь тэр зөөлөн дэр хацар нүүр илбэн дулаацуулж байг! гэж хэлээд хэрээ зараа хоёрт нэг хоногийн хугацаа өгч

	— Төрийн чухал албан хэргээр явууллаа шүү! гэж сануулж гэнэ.

	Хэрээ их ч газраар явж, том жижиг, сайхан муухай олон янзын шувууны дууг өглөө үдэшгүй л сонсож гэнэ. Нэгэн цэцэрлэгт ортол алтан гургалдай дуугарч байна гэнэ. Тэр их л сайхан донгодож байсан боловч хэрээний санаанд таарсангүй. Ингээд буцах хугацаа ч болж

	— Одоо яадаг билээ? Хаанд юу гэж хэлж очдог билээ? гээд өглөө эрт нарнаар өөрийнхөө үүрэнд иртэл өлссөн дэгдээхэйнүүд нь дуу дуугаа авалцан хөгжилдөн хашхиралдсаар эхийгээ угтаж гэнэ. Тэдний энэ дуу л бүх шувуу, алтан гургалдайн дуунаас ч илүү таалагдаж

	— Миний үүрэнд бэлээхэн ийм хосгүй сайхан дуучид байхад би юунд тийм холуур дуучин шувуу эрж явав даа гээд торонд дэгдээхэйнүүдээ хийж аваад хааны орны толгой дээр зүүчихжээ.

	Зараа бас л хамгийн зөөлөн юм эрсээр юу ч ололгүй хоосон буцаж нүхэндээ ортол зулзагууд нь амдан гүйлдэж иржээ. Тэднийгээ өхөөрдөж илэн таалбал «хорвоод өөрийнх нь зулзагуудаас зөөлөн юм үгүй» мэт санагдаж гэнэ.

	— Би юунд дэмий тэнэв дээ. Зулзагаас минь зөөлөн юм алга байна шүү дээ гэж өөрийнхөө тэнэг мулгууг гайхаад, тэднийгээ цуглуулж аваад, унтаж байсан ухаант цэцэн хааныхаа дэрэн дээр аваачаад тавьчихжээ.

	Өглөөгүүр хэрээний дэгдээхэйнүүд хоолой мэдэн гуаглалдсанд хаан цочин сэрж гэнэ. Хажуу тийшээ эргэтэл хацар луу нь ямар нэгэн үзүүртэй юмс халуун оргитол шивэв. Хаан огло үсрэн босоод харвал дээр нь хэрээний дэгдээхэйнүүд чарлалдаж, дэрэн дээр нь зарааны зулзагууд арзайлцан байна гэнэ. Хаан хилэгнэж хэрээ, зараа хоёрыг авчирч, толгойг нь авах лүндэн буулгав. Буруутан хоёр дуудагдан ирээд

	— Хаантан минь бидний үгийг сонсооч! Тэгээд л яавал яа, дураараа бол гэж гуйж. Хаан тэр хоёрын хэрхэн эрж бэдэрч явсныг сонсоод бодлогоширсноо

	— Бүхэнд нарнаас ч гэрэлтэй, балаас амттай, галаас ч илчтэй, өднөөс ч зөөлөн юм бол тэдний хүүхдүүд байдаг юм байна гээд хэрээ, зараа хоёрын амийг хэлтрүүлж гэнэ ээ.


ҮНЭГ, БӨДНӨ ШУВУУХАЙ ХОЁР

	 

	Эрт цагт үнэг, бөднө шувуухай хоёр үнэхээр сайхан нөхөрлөж зовлон жаргалаа хамтран хуваалцдаг байж гэнэ. Нэгэн өдөр үнэг, бөднө шувуухайд

	— Чи намайгаа ханатал инээлгээч, найз минь! гэж гуйжээ. Бөднө шувуухай

	— Бололгүй яах вэ. Би нисье. Чи намайг дагаад хоцролгүй гүй! Тэгээд л ханатлаа инээхгүй юу? гэж гэнэ. Ингээд бөднө шувуухай нисэхэд үнэг доогуур нь дагаж гүйжээ. Агаарт нисэж байгаа бөднө шувуухайн зам саадгүй шулуухан боловч хөөрхий муу үнэгний замд хурц өргөстэй бут сөөг таарч хажуу хавиргыг нь халуу оргитол өвтгөж байжээ. Дээрээс харахад бөднөд үнэгний гүйж яваа газар нь тэгш тал юм шиг санагдавч үнэгэнд бол даанч хэцүүг тэр мэдсэнгүй. Үнэг инээх нь бүү хэл бүр ядарч туйлдав.

	Бөднөд цагаан малгай духдуулсаар хашаандаа үнээгээ сааж суусан эмгэн харагджээ. Бөднө шувуу шууд л тэр эмгэний толгой дээр очоод суучхаж гэнэ. Үнээнийхээ тугалыг татаж байсан өвгөн, эмгэнийхээ толгой дээр сууж байгаа шувуухайг хараад барьж байсан тугалаа мартаад эмгэндээ

	— Чи чимээгүй сууж байгаарай! Бүү хөдөл! Би гүйж яваад тор авчирч толгой дээрх шувууг чинь барьж шарж идье гээд гэр рүүгээ жирийв гэнэ. Эмгэн хөдөлж ч чадалгүй, шувууг үргэхээс болгоомжлон гар хуруугаа ч хөдөлгөлгүй суухад тугал эхийнхээ халуун сүүг хөөс сагатал хөхөж байж дээ. Өвгөн гэрээсээ уурган тороо барьж амьсгаадсаар гүйн ирж гэтэв. Бөднийн чанх дээрээс дараад авлаа гэсэн чинь, шувуухай бултан нисэж зайлахад харин эмгэнийхээ толгойг цохиж саасан сүүг нь асгуулчхав аа. Эмгэн уурлаж торыг нь бариад өвгөнөө хөөх нь тэр ээ. Үүнийг харсан үнэг элгээ хөштөл инээв. Бөднө нисэж ирээд

	— За найз минь хэр зэрэг инээв дээ гэсэнд үнэг

	— Би ёстой амьдралдаа ч ингэж инээж үзсэнгүй гэжээ.

	Мань хоёр нөхөрлөсөөр өдөр хоног өнгөрсөөр л байж гэнэ. Үнэг бас л нэг удаа бөднө найздаа

	— Чи намайг нэг сайн айлгаад өгөөч гэж гуйж гэнэ.

	— Яаж айлгах вэ?

	— Зүрх алдтал айлгаад аль!

	— Чи уурлахгүй биз? гэж асуухад үнэг

	— Яалаа гэж дээ гэжээ. Бөднө

	— За тэгвэл чи нүдээ сайн ань! Би толгой дээр чинь суугаад далавчаараа нүдийг чинь давхар таглая. Чи намайг «баруун» гэвэл баруун тийшээ, «зүүн» гэвэл зүүн тийшээ яваарай, зогс гэхэд зогсоод нүдээ нээгээрэй гэж. Үнэг түүний яг л хэлснээр нь дагаж ийш тийшээ их л явжээ. Бөднө гэнэт

	— Зогс! гэж хэлчхээд нисээд явчхав аа. Үнэг нүдээ нээгээд харвал торойх бартаагүй талд ганцаархнаа зогсож, дэргэд нь шахуу хурдан морьдоо унаж буйлсан бүргэдээ гар дээрээ суулгасан анчид явж байна гэнэ ээ. Тэд үнэгийг хармагцаа хашхирч, шүгэлдэн ангууч бүргэдийнхээ нүдний боолтыг авлаа гэнэ. Үнэг хандсан зүгтээ л ухаан зулаггүй зугтаав. Гэлээ ч бүргэдээс яаж зайлах вэ дээ. Анхны бүргэдийн дайралтыг сүүлээрээ хуурч арай гэж бултан зайлтал дараагийн бүргэд шидсэн чулуу шиг шуугин ирэхэд аз болж өргөстэй бут дайралдан доогуур нь шургаж, хажуу бөөрөө урсан ч амь мэнд гарчээ. Уушги зүрх нь амаараа гарах шахсан үнэгийг бутан дор айж чичрэн байтал бөднө дэргэд нь ирээд

	— За, айв уу? гэж асуусанд

	— Чи намайг ингэж айлгадаг бий. Одоо би чамайг! гээд гэнэгүй бөднө шувуухайг үнхээд авав. Бөднө болохоо байсныг мэдээд

	— Найз минь чи бид хоёр ганц жил нөхөрлөж байгаа биш дээ. Зовлон жаргалаа бишгүй л хуваалцлаа. Одоо чи намайг идвэл ид. Дураараа л бол. Харин тэгэхдээ найз хоёр бүү хэл, дайсан байсан ч үхэх нэгийнхээ үгийг сонсдог ёстой. Намайг аав, ээж хоёр минь «цоохор далавчит гэж дууддаг байсан юм. Үхэхээс өмнө нэрээр минь дуудаж нэг баярлуулж өгөөч гэж гуйя! гэсэнд үнэг «За яах вэ тэртэй тэргүй миний гараас мултрах юм биш дээ» гэж бодоод

	— Цоохор далавчит! гэж хэлтэл бөднө шурдхийн хөөрч

	— Үнэг чамайг чадах нь энэ! гээд нисэж одов гэнэ. Үнэг амаа бариад хоцорчээ.


БААВГАЙ, ШУМУУЛ ХОЁР

	 

	Нэгэн баавгай туулай барьж аваад чихнээс нь чимхэж доог тохуу хийж сууж гэнэ. Туулай чихээ өвдөхөд уйлавч баавгай инээд наад болгосоор л байж. Майга хөлт бахаа ханатал тоглож ханаад туулайг дураар нь тавьж өөрөө тонгорцоглон өнхөрсөөр цааш явжээ. Айсан туулай үхсэн амьд хоёрын хооронд амьтан, бутан доогуур орж бүлтгэнэн нулимсаа арчиж

	— Юу гэгч айхавтар доромжлол бэ? За, чих ч яамай, амьд үлдсэн минь л аз боллоо. Би хэндээ ч очиж гомдол мэдүүлэх вэ дээ. Баавгай ойн хамгийн хүчтэн шүү дээ. Чоно, үнэг хоёр хүртэл баавгайн сайн найзууд нь, харин өчүүхэн дорой намайг хамгаалах найз нөхөр гэж юу байх билээ дээ гэж ганцаараа ярьж суутал хажуухан зэгсэн дотроос

	— Би чамайг хамгаалъя гэх жингэнэсэн дуу хадав гэнэ. Эргэж харвал шумуул нисэж ирсэнд туулай инээд алдаж

	— Чи чинь ийм өчүүхэн байж яаж баавгайтай тэмцэлдэх гээ вэ? бүү онгирооч гэв.

	— Би баавгайнаас ч хүчтэй, түүнийг уйлтал зовоож ч чадна, унтуулахгүй байя ч гэсэн дөнгөнө. Хэрвээ үнэмшихгүй байвал маргааш үзээрэй л дээ гээд баавгайн хойноос нисээд явчихсан гэнэ. Маргааш нь бүгнэм халуун өдөр болж, баавгай хаана орж сэрүүцэхээ ч мэдэхгүй модны сүүдэр бараадан хэвттэл шумуулын шунгинах сонсогдож гэнэ.

	— Аа, муу хараал идмэр шумуул хамрыг минь үзүүрийг хатгах санаа байна уу? гээд буухаар нь алгадах гэж баавгай өрөөсөн савраа өргөн хэвтэв. Шумуул түүний дээгүүр эргэлдэн баахан шунгинан нисэж нисэж, сэмхэн буугаад хар хамрынх нь үзүүрийг хатгаад автал баавгай ч майга хөлөөрөө байлгаад авч өртсөнгүй гэнэ. Тэгж алгадна гэдгийг мэдээд аль хэдийнээ нисэж холдсон шумуул, баавгайн сандарч байгааг үзээд инээд алдаж

	— Чамайг ч амар заяа үзүүлэх бий вий дээ гэсээр дахин дээгүүр нь эргэлдэв. Баавгай нөгөө тийшээ эргээд тавтайхан унтах гэтэл бас л шумуулын шунгинах сонстов гэнэ. Шумуул одоо хаана буух бол?» гэж чагнаж хэвттэл чимээ аяджээ. Баавгай шумуулыг явчихаа юм байлгүй дээ гэж бодож л дээ. Харин шумуул баавгайн чихэн дээр сэмхэн буусан байжээ. Хатгаад автал босон харайгаад

	«Чи баавгайн чих хатгавал юу болдгийг үз» гэж чихээ дөжиртөл алгадаад өвдсөндөө муухай орилж гэнэ.

	«Одоо ч баавгайгаар оролдвол яадгийг шумуул чи мэдээ биз дээ, амар унтъя даа» гээд чихээ маажчихаад дахиад л хэвтээд өгч, дөнгөж нүдээ анив уу, үгүй юу бас л шумуул шунгинаж гэнэ.

	— Ямар хараал идмэр хачин амьтан бэ? гэж баавгай зүхсээр өөр л газар очиж хэвтэхээс дээ гээд босож явав. Бут бургас туучин ойгоор зөндөө явахад шумуул бас л дагасаар, баавгай байдаг чадлаараа гүйж гэнэ. Ядраад нэг модны дор хэвтээд чагнавал чимээ анир алга гэнэ. «Бүх амьтан шувууд ч унтжээ. Юу ч харагдахгүй харанхуй болжээ. Одоо би ч унтъя даа, бурхан минь» гээд нүдээ анин хэвтэнгүүтээ л зүүдлэн, дүүрэн балтай зөгийн үүр олж бөөн баяр болоод савраа сунган балаас авах гэтэл чихнийх нь үзүүрт шумуулын шунгинах дуулдав. «Өнөө хараал идмэр чинь дахиад олоод ирчхэж» гээд үсэрч босон уур нь хүрч зогьсуулан суутал толгой дээгүүр нь эргэлдэж эргэлдэж чимээгүй болов гэнэ.

	Баавгай сууж, сууж шумуулын жунгинаан гайгүй болохоор хэвтээд яг зүүрмэглэх гэтэл бас л шунгинах сонстов. Баавгай босож суугаад өрөвдөлтэйеэ орилов.

	— Надаас салдаггүй шүү, гайгүй өглөө болтол сэрүүн байж, биеэ хамгаалаад чамайг заавал нядална даа гэж занаж гэнэ.

	Баавгай шумуулыг олж ч чадсангүй, өөрөө бүр туйлдаж ядарч хамаг бие нь хөх толбо болсон амьтан өглөөтэй золгожээ. Бүх араатан жигүүртэн шинэ өдрийг зарласан ургахын улаан нарыг баярлалдан угтахад гагцхүү уруу дорой царайтай үс ноос нь ширэлдчихсэн амьтан майга баавгай л байжээ. Унталгүй ядарснаас нүд нь улайжээ. Чихэнд нь шумуулын шунгинах дуу тасралтгүй сонсогдоно гэнэ. Тэр баавгайг туулай хараад дуу алдан баярлаж

	— Ай даа, шумуул чи ёстой л чадалтай амьтан юм гээд нүднээсээ нулимс гартал хөхрөв.

	— Чи баавгайг хараа биз дээ гэж шумуулыг асуухад

	— Харалгүй яах вэ, чамд их баярлалаа, найз минь! Чи ч ёстой баавгайг бүр баллаж орхижээ гэж хөхөрсөөр л байж гэнэ.

	— Тэгээд чи ер нь ийм жаахан байж тэр том амьтныг яаж дийлэв, ярьж өгөөч дээ гэв.

	— Тэр яах вэ, бид туулай та нар шиг ганц нэгээрээ амьдардаггүй, тэгээд ч аймхай биш шүү дээ гэж шумуулын хэлснийг туулай эргэцүүлэн бодож хоцроход харин шумуул маажиг хөлтөө мөрдсөөр нисэж одов гэнэ.


КИРГИЗ

	 

	БЕК-ХАН, ЯДУУ ӨВГӨН ХОЁРЫН ЯРИА

	 

	Зургаан түшмэдтэй Бек-хан гэгч байж гэнэ ээ. Тэр зургаан түшмэл нь цөм чалчаа, сайрхуу зантай юм санжээ. Нэгэн өдөр Бек-хан зургаан түшмэдээ дагуулаад явж байтал ганц хар овоохойн гадаа нэгэн өвгөн зогсож байгаа харагджээ. Хүрч очоод Бек-хан, өвгөнөөс мэнд мэдвэл хариуд нь

	— Гурав дахин амар сайн уу? гэж мэндэлж гэнэ. Бек-хан өвгөнийг нэлээд ажигласнаа

	— Чи гурваа есөөр худалдахгүй биз гэж асуув.

	— Худалдахад ч дуртай байна л даа. Даанч худалдъя гэхээр эд бараа алга гэж хэлэхээр нь Бек-хан,

	— Маргааш чамд зургаан арслан явуулна. Харин битгий хямдхан өгчхөөрэй! Өөдтэйхөн үнэ хүргээрэй! гэж хэлээд зургаан түшмэдээ дагуулаад явжээ. Замд зургаан түшмэд нь

	— Бек-хан! Та тэр өвгөнтэй юу яриа вэ? Бид яриаг чинь огт ойлгосонгүй. Бидэнд тайлбарлаж өгөөч гэж гуйсанд

	— Та нар чинь хааны түшмэлүүд болохоор ухаалаг улс байгаа биз дээ! Ганц үгний утга ойлгосонгүй гэж үү? Харин та нар маргааш өглөө гэхэд энэ өвгөнтэй ярьсан үгийн утгын учрыг олж мэдээд над тайлбарлаж ярихыг тушаая. Хэрвээ тайлбарлаж чадахгүй бол та нарыг ордноосоо хөөнө гэжээ. Хааны зургаан түшмэд бодоод бодоод ярианы учрыг олж чадсангүй гэнэ ээ. Тэд бүр арга ядраад өвгөнөөс өөрөөс нь асуухаар шийдээд, өөдтэй хурдан аргамаг хөлгөө унаад, их мөнгө авч хүрч очжээ.

	— Өвгөн ах минь! Та өчигдөр манай хаантай юу ярьсан бэ? Түүнийхээ учир утгыг бидэнд тайлбарлаж өгөөч! Бид ойлгосонгүй. Хаан энэ ярианы учрыг мэдэж чадахгүй бол биднийг ордноосоо зайлуулна гэсэн. Ярьж аль, оронд нь юу авах вэ? гэж учирлан гуйж авчирсан мөнгөө өгөхөд өвгөн

	— Бидний ярианд хүн ойлгохооргүй юм байхгүй. Амар сайн уу? гэхэд би хариуд нь

	— Гурав дахин амар сайн уу? гэсэн. Энэ бол надаас гурав дахин амар сайн яваасай гэсэн үг! Танай хаан гурваа есөөр худалдахгүй биз гэсэн нь намайг гурван сар ажил хийгээд есөн сар амрахгүй юу? гэж асуусан утга байгаа юм. Би худалдахад дуртай л байна. Даанч худалдах эд бараа алга гэж хэлсэн. Энэ бол ажил хийх л юм сан, гэхдээ яс амар суумаар байна. Гэлээ ч би ядуу хүн, амьдрахын тулд ажил хийх л хэрэгтэй юм гэсэн үг гэсэнд түшмэлүүд

	— Хаан юун арслан ярьсан бэ? гэж зэрэг зэрэг асуужээ. Өвгөн инээмсэглэж

	— Бек-ханы илгээсэн та зургаа чинь наддаа арслан биз дээ. Хаан та нарыг надаас юм асуух гэж ирвэл үнэ их авч байж тайлбарлаж өгөөрэй гэсэн үг. За ийм л учиртай юм даа гэж хэлж өгөөд мөнгийг нь аваад хоцорчээ. Хааны түшмэлүүд буцаж очоод хаандаа

	— Бид, таны өвгөнтэй ярьсан үгийн чинь учир утгыг олж мэдлээ гэсэнд хаан итгэл муутайхан

	— Та нар өөрснөө тайлав уу, хүнээр хэлүүлэв үү, нуулгүй хэлээрэй. Хэрвээ худлаа яривал цөмийг чинь цаазална шүү гэсэнд түшмэлүүд айж сандраад үнэнээ хэлчихжээ.

	— Та нар ямар түшмэлүүд байх вэ? Та зургаагийн ухаан ганц өвгөнийхөд хүрэхгүй байна шүү дээ гэж хэлээд тэднийг өөрийн ордноос барахгүй улсаасаа хөөгөөд явуулчхаж гэнэ ээ.


ЖЭЭРЕНЧЕ ЦЭЦЭН, УХААНТ КАРАЧАЧ ХОЁРЫН ҮЛГЭР

	 

	Эрд урьдын цагт Жээренче-цэцэн гэж байж гэнэ ээ. Цэцэн ухаантай учраас тэгж нэрийдсэн юм санжээ. Тэднийх Телемырза гэдэг ганц хүүтэй юм байж «Газар гишгэх гал үлээх хоёроос бусад нь дандаа худал ярьдаг амьтан» гэж олон түмэн хүүгийнх нь тухай ярилцахыг Жээренче-цэцэн өдөр бүр сонсдог байж гэнэ. Үнэндээ ч Телемырза «Хэрээ алсан бол гөрөөс алсан» гэж дэвэргэн ярьж, дандаа онгирч байдаг юм санж. Телемырзагийн ийм занг анддаггүй учраас ч түүний үгийг олон түмэн огт тоодоггүй байжээ. Нэгэн өдөр Телемырза цугларсан олон түмний өмнө гарч ирээд

	— Саяхан би нэг гөрөөс харвасан чинь туурайнх нь салаа, чихнийх нь үзүүр хоёрыг ширгүүлээд алдчихлаа гэж дэгс ярьж байхыг Жээренче-цэцэн сонсоод «Яасан муухай худлаа ярьж байх юм дээ» гэж бодоод дэргэд нь очиж

	— Хүү минь, чи тэр бор гөрөөсийг чихээ маажиж байх үед л харвасан байх нээ дээ гэж асуув. Цугларсан олон нир хийтэл инээхэд Телемырза юу ч хэлж чадсангүй гэнэ. Хүмүүсийг тарж явахад Жээренче-цэцэн хүүтэйгээ хамт үлдээд

	— Ээ, хүү минь, чи юунд ингэж хойд мөргүй юм ярьж байдаг юм бэ? Хэрвээ чи хүний зэрэгтэй явъя гэж бодвол үүнээс хойш худал бүү ярьж бай! Худал хэлэх, чиний аз жаргалд муу юм болно шүү! гэхэд Телемырза юу ч дуугарсангүй гэнэ.

	«Одоо л миний хүү ойлголоо бололтой, худлаа хэлэхгүй байх» гэж эцэг нь боджээ.

	Хэд хоногийн дараа Жээренче-цэцэн хүүгээ шалгахаар шийдэж нэгэн харанхуй шөнө түүнийг дагуулж замаар явж байгаад

	— За хүү минь, залуу хүний нүд хурц гэдэг шүү дээ. Урд талд юу харагдана вэ? Аргаль биш биз? гэж асуусанд

	— Тийм байна. Хургаа хөхүүлж байгаа аргаль зогсож байна гэв ээ. Энэ үгийг сонсоод «Хүү маань бас л худлаа ярьж байна. Бидний урд юу ч алга байна шүү дээ. Ганц хүү минь худалч тэнэг хүн болох нь» гэж гуниглажээ.

	Хэд хоног өнгөрсний дараа Жээренче-цэцэн дахин хүүгээ дагуулж юманд явж байгаад

	— За хүү минь морин дэл дээр хүнсээ бэлтгээдэх! гэж хэлсэнд Телемырза хурдан гэгчээр үсрэн буугаад мориныхоо дэлийг шатаахаар завдахад

	— Хүүе чи минь, «морин дэл дээр хүнсээ бэлтгэ» гэсэн үг бол мориныхоо явдал дунд богцтой хүнсээ задалж идэхийг хэлдэг юм шүү дээ гэж тайлбарлажээ. Цаашаа нэлээд явснаа аав нь

	— За миний хүү, замын уртыг богиносгооч гэж хэлж гэнэ. Телемырза мориноосоо үсрэн буугаад гар зээтүүгээ авч замын овгор товгорыг тэгшлэхийг завдтал,

	— Ээ, хүү минь замын уртыг зээтүүгээр богиносгодоггүй юм. «Замын уртыг богиносгоно» гэдэг бол ямар нэгэн сонин юм ярь гэсэн үг. Сонин юманд хүн шохоорхож замын холыг мэдэхгүй өнгөрдөг юм шүү дээ гэж учирлаад уртаар шүүрс алдан «ганц хүү минь өөдтэй хүн болж чадахгүй нь ээ дээ. Ухаан байвал жаргал дагадаг гэдэг үгтэй юм. Хүүдээ ухаантай, шулуун шударга гэргий л олж өгье» гэж шийджээ. Тэгээд нэгэн өдөр хамгийнхаа сайн аргамаг хөлгийг эмээллэж унаад хүүдээ хань эрэхээр гарчээ.

	Жээренче-цэцэн зургаан сар явахдаа очоогүй овог аймаг, хүрээгүй газар ус, уулзаагүй хүн амьтангүй шахам болсон ч сэтгэлд нь тохирох ганц ч хүүхэн олдсонгүй гэнэ. Тэгтэл хэсэг бүсгүйчүүд тугал хариулангаа гишүү түүж яваа харагдсанд очих гэтэл гэнэт бороо зугтаж гэнэ. Өнөө бүсгүйчүүд тугалаа орхиод, гишүүгээ хаяад л гэр гэр рүүгээ санд мэнд гүйлгэхэд ганцхан хүүхэн л норсон тэрлэгээ тайлж түүсэн түлээгээ бүтээчхээд тугалтайгаа доогуур нь шургаж хоргодож гэнэ. Жээренче-цэцэн дэргэд нь очоод

	— За охин минь! Хүүхнүүд цөмөөрөө гэр гэр рүүгээ гүйгээд байхад чи яагаад энэ усан борооноор ганцаараа үлддэг билээ? гэж асуусанд

	Өвгөн ах минь! Энэ хүүхнүүд дөрвөн алдаа гаргаж байгаа юм. Би бол нэг алдаж, гурав хожиж байгаа юм гэж хэлжээ.

	— За ямар гурван юм хожоо вэ? гэж асуусанд нөгөө охин

	— Нэгдүгээр нь тугалууд маань эхтэйгээ нийлж хөхөж чадаагүй. Хоёрдугаар нь түлээгээ, бас өөрийгөө норгоогүй, гуравдугаар нь орой намайг харихад ээж уурлахгүй. Харин тэрлэгээ л норгочихлоо доо энэ л миний алдаа даа гээд, энэ хүүхнүүд бол тугалаа эхтэй нь нийлүүлчихсэн, түлээгээ ч хувцсаа ч норгочихсон, орой бас ээждээ зэмлүүлнэ дээ гэж ярьж гэнэ. Жээренче-цэцэн

	— Чи зүйтэй үг ярьдаг сайн охин байна. Танайх энэ айлуудын аль талынх нь гэр вэ? гэж сурагласанд

	— Та энэ хот айлд ойртон очоод аль гэр нь манайх болохыг мэдэж болно. Манайх түмэн туургагүй нөхөөс болсон гэр бий гэж хариулжээ. Жээренче-цэцэн, өөрийнхөө эрж яваа эрдэнэ, сурч яваа сувдыг оллоо гэж ихэд баярлаад тэр айл руу явжээ. Хот айлд ойртон очвол түмэн туургагүй нөхөөс болсон гэр харагдсангүйд Жээренче «Энэ охин надад өөр утгаар хэлсэн байж таарлаа» гэж бодоод хамгийн захын онгорхой хар тоонотой ядуухан гэр рүү шуудхан яваад оржээ. Охины эцэг эх нь гэж сайхан зантай улс Жээренче-цэцнийг их л дотно угтан авч, хоол ундаар зочилж гэнэ.

	— Миний нэрийг Жээренче гэдэг. Би эрийн цээнд хүрсэн ганц хүүтэй хүн. Нэрийг нь Телемырза гэдэг юм. Гэргий авч өгөх гэж, бэр гуйж явна. Танай охин над их тоогдлоо. Та нартай худ барилцаж үр хүүхдүүдийнхээ аз жаргалыг үзэхийг хүсэж байна гэж түүнийг хэлтэл охины эцэг эх нь

	— Сайхан л үг байна. Бид ядуу улсууд. Манайд байдаг нь ганц энэ Карачач охин минь л юм. Жээренче-цэцэн таныг олон түмэнд алдар цуутай, нэр хүндтэй хүн болохыг бид мэднэ. Харин охин минь танай хүүд тоогдох болов уу даа! гэсэнд

	— Танай охин ухаалаг юм билээ. Манай Телемырзад тоогдоно гэж хэлээд Жээренче-цэцэн

	— Үүнээс хойш ухаант Карачач гэж нэрлэе. Аз жаргал нь дэлгэрэг! гэж ерөөгөөд

	— Харин Карачачийгаа ямар янзтай аваачих вэ? Манай заншлаар бол инжтэй авах ёстой. Би та нарт хэдэн тэмээ адуу үхэр авчирч өгөх вэ? Нэрэлхэлгүй хэлэхгүй юу? гэж гуйв. Карачачийн ээж

	— Бид ганц охиноо эд малаар худалдахгүй, алдуул малд үнэ хаялцаж байгаа юм шиг ямар муухай юм гэж цааргалснаа

	— Гэхдээ охин минь ямар ёс заншил дагахаа өөрөө л мэднэ биз гэж. Карачач охин

	— Хайрт аав, ээж минь, ганц охиноо яаж худалдаж зүрхлэх билээ дээ. Би эдний охин, эднийхээ л сэтгэл санааг дагана гэж хэлсэнд Жээренче гайхаж гэр лүүгээ буцжээ.

	Гэртээ хариад хүү Телемырзадаа хуримын хувцсыг нь өмсгөөд Карачачийнд хүрч иржээ. Телемырзаад Карачач их л таалагджээ. Ингээд «Карачачийн эцэг Токсон өвгөн ганц охиноо хадамд мордуулж байна гэнэ ээ. Жээренче-цэцний Телемырза хүүтэй суулгаж гэнэ. Карачача охин сүй бэлэг авахгүй гэсэн гэнэ ээ» гэсэн яриа айлаас айлд тархжээ. «Инжгүй хурим хурим биш гэж эртнээс нааш ярьдаг, ямар хурим хийхийг нь үзье» гэж хавийн хүмүүс цугларч гэнэ. Ядуу Токсоныд, идэж уух юм элбэгтэй өргөн найр хурим 7 хоног хийжээ. Найм дахь өдрөө Жээренче-цэцэн, хүү бэрд хоёроо дагуулан гэртээ харьжээ. Айл амьтан бэрийнх нь сайхан зантай, ухаалгийг нь гайхаж. Ийнхүү Карачач бэр нь нутгийн айл бүхэн ам сайтай, Жээренче-цэцний ажил төрөл үргэлж бүтэмжтэй, Телемырза хүү нь ч нэлээд ухаан сууж худлаа хэлэхээ бүр больжээ. Хавь ойрын улсууд ч «Жээренче-цэцнийд сайн бэр ирж, Телемырза одоо л томоожиж байна» гэж ярилцдаг болжээ. Ухаант хүүхэн Карачачийн тухай яриа дамжин тархсаар хэрцгий догшин Жаныбек хааны сонорт хүрч гэнэ. Ямагт биеэ өргөмжилж явдаг тэр хаан өөрөөсөө ухаантай хүн байна гэж дуулбал цухалдан уурладаг юм санжээ. Тэр хаан, Жээренче-цэцний бэрийг үзэхээр хүрч очиж гэнэ. Жээренче, хааныг их л хүндэтгэн ёс төртэй угтан авч, зоог барьжээ. Хаан бэрийг нь уулзуулахыг хүссэнд Жээренче, Карачачийг дуудаж авчруулбал хаан

	— Жээренче-ээ, Би танай бэрээс гурван асуулт асууя гэж гэнэ. Жээренче

	— Хаантан минь тэг тэг! гэсэнд Жаныбек хаан,

	— Хурдан морийг үнээгээр, сайн морийг илжгээр, цагаан шонхрыг хон хэрээгээр сольж болох уу? гэж асуугаад

	— Маргааш над хариулж өгөөрэй! Би маргааш ирнэ гээд яваад өгч гэнэ ээ. Өглөө нь хааныг ирэхэд Карачач

	— Сайн сүүтэй үнээгээр хурдан байсан морио, тэнхээ ихт илжгээр хашин морио, жигүүр сайтай хэрээгээр сульдсан шонхроо сольж болох юм гэж хариулсанд хаан юу ч дуугаралгүй мориндоо мордоод буцжээ. Ингэж Жаныбек хаан, Карачачид ялагдсанаасаа хойш төдий л удалгүй баруун гарынхаа сайдыг Жээренче-цэцнийд ирүүлж

	— Маргааш та, манай ордонд явган ч биш, морьтой ч биш, замаар ч биш, талаар ч биш яваад ир гэж хэлүүлжээ. Жээренче тэвдэж энэ учрыг бэрдээ дуулгавал

	— Аав минь, бүү сандар! Маргааш өглөө эртхэн босоод ямаа эмээллэж унаад, замаар ч биш, талаар ч биш, замын дундах гөвөн хамар дагаад яваад оч! Хааныг юугаар, хаагуур яваад ирэв! гэж асуувал та «би мориор биш, ямаа унаад замаар ч биш, талаар ч биш замын гөвөн дагаад ирлээ гэж хэлээрэй! гээд явуулжээ. Ингээд Жээренче, бэрийнхээ хэлснээр хааны ордонд явж очоод

	— Хаантан минь, би таны зарлигаар хүрч ирлээ. Мориор биш ямаа унаад, замаар ч биш, талаар ч биш, замын гөвөн дагаж яваад ирлээ гэсэнд хаан Жээренчед ялагдсандаа учиргүй уурлан, ордноосоо хөөн гаргажээ. Гэртээ хариад байж байтал маргааш нь хааны элч давхин ирж Жээренчед сарын дотор чулуунаас шөрмөс гаргаж аваад элсээр гутал хийж оёод ир! гэж хаан зарлиг буулгалаа гэж хэлээд явж гэнэ. Энэ зарлигийг Жээренче-цэцэн дуулахтайгаа зэрэг

	— Хэн чулуунаас шөрмөс гаргаж элсээр гутал оёж байсан юм бэ? гэж ихэд гайхаж, Карачач бэрээсээ асуувал

	— Аав минь тайвшир! Тэсвэр тэвчээр бол хамгийн чухал юмны нэг гээд өөр юу ч хэлсэнгүй гэнэ ээ. Ингээд гучин өдөр нь ч өнгөрч Карачач хувцас хунараа сольж, гивлүүрээр нүүрээ бүтээж хаанд хүрч очоод:

	— Эрхэм хаантан минь би ядуу хүн байна, өмсөх хувцас хунар ч үгүй боллоо. Ядраад элсээр гутал хийж оёх гэсэн чинь түүнийг оёдог, чулуунаас гаргаж авдаг шөрмөс олдохгүй юм. Танаас сураглах гэж ирлээ гэсэнд Жаныбек хаан өөрийнхөө хэлсэн зарлигаа мартаад учиргүй уурлан

	— Чи чинь яасан тэнэг амьтан бэ? Чулуунаас ямар шөрмөс гаргаж, элсээр яаж гутал оёж болдог юм бэ? Ямар дэмий юм ярьдаг хүн бэ? Эндээс бушуу зайл! гэж хөөмөгц, ухаант Карачач гивлүүрээ хуу татаж хаяад

	— Хаантан, зөв ярьж байна. Бид ч таны элсээр гутал хийж, чулуунаас шөрмөс гаргах зарлигийг биелүүлэх гэж ядлаа! гэж хэлээд гараад явчихжээ. Жаныбек хаан уурынхаа мунхагт хэлсэн үгэндээ харамсжээ. Карачач гэртээ хариад учир явдлаа яривал аав нь уран аргаар хааныг чадаж гэж их л бахархав гэнэ.

	Карачачад чадагдаж уур хилэн нь бадарсан Жаныбек хаан дахин элчээ дуудаж

	— Одоохон Жээренче-цэцнийд очоод хоёр гарыг нь холбож хүлээд харь газар цөл! Телемырзаг зодож нүдээд хамгийн хэцүү ажил хийлгэ! гэж тушаажээ. Хааны элч нар зарлиг ёсоор гүйцэтгэжээ. Нэгэн жил өнгөрсний хойно Жээренче-цэцэн үнэнч нөхрөөрөө нутгийн ард олонд далд утгатай захидал илгээж гэнэ. Тэр захидалдаа

	— Манай нутгаар тариа будаа ихтэй, ургац сайн гарч байна гэж сонслоо. Хадуур чинь сайн бол тариагаа намрыг хүлээх гэсний хэрэггүй одоохон хураа! Манай мал сүрэгт нэг сохор хар ямаа байгаа, түүнийг хүлээд нуурт хая! Шорон эвэртэй ямааг сүргийн манлай болго! Надад иртэй иргүй хоёр тонгорог байгаа. Энэ тухай та бүхэн бүү мартаарай» гэж бичсэн байх юм гэнэ ээ. Энэ захианы учир утгыг олон түмэн тайлж ядаад Жээренче-цэцний ухаант Карачач бэрд нь авч очжээ. Карачач захидлыг уншаад

	— Манай нутгаар тариа будаа ихтэй, ургац сайн гарч байна гэж сонслоо гэдэг бол манайханд дайсан улам олон болж, та нарыг их дарлаж байна гэсэн утга байна. Хадуур чинь сайн бол тариагаа намрыг хүлээлгүй одоохон хураа! гэдэг нь та нар хэзээний зоригтой улс, дайснуудыг одоохон өвс хадах адил хяргаж устга гэсэн утга байна. Манай мал сүрэгт нэг сохор ямаа бий, түүнийг хүлээд нуурт хая! гэдэг нь Жаныбекийг усанд хая! гэсэн утга байна. Шорон эвэрт ямаа гэсэн нь Жаныбекийн дүү Бердибекээр хаан болго! Хурц иртэй тонгорог гэдэг нь би Карачач, иргүй тонгорог гэдэг нь манай нөхөр Телемырзаг хэлсэн байна гэж тайлбарлан өгч гэнэ.

	Ингэж тайлснаар өвгөд дээдэс, хатан зоригт морьтон ард цөмөөр сохор хар ямаа Жаныбекийг тонилгон усанд хаяад түүний дүү, ухаан сэргэлэн Бердибекээр хаанаа болгоод яаралтай элч давхиулан Жээренче-цэцнийг авчруулж хошуу нутгаараа амар жаргалтай амьдарцгааж гэнэ ээ.


САЙН САНААТ, МУУ САНААТ ХОЁР

	 

	Нэгэн удаа сайн санаатай, муу санаатай хоёр нөхөр алс замд явж гэнэ ээ. Тэд олон хоног явсан болохоор хоол хүнсээ баржээ. Муу санаат нөхөр нь

	— Чи одоо морио төхөөрч ид! Махыг нь дуусахаар би морио төхөөрье гэсэнд сайн санаат нөхөр нь дургүйцсэнгүй. Аян замын тэдний хоол хүнс дороо л барагдаж, нөгөө муу санаат сайн санаат нөхөртөө

	— Би одоо морио төхөөрье. Харин чи нүдээ аньж бай! гэжээ. Түүнийг нүдээ аньж суутал муу санаат морио ганц ташуурдаад давхиад явчхав гэнэ. Сайн санаат, нөхрийнхөө залилж муухай санаа гаргасныг ойлгоод арга буюу ганцаараа зам дагаад алхалж гэнэ. Явж явж нэг голын эгц эрэг дээрх том агуйд орж амрахаар хэвтжээ. Тэгтэл тэр агуй руу бар, чоно хоёр орж ирэх харагдав гэнэ. Их л тавлан сууснаа, чоно нь өндөр дуугаар

	— Эндээс холгүйхэн байдаг хааны охин өвдөөд бие нь барагтай гэнэ ээ. Ууланд бэлчиж яваа хааны хонин сүрэгт нэг цагаан хонь байгаа юм. Түүнийг төхөөрөөд элгийг нь идүүлэх юм бол охин, тэр дороо л эдгэрэх ёстой гэж ярилцахыг сонслоо гэж хэлсэнд бар

	— Энэ агуйгаас холгүйхэн нэг муу эзэнгүй байшин байдаг юм. Түүн дотор морин толгойн чинээ молор эрдэнэ бий. Би хааяа тийшээ очиж тэр молор эрдэнийн туяа цацарсан өнгийг хардаг, түүнийг харахаар л миний хүч тамир нэмэгдэх шиг болдог юм гэж ярьж байх юм гэнэ ээ. Нөгөө нөхөр ч чоно бар хоёрыг явчихтай зэрэг агуйгаас гараад явж байтал нээрэн нэг муу байшин тааралджээ. Ороод очвол морин толгойн чинээ молор эрдэнэ байна гэнэ. Түүнийг аваад хааны хоньчин дээр очиж цагаан хониор сольчихжээ. Тэгээд хонийг төхөөрч элгийг нь авч эврээж өвөртлөөд хааны гадна очиход хааны мэдээч

	— Хэн хааны охиныг анагаана, түүнд хаан гүнжээ өгч гэрлүүлнэ гэж зар тараан хашхирч байна гэнэ. Нөгөө сайн санаат нөхөр

	— Би эмчлэх гэж үзвэл яана гэж хэлбэл хааныхан ч зөвшөөрч, өвчтэй охиныг авчруулж гэнэ. Сайн санаат, нөгөө элгээ буцалгасан усанд уусгаад уулгатал хааны охин тэр дороо илаарьшжээ.

	Тэгээд тэр хаан, гүнжээ түүнтэй суулгаж, бас хаан ширээгээ хуваалцав гэнэ. Тэгтэл нэгэн өдөр нөгөө муу санаат нөхөр нь ирээд

	— Чи яаж хаан болсон бэ? гэж асуужээ. Сайн санаат, түүнд хааны гүнж өвчтэй байсан, аяганд хатааж нунтагласан элэг өгч эдгээсэн бүхий л үнэнээ ярьжээ. Тэр үгийг нь дуулаад муу санаат, хаан болж ч юу магад гэж бодоод агуйд очоод хэвтэж гэнэ. Түдэлгүй чоно, бар хоёр орж ирээд чоно нь

	— Хааны хонин сүрэгт нөгөө цагаан хонь үзэгдэхээ больжээ гэсэнд бар

	— Нөгөө эзгүй байшинд байсан молор эрдэнэ ч бас алга болсон байна, хэн авсныг бүү мэд гэж хэлээд «бидний үгийг энэ агуйд ямар нэгэн амьтан чагнаж байдаг юм биш биз» гээд босож эрснээ нөгөө нөхрийг олж үзмэгцээ тэр дор нь тастаад хаячхаж гэнэ ээ.


МУУР, ХУЛГАНА ХОЁР

	 

	Хулгана, оготно барьж идэж чадахаа больсон нэгэн хөгшин муур байж гэнэ. Тэгээд тэр муур хулгануудад очиж

	— Дотнын нөхөд минь! гэж их л найрсгаар мэхэлзэн

	— Миний нас сүүдэр өндөр боллоо. Би залуу зандан байхдаа та нартаа түмэн буруутай явсаан. Одоо намайг өршөөж хайрла. Өнөөдрөөс хойш бие биедээ хор хонзон санаж дайсагнахаа больцгооё! Би та нарыг барьж идэхээ байя! Харин та нар өдөр бүр гурван удаа над дээр ирж мэнд мэдээд цуварч гарч бай! гэж хэлж гэнэ.

	Хулганууд муурын үгэнд итгэж барьж идэхээ байсанд нь баярлахдаа өдөр бүр гурван удаа ирж амар мэндийг нь мэдэж цувж гардаг болжээ. Тэр муур гэмгүй царайлан нүдээ аньсан болж сууж байгаад л хамгийн сүүлчийн хулганыг сэм бариад идчихдэг байжээ. Ингэж тэр муур өдөртөө гурван хулгана идчихээд гэдэс цатгалан амар жаргаж суудаг болж гэнэ.

	Тэгтэл хулганууд дотор, сэргэлэн, ухаалаг хоёр хулгана байдаг байжээ. Тэдний нэгийг нь шиншээч гуншаа, нөгөөг нь шинжээч шантгар гэдэг юм санжээ. Шинжээч шантгар, «хулганууд цөөрөөд байна. Зальт муур биднийг мэхэлж хороогоод байх шиг байна» гэж шинжжээ.

	— Муурынд очихдоо шиншээч гуншаа хулгануудыг дагуулж шинжээч шантгар адагт нь явъя. Муурынхаас гарахын алдад шиншээч гуншаа, шинжээч шантгараа дуудъя гэж тохиролцжээ.

	Маргааш нь хулганууд хэлэлцсэн ёсоороо цувран орж муурын амар мэндийг асуугаад цуварч гарахынхаа үед хамгийн түрүүнд явсан шиншээч гуншаа

	— Шинжээч шантгараа чи хаа байна? гэж дууджээ. Тэгэхэд нь тэр

	— Би хамгийн сүүлд явж байна. Бид цөм мэнд гэж хашхирчээ.

	Үүнээс хойш тэр муур нэг ч хулгана мэхэлж барьж идэж чадсангүй. Хэдэн хоног өнгөрсний дараа өлсөж туйлдсан нөгөө хөгшин муур гэнэт шинжээч гуншаа руу дайрч гэнэ. Гэсэн ч тэр хулгана зугтаж нүхэндээ орж амжжээ. Ингэж хулганууд зальт муурын худалчийг мэдэж, хуудууг таниад дахин тэдний рүү зүглэхээ больж гэнэ ээ.


ШУНАХАЙ ЧОНО

	 

	Эрт дээр цагт бэнчин хөрөнгөтэй нэг чоно байж гэнэ. Тэр хэдий баян ч гэсэн цадаж ханахаа ер мэддэггүй үргэлж шунахайрч, байнга л өл хоолны эрэлд гардаг байжээ. Нэгэн өдөр тэнэж яваад адууны махан, зүсэм хиам тааралдсан учиргүй их баярлаад

	— Хүүе, зүсэм хиам чамайг идлээ гэж гэнэ.

	— Яагаад намайг иддэг билээ? гэж хиамыг асуухад

	— Яагаад гэвэл би даанч их өлсөж байна шүү дээ гээд шүдээ хавирчээ.

	— Чоно гуай, та намайг идээд ямар цадах биш. Харин дахиад жаахан цаашаа явбал бүтэн хиам олдоно. Тэр таныг цатгана даа гэсэнд хомхой чоно

	— Тэгвэл тэр рүү чинь гүйе! гээд яваад өгчээ. Тэгтэл нээрээ л бүтэн хиам дайралдсанд чоно

	— Хүүе, хиам чамайг идлээ! гэж дуу алдаж,

	— Яагаад намайг идэх гэж байгаа билээ? гэж хиамыг асуухад

	— Яагаад гэвэл би даанч их өлсөж байна шүү дээ гэжээ.

	— Чоно гуай та намайг идээд цадах биш, юу хийх вэ? Харин цаахна чинь цагаан ишиг байна лээ. Түүнийг зоогловол магад цадна даа гэж хэлэв үү, үгүй юү л тэр зүг харайлгаж гарав аа.

	— Идээшилж байсан ишигний дэргэд очоод

	— Ишиг чамайг иднэ дээ! гэсэнд

	— Яагаад тэр билээ? гэж өөдөөс нь асуув.

	— Яагаад гэвэл би өлсөж үхэх гэж байна шүү дээ.

	— Чоно гуай минь туранхай муу намайг идээд цадахгүй шүү дээ. Харин энүүхэн хажуугийн бэлчээрт идээшилж яваа тарган хар ямааг харахгүй байна уу? Түүнийг идвэл цадна даа гэсэнд чоно тэр хар ямаан дээр харайлгаж очжээ.

	— Ямаа чамайг идлээ шүү?

	— Яагаад тэр билээ?

	— Яагаад гэвэл би өлсөж үхэх гэж байна шүү дээ?

	— Та намайг идэж болох л юм. Ганцхан өнөөдөр л цадна. Харин энүүхэн намагт борогч гүү байна лээ. Түүнийг баривал олон хоног гэдэс цатгалан явна шүү дээ гэсэнд чоно баярлаж тэр намаг руу гүйн оджээ. Нээрээ бамбалзуурт хаа гуягаар шигдчихсэн борогч гүү байна гэнэ.

	— Хүүе, чамайг идлээ шүү? гэж чоныг хашхирахад

	— Яагаад тэр билээ? гэж асуув.

	— Яагаад гэвэл би өлсөж үхэх гэж байна? гэж яаран сандран өгүүлэхэд

	— За тэгвэл идээ ид! Харин эхлээд намгаас татаж гаргаарай! гэснээр чоно байдаг чадлаараа татаж чангааж байж гүүг шавраас гаргажээ.

	Одоо чамайг идэж болох юм байгаа биз дээ?

	— Бололгүй яах вэ. Харин миний туурайн дотор нэрээ бичээд иднэ шүү. гэж борогч гүүг хэлэхэд чоно идэх болсондоо баярлан гүүнд ойртон очтол тангарч орхив.Чоныг хөсөр өнхрөн ойчиход борогч гүү ухасхийн давхин оджээ. Тэр чоно хойноос нь гомдолтойёо харж

	 

	Зүсэм хиамыг голж

	Зөнд нь орхисон толгой чи

	Бүхэл хиамыг голж

	Бүтэл нь хазайсан толгой чи.

	Цагаан ишгийг барьж

	Цадтал идээгүй толгой чи,

	Хар ямааг барьж

	Ханатал идээгүй толгой чи.

	Борогч гүүг барьж

	Болтол идээгүй толгой чи

	Бичиг мэдэхгүй байж

	Билигтэн болох гэсэн толгой чи.

	Хомхой шунагаасаа болж

	Хоосон хоцорсон толгой чи

	 

	гэж улин гуншсаар үхэж гэнэ ээ.


ХОТОО АВАРСАН ХҮҮ

	 

	Эрт дээр цагт Жаныбек гэдэг, хавь ойрынхоо улс гүрнийг уулгалан дайрч эзэлдэг харгис хэрцгий хаан байжээ. Тэр хаан нэг өдөр цэргийнхээ хүчээр Султанмамыт хааны хотыг бүслэн авч

	— Гурван өдрийн дотор бууж өг! Тэгэхгүй бол хотыг чинь үнсэн товрог болгоно гэж сүрдүүлжээ. Султанмамыт, ахмад бүхнээ цуглуулж яаж бүслэлтээс гарах тухайгаа ярилцжээ. Сүүлчийн өдөр болтол ямар ч шийд гаргаж чадалгүй арга тасарч чарга газардах гэгч болоод байтал даага унасан уранхай хувцастай нэгэн хүү ирж тэдэнтэй мэндлээд

	— Намайг тэр Жаныбек хаан руу явуулж өгөөч! Би хотоо аврахыг оролдъё гэсэнд цөм дооглон хөхрөлджээ. Султанмамыт ч уурлан:

	— Эндээс зайл! Чам шиг балчир хүүхэд байтугай хашрууд зөвлөлдөөд арга олж чадахгүй байна гэж зандарсанд нэгэн өвгөн:

	— Хаан минь! Уцаар бол дайсан.

	Ухаан бол нөхөр гэж үг бий. Энэ хүүхдэд уурлаад яах вэ. Хотоо аварчихыг хэн байг гэх вэ? Юу ч гэсэн Жаныбек хаанд явуулаад үзье гэжээ. Хааны ахмадууд маргалдан эцсийн эцэст хүүг Жаныбек хаан руу явуулахаар шийджээ. Тэгтэл хүү,

	— Над хөгшин тэмээ, урт сахалтай ямаа хоёр хэрэгтэй! гэж хүссэнд хүмүүс гайхаж тэмээ, ямаа хоёрыг нь олж өгч гэнэ. Хүү тэмээг нь унаад ямааг нь хөтлөөд хотынхоо хэрмээс гарч дайснууд руу очжээ. Жаныбек хаан хүүг хараад

	— Султанмамыт хааныд эднээс олигтой хашир, сахалтай элч олдоогүй юм байх дээ даа хошигнон өгүүлтэл хүү тайвнаар

	— Хаантан минь! Та хашир догьтой нь ярья гэвэл миний унаж яваа тэмээтэй, сахалтай ахмадтай нь ярилцъя гэвэл энэ ямаатай хэлэлцэж болно шүү гэв. Жаныбек хаан тэр хүүгийн овсгоо самбааг бахдаж:

	— Чи зоригтой, ухаантай хүү байна. Үүний чинь төлөө чамайг би шагная. Чи юу авах вэ хэл? гэж асуусанд хүү

	— Би энэ тэмээний ширний хэртэй газар авъя гэхийг дуулаад инээд алдаж дуртайяа зөвшөөрчээ. Хүү унаж явсан муу хөгшин тэмээгээ тэр дор нь төхөөрөөд, ширийг нь өвчиж авангуутаа нарийхан зүсээд цувж тавихад бүхэл хот түүн дотор элбэгхэн багтжээ. Жаныбек хаан ч овжин хүүд чадагдсанаа мэдэж яаж ч чадалгүй хэлсэн үгэндээ эзэн болохоос өөр аргагүйдэж, цэргүүдээ аваад буцаж гэнэ. Ингэж тэр хүү хотоо дайсны бүслэлтээс аварсан юм санжээ.


ХАРЦАГА, УУЛЬ ХОЁР

	 

	Нэгэн ууль шувуу гэнэт өвдөж үүрнээсээ гарч хоол ундандаа ч явж чадахгүй болж гэнэ. Тэгээд арга буюу харцаганд хандаж

	— Харцага минь ядарсан надад тусалж үзээч? гэж гуйсанд тэр, уулийг хооллож ундлан, бас эмчилж биеийг нь тэнхрүүлсэн юм санжээ. Илаарьшсан ууль нэгэн өдөр харцагатай анд явж гэнэ. Өдөржин яваад юу ч олсонгүй, ихэд өлсөцгөөж дээ. Тэгтэл ууль гэнэт харцагандаа

	— Би ерөөсөө чамайг идье гэж гэнэ. Харцага учиргүй гайхан

	— Яагаад тэр билээ? Чамайг өвчтэй зовж байхад чинь үхлээс аварч амьдын жаргал эдлүүлсэн биш бил үү? Тэгтэл тусыг усаар хариулах гэж үү? гэжээ.

	— Тусыг усаар гэдэг бол илжиг мэтийн тэнэг амьтдын заншил байгаа юм. Ямар ч амьтан өөрөө л өөрийнхөө төлөө санаа тавьж, хувиа хичээж явах ёстой гэдгийг чи мэддэггүй гэж үү гээд ууль харцагыг дайрахаар завдалхийлэв.

	Харцага хоромхон зуур тэнгэр өөд дүүлж гараад, гэнэт жигүүрээ хумин харвасан сум шиг исгэрэн бууж, тэнэг уулийг дайран хурц савраараа шүүрэн базав. Ууль тэр дороо өд сөдөө нэвсийлгэн унах нь тэр ээ.


ХОМХОЙ ХЭРЭЭ

	 

	Нэгэн хэрээ өндөглөөд дарж хэвтэх гэтэл өндөг нь арай л цөөхөн юм шиг санагдаад байж гэнэ. Гэтэл түүний хөрш харцага эзгүй харагдахад үүрээс нь хоёр өндийг нь хулгайлж авчраад өндөгтэйгөө хамт дараад хэвтчихжээ.

	Түдэлгүй өндөгнүүд хагарч дотроос нь ангаахай гарч, хэрээ ч тэдэнд хоол зөөж тэжээж гарчээ. Хэрээний ангаахайнууд хурдан өсөж торнин өд сөд нь ургаж тэнхээ тамиртай болоод үүрнээсээ холдож нисдэг болж. Харцагын ангаахай ч тэднээс дутсангүй адилхан өсөж торнижээ. Тэгтэл харцаганы дэгдээхэйнүүд эхлээд хэрээний дэгдээхэйнүүдийг, дараа нь эх хэрээг бариад идчихэж гэнэ ээ.


БАР, ИЛЖИГ ХОЁР

	 

	Ганц илжигтэй өвгөн байж гэнэ. Илжиг нь адгуу, онгироо юм байжээ. Нэгэн өдөр илжиг, барын арьс олж нөмрөөд уулын толгойд гарч учиргүй чанга хашхирч гэнэ. Өвгөн тэр хачин амьтнаас айж хадны ард нуугдаад харж байтал салхи гараад нөмөрсөн арьсыг нь хийсгээд унагачихжээ. Өвгөн, өөрийн муу илжгээ ингэж савсаглаж явсанд зэвүүрхэж, нэвширтэл зодож зодож тавьчихаж гэнэ.

	Илжиг эзэндээ гомдоод тэнэж явтал төгөл ойгоос бар гарч ирээд дайрахаар завдсанаа огт үзээгүй энэ амьтнаас бас айдас нь хүрч

	— Чи ямар амьтан вэ? гэж асуужээ. Илжиг:

	— Би Манкан баатар гэгч байна гэжээ.

	— Чи нээрэн л баатар юм бол энэ ойд байгаа буга, гөрөөсийг хөөгөөд гаргачих. Би тэднээс аюулж идье гэв. Тэгэхээр нь ойн дунд ороод учиргүй хашхирсанд, илжигний дууг огт сонсож үзээгүй амьтад айн тэвдэж ойгоос тал тал тийш зулбав. Модны зах сахиж гэтсэн бар зугтсан амьтдаас барин авч их л хоолтой болжээ. Дараа өдөр бар, илжгэнд

	— Өнөөдөр чи сахь. Би үргээж өгье гэжээ. Ингээд бар үргээлэгт явж, илжиг ойн захад сууж гэнэ. Бараас айсан амьтад тал тал бүр тийшээ зугтаад арилж гэнэ. Харин илжигний хажуугаар ганцхан туулай л дэгдэн гарч иржээ. Илжиг босоод түүнийг хөөж гэнэ. Гүйцэлгүй бүр багтарч унахынхаа даваанд, дороо л тарайгаад ойчоод өгч. Тэгтэл нэг шаазгай үхсэн илжиг байна гэж бодоод зоон дээрээс нь тоншиж гэнэ. Илжиг тэвчээд хэвтээд л байж, шаазгай бүр хүзүү дээр нь гарч ирээд тонштол илжиг ганц шүүрээд бариад авчээ. Яг энэ үед бар ч ирж гэнэ.

	— Би ч олон долоон амьтад бариад ч яах вэ гэж бодлоо. Хэрэгцээ л гарвал нисэж байгаа шувууг ч гэсэн бариад авч чадах юм чинь дээ гэж бардамнан шаазгайгаа үзүүлсэнд бар ихэд гайхав.

	«Би ч хүчтэй, гэхдээ хэзээ л нисэж яваа шувуу барьж байлаа даа. Энэ Манкан баатар ер нь надаас хүчтэй амьтан байна» гэж боджээ.

	Нэгэн өдөр, бар, илжгэндээ

	— Хоёулаа тоглоё гэж гэнэ ээ.

	— Яаж тоглох юм бэ? гэсэнд бар

	— Бие биеийгээ хөөж тоглоё гэжээ. Тэгээд бие биеэ тууж явтал горхи дайралдаж гэнэ. Бар ч ганцхан харайгаад л гараад явчихлаа гэнэ. Харин илжиг барыг дуурайж харайгаадах гэсэн чинь усанд уначихжээ. Бар эргэж ирээд

	— Чи юунд усанд шумбаа вэ? гэж асуухад, илжиг толгойлоо сэгсэрч чихэндээ орсон хоёр жараахайг унагаад

	— Чи яасан савсуур амьтан бэ? Чамд ер нь энэ шар эрээн арьснаас өөр юм байна уу? Чи өрөвч сэтгэл гаргаж өрөөлийн төлөө ч санаа зовж яваач. Энэ горхи дээгүүр харайтал хоёр жараахай живж үхэх гэж байгаа харагдахаар нь аврах гэж ус руу орлоо шүү дээ гэж их л нэрэлхэн худал ярихад бар учрыг нь ойлгосонгүй, түүнээс улам ч сүрджээ. Тэгээд айхдаа өөр ойд амьдрахаар илжигнээс зугтаж гэнэ ээ. Барыг гүйж явтал хоёр чоно дайралджээ.

	— Бар аа! Чи юунаас ингэтлээ айж сандарч явна вэ?

	— Би Манкан баатартай нөхөрлөсөн юм. Тэгтэл, аймаар хүчтэй юм. Тэгээд би зугтаж явна.

	— Манкан баатар гэдэг чинь хэн билээ?

	— Тэр бол их урт чихтэй, саарал зүстэй адуутай л адил амьтан даа.

	— Өө тэр чинь илжиг байхгүй юу? гэж дуу алдацгаагаад

	— За хамт явцгаая! Хаа байгааг нь зааж аль! Бид түүнийг чинь хэдэн хэсэг болгоод өгье гэсэнд бар

	— Би явахгүй, Түүний арга зальтайг яана.

	Би айж байна, гэж дургүйлхсэн боловч чононууд:

	— Чи айгаад, биеэ барьж чадахгүй байгаа бол бид оосорлоод бариад явъя л даа. Чи бидэнд хаа байгааг нь зааж аль! гэв. Ингээд барыг хүзүүгээр нь оосорлон хөтөлж илжгийг заалгахаар явж гэнэ. Илжиг тэднийг хараад айсан ч биеэ барьж

	— Өө манай чононууд над гурван бар авчирч өгөх ёстой. Хоёрыг нь авчирч өгсөн сүүлчийнх нь энэ үү? гэж хашхирсанд «эд намайг хуурч аваачиж өгөх гэж байна» гэж бодоод хоёр чоныг алгадчихаад ухаан жолоогүй ой руу эргээд зугтаж гэнэ.


ТАДЖИК

	 

	АХ ДҮҮ ГУРАВ

	 

	Эрт урьд цагт гурван хүүтэй өвгөн байж гэнэ. Тэр насан өөд болохынхоо өмнө хүүхдүүддээ

	— Намайг бие барахаар гурав гурван шөнө миний шарилыг манаарай гэж захижээ. Гурван хүү нь эцгийнхээ захиасыг биелүүлэхээ амлажээ. Түдэлгүй эцгийгээ өөд болоход ууган хүү нь эхлээд шарилыг нь манах болж гэнэ. Шөнө шарилын дэргэд сууж байтал гэнэт тэнгэрт туяа татан галын дөл маналзаж харагдсанд хүү айгаад зугтаж эзгүй хээр газар гурав хоноод буцаж иржээ. Дараа нь дунд хүүгийн шарил манах ээлж болов. Мөн л айгаад хаана ч юм гурав хоноод буцаж ирж гэнэ. Одоо отгон хүүгийн манах ээлж болж. Эцгийнхээ шарилын дэргэд сууж байтал шөнө тэнгэрээс гал дөл улалзан доошилж ирэхэд айсан боловч зугтсангүй. Харин тэр дөл:

	— Залуу минь айх хэрэггүй. Чиний эцэг амьд сэрүүн цагтаа над гурван морио өгч тусалсан юм. Би түүнийг одоо чамд буцааж өгье! Энэ гурван хялгасыг аваад хэдийд л хэрэгцээ гарна, тэр цагтаа шатаагаарай. Тэгэхэд тэр дороо морь бий болно! гэж хэлжээ. Отгон хүү баярлан хялгасыг авч гэртээ иртэл ах нар нь

	— Бид хааны найрт очлоо. Чи гэрээ сахиж байгаарай гээд гараад явчихжээ. Тэгэхээр отгон хүү эцгийнхээ шарил дээр гүйж очиж хар хялгасаа шатаав. Тэгтэл эмээл хазаартай хилэн хар морь бий болж гэнэ. Бас бараан өнгийн дээл хувцас эмээл дээр нь тохоотой байна гэнэ. Отгон хүү дээл хувцсыг өмсөөд морио унаж хааны найрт очихоор явжээ. Хааны гадаа очвол хааны гүнж өндөр хэрмийн цамхаг дээр суучихсан, түүнтэй суухыг хүссэн залуус тэр хэрмийн дээгүүр морьтой харайлгаж байна гэнэ. Отгон хүү ч харайлгаадах гэсэн чинь барсангүй. Тэгэхээр нь эцгийнхээ шарил дээр ирээд бор хялгасаа шатаавал сайхан хээр морь бий болжээ. Эмээл дээр нь улаан өнгийн дээл хувцас тохоотой байна гэнэ. Тэр дээл хувцсыг өмсөөд хээр морио унаад хааныд очиж хэрмийн дээгүүр харайлгаадах гэсэн боловч арай л барсангүй. Тэгэхээр нь мөн л эцгийнхээ шарил дээр эргэж очоод шар хялгасаа шатаавал эмээл хазаартай сайхан халиун морь бий болж гэнэ. Эмээл дээр нь шар өнгийн дээл хувцас хөнтрөөтэй байна гэнэ. Тэр дээд хувцсыг өмсөж халиун морио унан найрт дахин очиж харайлгатал хэрмийн дээгүүр сэвгүй давжээ. Ингээд хүү, морь хувцсаа хуучин байдалд нь оруулчхаад гэртээ ирж ах нарынхаа ирэхийг хүлээж сууж гэнэ. Тэднийг ирэхээр найр ямар болсныг сонирхвол ах нар нь:

	— Огт танихгүй залуу гурван удаа ирээд гуравдах удаагаа хэрмийн дээгүүр морьтойгоо дүүлэн гарлаа гэцгээж гэнэ. Маргааш өдөр отгон хүү түлээнд явжээ. Тэгээд нэг мөчир асааж, хар хялгасаа шатаавал хар морь бий болж, эмээл дээр нь өөр өнгийн хувцас тохоостой байж гэнэ. Хүү хувцсыг өмсөөд хар морио унаж хааны найрт хүрэлцэн очвол хүмүүс шивэр авир гэлцэн «Энэ хэн гэдэг залуу юм бол? Өчигдөр бас л ирсэн, харин морь, хувцас хоёроо сольчихож» гэж гайхаж байна гэнэ. Хааны ордныхон отгон хүүг урьж, төрөл төрлийн зоогоор дайлав. Хүү эргэн тойрныхоо хүмүүсийг ажвал хоёр ах нь зоогийн ширээнээс зайдуу зогсож байна гэнэ. Тэгэхээр нь ах нартаа бөөн мах, будаа явуулсанд тэд мах, будааг нь идчихээд гараад явчихжээ. Отгон хүү ч тэндээс гарч, ямаа булаалдан тэмцэж байгаа хүмүүс дээр очиж гэнэ. Хэрэм давуулан шидэх ёстой тэр ямааг авч дүүгүүрдсэн боловч хананд нь ч хүргэж чадсангүй. Отгон хүү түлээ түүсэн газраа давхиж очоод, морио нуучхаад түлээгээ үүрсээр харьжээ. Ах нар нь ирчихсэн дүүдээ найран дээрээс авсан мах, будаанаасаа үмхэх төдий юм тавьснаа өгч гэнэ. Маргааш нь найрын сүүлчийн өдөр ах нар нь бас л явжээ. Отгон хүү хялгасаа шатааж морь, хувцсаа сольчхоод давхин очвол хүмүүс бүр ч гайхан өдөр бүр өөр зүсмийн морь өнгийн хувцастай ирдэг хүүг ихэд хүндлэн дээш нь суулган дайлав. Отгон хүү, бас яс горьдсон нохой шиг зогсож байгаа ах нартаа зоогоос өгөөд, хувцсаа сольж ямаа булаалдааны газар очив. Ямааг авч шидвэл хааны хэрмийн цамхаг дээр унаж гэнэ. Тэгтэл хааны гүнж морилон ирж, отгон хүүг гараас нь хөтлөн аваачиж дэргэдээ суулгаад

	— Энэ залуу миний нөхөр боллоо гэж зарлав. Ингээд хаан том найр хийж, отгон хүү хааны гүнжтэй гэрлэв гэнэ. Их ч удсангүй хаан хүргэнэ ээ дуудан:

	— Би одоо хаан ширээнд сууж улсыг удирдаж чадахаа болилоо. Үнэнч шударга хүргэн аль эртнээс хайсан юм. Чи одоо хаан ширээнд суу! гэж айлджээ. Отгон хүү, үнэхээр шударга хаан болов. Хүмүүс юуг ч болов нууж хаалгүй хаанаараа л шийдүүлдэг болж гэнэ ээ.

	Харин хоёр ах нь найраас буцаж ирээд ээжээсээ

	— Манай дүү хаачсан бэ? гэж асуусанд

	— Мэдэхгүй, яваад л өгсөн шүү дээ гэжээ. Ах нар нь уйлж унжин отгон дүүгийнхээ эрэлд мордоод олсонгүй. Эцэст нь тэд шударга хааны сургийг дуулж очоод

	— Бид нэг дүүтэй байсан юм. Түүнийгээ алдчихаад олдоггүй. Таныг мэргэн шударга хаан гэж дууллаа. Отгон дүүг минь олоход тусална уу? гэж гуйж гэнэ.

	— Та нар түүнийг үзвэл таних уу?

	— Танилгүй яах вэ!

	— Тэр ямар шиг хүн бэ? гэж хааныг лавлахад

	— Өршөөгөөрэй, эрхэм дээдэс минь! Хувцас нь уранхай болохоос биш тантай тун ч адилхан хүн дээ гэжээ.

	— За тэгвэл би та нарын дүү чинь байна.

	— Юу гэсэн үг вэ? Яаж ийм их хувь заяатай хаан хүн болов оо? гэж ам булаалдан асуусанд

	— Би эцгийнхээ захиасыг биелүүлж, гурав хоног шарилыг нь маналаа. Харин та нар гурав хоног манасан уу даа, үнэнээ хэлээрэй! гэжээ. Ууган ах нь

	— Ээ дүү минь! Би тэнд хүрээд л очсон чинь тэнгэрээс гал дөл улалзаад ирэхээр нь айгаад зугтчихсан гэхэд дунд ах нь ч мөн л тэгж үнэнээ өчжээ. Отгон дүү нь болсон бүх явдлыг нэгд нэгэнгүй ярьж, хоёр ахдаа нэг нэг морь өгөөд, нэгээр нь баруун гарын түшмэл, нөгөөгөөр нь зүүн гарын түшмэлээ болгож, амар сайхан жаргаж гэнэ ээ.


УХНА, ХУЦ, ТУГАЛ ГУРАВ

	 

	Эрт цагт нэг малчин үс ноос нь халцарсан эмгэгтэй ухнаа тэнхрээх гэж хошоонгорын талбайд тавьж гэнэ. Ухна ч хоног хоногоор тэнхэрч үс зүс нь ургаж эхэлжээ. Тэгтэл нэг өдөр бас нэг ядсан хуц хошоонгорын талбайд идшилж явааг хараад ухна очиж мөргөв.

	— Намайг бүү мөргөөч дээ! Үс ноос минь халцарч ядаж явна. Эзэн маань шимтэй хошоонгор идэж жаахан тэнхрэг гэж энд намайг оруулсан юм. Хоёулаа тариан талбайн хоёр захаас нь идье л дээ гэж учирлаж гэнэ. Ухна хэлснээр нь нөгөө талд нь гарч идээшилжээ. Тэгтэл түдэлгүй бас нэг тугал хүрч иржээ. Ухна харангуутаа л түүнийг мөргөж хөөх гэтэл

	— Ээ найз минь аядаарай. Хэдүүлээ хамтдаа эндээ идшилж байя. Энэ талбайн хошоонгорыг дуусахаар энүүхэнд нэг цэцэрлэг байна лээ. Би түүнийг та хоёрт зааж өгөмз, унасан навчий нь идэж болно гэж гэнэ.

	Тэгээд тэр гурав хэдэн өдөр нөгөөх талбайнхаа хошоонгорыг идэж бараад нөгөө тугалын мэдэх цэцэрлэг рүү явжээ. Нэг чонын арьс дайралдаж гэнэ. «Цагаа болоход энэ арьс хэрэг болохыг хэн байг гэхэв» гэж ярилцаад ухна эврээрээ өлгөж авч, цааш явцгаажээ. Тэгтэл яндангаар нь утаа савссан нэг гэр харагдахад

	— Хөөе найз нар аа! Эднийхээр аяга тагш цай уугаад гарах юм биш үү? гэж ухнын хэлснээр тэр айлд орох юм болжээ. Чононыхоо арьсыг гадаа үүдэнд нь тавиад босго алхтал том жижиг гурван чоно сууж байгаа харагдаж гэнэ. Ухна, хуц, тугал гурав зүрхшээн бэндэж байтал

	— Орцгоо, орцгоо зочид минь! Бид ч гэсэн явуулынх. Хэдүүл энд таарсных тухтай сууж цай зооглоё гэж чононууд ам булаалдан урив. Ухна, хуц, тугал гурав яах ч аргагүй болж ороод цай уухаар сууж дээ. Тэгтэл хамгийн том чоно нь нэгэндээ

	— Аль вэ тэр хуур аваад аль! Би бүр өвөг ааваараа заалгаж сурсан сайхан дуу мэддэг юм сан. Түүнийгээ хүндэт зочдодоо дуулаад өгчихье гэж хуур аваад

	 

	Матигар эвэр нь ургаагүй

	Мах арвинтай, мөөрөх дуутай нь

	Магад миний олз шүү!

	 

	гэж аялаад

	— За миний дуу ямар санагдаж байна даа гэж гэнэ. Нөгөө хоёр нь ам булаалдан сайхан дуу байна, сайхан дуу байна гэж хөөргөжээ.

	Дунд чоно хуурыг авч

	— Би ч гэсэн эцгээсээ сурсан дуугаа зочдодоо аялаад өгье! гээд

	 

	Хаалганы хажууд суугаа

	Хамгийн урт сахалтай нь

	Харин миний олз шүү

	 

	гэж аялснаа

	— За миний дуу ямар санагдаж байна даа! гэж асуусанд нөгөөдүүл нь

	— Сайхан дуу байна? Сайхан дуу байна гэж шагшив.

	Дараа нь бага чоно хуурыг аваад

	 

	Мугалзар даргай эвэртэй

	Мулцан богино хөлтэй нь

	Муу найзынх нь олз шүү

	 

	гэж дуулаад нөхдөөсөө магтаал горьдвол нөгөөдүүл нь ч сайхан дуу гэж дөвийлгөж байна гэнэ. Учир байдлыг ойлгосон ухна тэр даруй

	— Хуураа нааш нь өгөөдөх! Би ч гэсэн нэг дуу аялаадахъя гээд хуурыг авч

	 

	Ганц чононы турсага хуулаад

	Гадаа үүдэнд тавьсан юм сан.

	Дахиад гурвын арьс хуулбал

	Даарахааргүй сайн дахтай болно доо

	 

	гэснээ:

	— За миний дуу ямар санагдаж байна гэхэд хуц, тугал хоёр:

	— Сайхан дуу байна, сайхан дуу байна! гэж магтжээ. Том чоно, жижиг чонондоо:

	— Үүдэнд үнэхээр арьс байна уу? Чи гараад хараад ир гэж шивнэв. Жижиг чоно гараад үүдэндээ чононы арьс байгааг харангуутаа айж эргэн орох нь бүү хэл, тэр чигтээ зугтаав. Энэ хооронд хуц, хуурыг аваад

	 

	Ганц чонын турсага хуулахад

	гарзгүй, аяга цай уулаа.

	Дахиад гурвын арьс хуулбал

	Талх идэх ч зоволтгүй юмаа

	 

	гэж дуулаад, — За миний дуу ямар санагдаж байна? гэсэнд нөхөд нь ёстой «догь» гэж бахдаж гэнэ. Том чоно, дундах чонондоо:

	— Чи шагайгаад хар! Жижиг чоно алга болчих чинь, үнэн биш байгаа гэж шивгэнэв. Дунд чоно гарч чонын арьсыг харангаа айж балмагдаад харсан зүгтээ ум хумгүй зугтав. Энэ хооронд тугал хуурыг авч

	 

	Ганц чонын турсага хуулахад

	Гарзгүй, аяга цай уулаа.

	Дахиад гурвын арьс хуулбал

	Талх идэх ч зоволтгүй юмаа

	 

	гэж дуулахад ухна, хуц хоёр мөн магтаж гэнэ. Том чоно «Энэ ер нь үнэн боллоо шүү! Муу хоёр нохой алга боллоо, өөрөө харахаас» гэж бодоод үүдээр шагайж үнэхээр чонын том арьс байгааг хармагцаа үг сүггүй жилийх нь тэр. Ингээд ухна, тугал, хуц гурав инээд наад, баяр хөөртэй явсаар зорьсон газраа очиж гэнэ.


ШИДЭТ ТОГОО

	 

	Нэгэн тосгонд өнчин хүү, охин хоёр байж гэнэ ээ. Тэд идэх юм юу ч үгүй болоод өлсөцгөөж байжээ. Охин нэг өдөр хувинтай усаа дааж ядан яваа эмгэнтэй таарч гэнэ. Гүйж очоод:

	— Эмээ би танд тусалъя, хувинтай усаа над өгчих гэсэнд эмгэн дуртай нь аргагүй

	— Тэг дээ! гэжээ. Ингээд охин тэр ядуу эмгэний усыг элбэлцэн гэрт нь хүргэж өгч гэнэ. Эмгэн баярлаж

	— Би чамд нэг ид шидтэй тогоо бэлэглэе. Чи алчуураа дэлгэж тавиад «Тогоо минь будаа агшааж хайрлаач» гэж гуйдаг юм шүү. Тэгэхэд чиний хүссэн хэмжээгээр чинь будаа агшааж өгнө. Харин «Тогоо минь баярлалаа, одоо болно» гэж хэлэхээр будаа агшаахаа больдог юм шүү гэж хэлээд нэгэн тогоо өгч гэнэ ээ. Тэр охин, өөх, тос, ногоо цагаагүй мөртөө хүссэн цагтаа идэх хоолтой болсондоо баярлаад гэртээ хөл алдан гүйж харьжээ. Ингээд эгч дүү хоёр өлсөхийн зовлонгоос ангижирч гэдэс цатгалан амьдардаг болж гэнэ ээ. Нэг өдөр эгчийгээ эзгүйд дүү нь гэдсээ өлсөхөөр хүлээж ядаад тэсэлгүй алчуур дэлгэж тогоогоо тавиад «Тогоо минь будаа агшааж хайрлаач» гэсэнд тэр дороо л тогоо дүүрэн будаа бургиж гарч гэнэ. Харин юу гэж хэлж болиулдгийг мартчихсан байжээ.

	— Одоо хэрэггүй, болно! Дахин бүү будаа агшаагаач! гэж хүү хэчнээн хашхиравч будаа тогооноос сагаж асгарсаар л байж гэнэ. Тэгээд бүр нөгөө будаа нь алчуураас хальж шалаар тарж, дараа нь хашаагаар дүүрч гадагшаа гудамжаар урсжээ. Гадаа гудамжинд явж байсан хүмүүс яах ч учраа олохгүй гайхацгааж гэнэ. Эгч нь буцаж ирмэгцээ тосгоноороо нэг урсах будааг хараад учрыг ойлгож гудамжнаас «Тогоо минь баярлалаа, одоо болно» гэж хашхирчээ. Нөгөө шидэт тогоо ч тэр дороо л будаа гаргахаа больж гэнэ. Гэртээ орвол дүү нь хөндийд суучхаад уйлж байжээ. Түүнээс хойш тэр хүү эгчийнхээ зөвшөөрөлгүй шидэт тогоог хэзээ ч авахаа больсон гэнэ ээ.


ХҮҮРЗГЭНЭ, ҮНЭГ ХОЁР

	 

	Хүүрзгэнэ шувуу хоол хайхаар үүрнээсээ гарч суутал нэгэн өлөн үнэг түүнийг хараад арааных нь шүлс асгарч гэнэ. Үнэг түүн рүү сэмээрхэн гэтэж явсаар бүр үүрний дэргэд очвол хоёр дэгдээхэй нь харагдаж гэнэ. Тэр хүүрзгэнийн үүр өндөр модны оройд байсан юм санжээ. Үнэг авирч чадахгүй болохоор түүнийг сүрдүүлэхээр шийдэж.

	— Хөөе! Хүүрзгэнэ чи дэгдээхэйнүүдээ над өг, би идье. Хэрвээ өгөхгүй бол наад модонд чинь авирч гараад чамайг дэгдээхэйнүүдтэй чинь цөмийг нь идээд, үүрийг чинь бусниулж хаяна шүү гэж хашхирч гэнэ. Хүүрзгэнэ айгаад үнэгэнд дэгдээхэйнүүдээ өгсөнд дор нь тааламжтайяа идчихээд яваад өгчээ. Арчаагүй хүүрзгэнэ уйлж гуньхарч суутал нэг хэрээ нисэж ирээд урдах мөчир дээр нь суугаад

	— Чи юундаа ингэж уйтгар гунигт дарагдаа вэ? гэж асууж гэнэ.

	— Нэг үнэг ирээд дэгдээхэйгээ өг! Үгүй бол модонд чинь авирч гараад чамайг дэгдээхэйтэй чинь цөмийг нь идчихээд үүрийг чинь бусниулж хаяна гэхээр нь айгаад би дэгдээхэйгээ өгчихлөө гээд мэгшүүлэн уйлав.

	— Чи чинь маанаг юм уу? Үнэгэнд ямар далавч байх биш яаж энэ өндөр модонд гарч чиний дэгдээхэйг, чамайг идэх билээ дээ гэж хэрээ учирлаж.

	Хэдэн өдрийн дараа хүүрзгэнэ дахиад өндөглөж, түдэлгүй дэгдээхэйтэй болжээ. Үнэг түүнийг мэдээд модных нь ёроолд ирж

	— Дэгдээхэйнүүдээ нааш нь шид, би иднэ! Өгөхгүй бол модонд чинь гарч чамайг хамт идэж үүрийг чинь бусниулна шүү гэж хашхирав.

	— Чи битгий дэмий юм чалчаад бай! гэж хүүрзгэнэ үүрнээсээ өндийн хэлсэнд үнэг юу ч хэлж чадсангүй. Үнэг «хэрээ л үг зааж өгснөөс гарцаагүй! За чамайг гайгүй дээ!» гэж занасаар хээр талд гарч үхсэн мэт тэрийн хэвтэж гэнэ. Хэрээ нисэж явснаа үхсэн үнэг хэвтэж байхыг хараад сэрэмжтэйхэн ойртон очжээ. Хоёр ч удаа гуагласанд үнэг огт хөдөлсөнгүй. Бүр ойртож очоод сүүлийг нь тоншив, үнэг зав ч хийсэнгүй. «За энэ ч гарцаагүй үхэж» гэж бодоод дээр нь гарч суугаад «одоо ч хоёр нүдийг нь тоншдог хэргээ» гээд тонгойтол үнэг ганц давхийгээд үмхээд авч гэнэ.

	— За, чи хүүрзгэнэд үг заасан байл уу? Өөрөө одоо өнгөрөх чинь энэ дээ гэж үнэг тавлаад идэх гэтэл хэрээ

	— Чи намайг идье гэж бодоод байвал ид л дээ! Харин миний гэрээс үгийг эхлээд сонсохыг гуйя гэжээ.

	— За яах вэ чи амьд дээрээ ярь! гэсэнд хэрээ

	— За миний гэрээсийг сонс! Надад өд, сөд, мах, яс байгаа. Хэрвээ миний ясыг мэрж идвэл өвчилдөг юм шүү. Хэрвээ өөрийнхөө биед хал балгүй, бөөн мах болгож идье гэвэл энэ эргийн мухар руу хар тэнхээгээрээ шидчих. Тэгвэл би газар унахдаа л бяцарч яс үс ч үгүй бөөн мах л болно, тэгэхээр нь та тааваараа зооглохгүй юу даа гэж л хэлэх гэсэн юм гэжээ. Үнэг үнэмшиж гэнэдээд эргийн, ирмэг дээрээс хэрээг доош шидэх нь тэр ээ. Хэрээ далбасхийн хий эргээд далавчаа дэвэн нисэж эргийн цаад талд буугаад үнэгийг харан гуагласнаа нисээд алга болж гэнэ. Хууртагдсан үнэг юу ч үгүй хоцорчээ.


ОВТОЙ ИЛЖИГ

	 

	Эрт цагт хоёр шар, нэг илжигтэй тариачин байж гэнэ ээ. Тэр, өглөө бүр илжгээ унаад, хоёр шараа туусаар тариан талбайд очиж газар хагалан буудай тарьдаг юм санжээ.

	Орой нь ядраад сүрэл дээр хэвтэж байсан илжгэнд нэг шар нь

	— За, чи ч бид хоёрыг бодвол жаргалтай юм даа. Өглөө эзнийг буудайтай нь тариан талбайд хүргээд орой түлээ ачаад л хүрээд ирвэл өөр зовлон алга. Гэтэл бидний зовлон даанч барагдашгүй юм. Өглөөнөөс үдэш хүртэл буулга эгэлдрэглээд л амсхийх завгүй туугдан зүтгэнэ. Ядраад жаахан л алгуурлавал янгинатал ташуурдана. Амьдрахад ч хэцүү л байна даа гэж гомдонгуй өгүүлжээ. Илжиг бодол болсноо

	— Би чамд тэр зовлонгоос яаж ангижрах арга хэлж өгье! Чи сайн сонс гэсэнд,

	— За, яах вэ? гээд шар их л итгэлтэйгээр асуув гэнэ.

	— Өглөө чи юу ч идэхгүй янцаглан хэвт! Тэгвэл чамайг өвчилж гэж бодоод ажилдаа авч явахгүй гэжээ.

	Тэр шар, илжигний үгэнд орж өглөөгүүр эзнээ өвс тавьж өгөхөөр орж ирэхэд нь харах ч үгүй хэвтэж гэнэ. Эзэн нь ажилдаа явахын өмнө дахин дэргэд нь ирээд өвсөө ч идээгүй болохоор нь өвчилж гэж үнэхээр үнэмшжээ. «За байз яая даа ганц шараар газар хагална гэдэг ч бүтэшгүй ажил» гэж бодож зогссоноо илжгээ хараад нэг санаа төрж гэнэ.

	Тэр тариачин нэг шараа илжигтэй хамт буулгад оруулж газраа хагалж дээ. Орой, хийж дадаагүй ажилд бие нь няцарсан илжиг туйлдаа хүртэл ядарч «Энэ шарнууд ер нь яасан тэсвэртэй амьтад вэ?» гэж гайхав.

	Маргааш нь илжиг өчигдрийнхөө ажлыг бодохоос хуйхтай арьс нь атирах шиг болсон ч энэ зовлонг хэд хоног амсахаас өөр аргагүй болжээ. Илжиг энэ зовлонгоос яаж хагацах билээ? гэж бодол болсоор нэг сайхан арга олж, түүндээ баярлан дуу алдаж гэнэ. Тэгээд нөгөө «өвчтэй» шардаа очиж,

	— Би өнөөдөр эзнээ авгайтайгаа ярьж байхыг сонслоо. «Энэ шар эдгэрэхгүй нь бололтой. Түүнийг төхөөрөөд махыг нь зах дээр зарж өөр шар худалдаж авахаас» гэж ярьж байна аа. Тэгэхээр чи одоо хоол ундандаа орж, эрүүл болохгүй бол базаахгүй юм болох нь байна шүү? гэж ятгаж гэнэ. Ийм юм болно гэж бодоо ч үгүй баашилж хэвтсэн шар илжигний үгийг дагах болов. Маргааш өглөө нь тариачин өвс тэжээл тавьж өгөхөөр хашаандаа ороход нөгөө өвчтэй шар нь зүв зүгээр өвс ховдоглон үмхэлж гарсанд тариачин, тэр өдрөө л хоёр шардаа анжис чирч газраа хагалжээ. Хэдэн өдөр өнгөрсний хойно нөгөө шар бас л оногдсон зовлонгоо илжгэнд яншиж гарч дээ. Яавал хөөрхий шарын зовлонг хөнгөрүүлье дээ гэж илжиг бодож бодож гэнэт нэгэн санаа олж гэнэ. Тэгээд баярласандаа дуу алдан, шараас

	— Чи зовлонгоосоо салах юм сан гээд байл уу? гэж асуусанд

	—Тэгэлгүй яах вэ. Өдрийн бодол, шөнийн зүүд болоод байна гэжээ.

	— За тэгвэл эднийхээс оргоцгооё! Алсхан бэлчээрт гарч дураараа, чөлөөтэй амьдаръя гэж илжиг хэлэв.

	— Ээ, мэдэхгүйдээ сонсоход сайхан боловч яаж чоно, бард баригдалгүй амьд явах билээ? гэж зориг мохон шар асуув.

	Тэр яах вэ, бас л нэг арга бодож олно биз гэснээр тэр шөнөдөө илжиг, шар хоёр хашаанаасаа гарч оргов гэнэ. Маргааш шөнө нь нэг гацаа бараадаж хоноод үүрээр цааш хөдөлжээ. Тэгтэл байшингийн дээвэр дээрээс нэг тахиа тэр хоёрыг хараад

	— Хөөе! та хоёр хаа хүрэх нь вэ? гэж хашхирав.

	— Бид гэрээсээ оргож явна. Алс бэлчээрт гарч дураараа амьдарна даа!

	— Тэгвэл намайг аваад явахгүй юу? Манай эзэн намайг төхөөрч иднэ гээд байгаа юмаа!

	— За тэг! тэг Намайг уначих! Хоёулхнаа явснаас гурвуул бол бүр ч зугаатай биз! гэж илжиг хэлжээ.

	Тэр гурав цааш явсаар бас нэг гацааны хажуугаар гартал хулгана дайралдаад

	— Та нар хаа хүрэх нь вэ? гэж асуув.

	— Бид гэрээсээ оргож явна аа! Хаа ч хамаагүй алсхан л явж дураараа амьдарна.

	— Би нэг айлд ноохой засаад тавтай байсан чинь хоёр гурав хоногийн өмнө гэртээ муур аваад ирлээ. Тэгэхээр би өнөө юу, маргааш уу? нэг л өдөр муурт баригдах нь. Намайг та нар минь хамт аваад яваач гэж хулгана гуйв.

	— За яах вэ, намайг унаад яв л даа гэж илжгийг хэлэхэд хулгана дороо л илжигний нуруун дээр гарчээ. Тахиа, хулгана хоёрыг ад үзэж

	— Энэ хэнд ч хэрэггүй, хоолны туламнуудаар яах гэсэн юм бэ? Дэмий л ачааны нэмэр гэж шарыг төвөгшөөхөд илжиг

	— Зүгээр, зүгээр! Нөхөр хэзээ ч хэрэг болдог юм, ад үзээд яах вэ гэжээ. Тэгээд дөрвүүл болоод цааш явлаа. Хэдэн өдөр яваад өвс ургамал өтгөн ургасан нэгэн сайхан газар хүрч очиж гэнэ.

	Эргэн тойрныг харахад сэтгэлд өег эрдэнэ шиш, зэрлэг будаа энд тэндгүй халиураад үүнээс илүү бэлчээртэй нутаг олохгүй гэж илжгийг хэлэхэд бүгд дэмжиж гэнэ. Тэр дөрөв энд тун ч хөгжөөн хөөртэй байж. Тэр дундаа илжиг бүр ч баяртай байв. Тэр өвс идэж ханаад хөрвөөж ийш тийшээ тонгочиж тоглоход нөхөд нь харин чоно мэдчихээс л айж, түүнийг орилж хашхирахгүй байхыг л захиж гэнэ. Жаргалтай амьдралдаа ташуурсан илжиг нөхдийнхөө үгийг огоороод тэнхээ мэдэн орилчхож гэнэ ээ. Энэ дууг уулын цуурай дэмжин өл хоол эрж явсан сүрэг чононд дуулгав. Азарган чоно нэг шаламгай боохойд

	— Энэ илжиг хаа байна, ганцаараа байна уу? үзээд ир! гэж явуулжээ. Тэр чоно ч дуу гарсан зүг харайлгав. Чоно ирж байгааг модон дээр сууж байсан тахиа хамгаас түрүүн харж нөхдөдөө мэдэгдэж гэнэ.

	— Бидний үгийг тоолгүй хашхирч байж чоно дуудаад ирлээ гэж шарыг унтууцан өгүүлэхэд илжиг

	— Зүгээр, зүгээр санаа зоволтгүй найз минь, би аргална. Чи одоо нуугд! Намайг дуудтал бүү гарч ирээрэй гэж гэнэ.. Шар ч нуугдаж чоно ч ирж. Тарган илжиг тааваараа идээшилж байхыг хараад тэр чоно «бусдадаа очиж бушуухан мэдэгдье» гэснээ түүнийг харах бүр хорхой нь хүрч, шүлсээ залгин» ер нь өөрөө эхлээд цадтал идэж авдаг хэрэг, дараа нь юу ч болсон хамаа алга» гэж шийдээд илжиг рүү дөхөж очоод

	— За илжиг чиний ертөнц дээр тоос хөдөлгөх хугацаа ингээд дууслаа даа. Одоо чамайг иднэ! гэсэнд,

	— Одоо яая гэх вэ нэгэнт л ийм болсноос хойш! Миний хойд хөлд зөөлхөн, амттай өөхтэй мах байдаг юм. Түүнээс минь л эхлээд ид дээ. Би хэвтье! гэж гэнэ. Чоно үгэнд орж хойд хөлөөс нь эхлэн идэхээр очтол илжиг дагз дунд нь онхолдтол нь өшиглөчхөөд

	— Хүүе баатрууд минь чоныг тонилгоорой! гэж хашхирав. Шар дайран, сэлмэн эврээрээ цоо мөргөж, хулгана хөлийг нь час хийтэл хазаж, тахиа гоогочин хажуу хавирганаас нь зулгартал тоншиж гарчээ. Арай гэж амь зулбасан чоно толгой хандсан зүгтээ зугтаж гэнэ. Түүнийг хүлээж ядаж байсан чононууд аль ч учрыг олсонгүй, сүүлээ хавчин дагаж жилийжээ. Айж зугтсан чонын сүрэг эргээд нөгөө газраа ч олохооргүй холдож гэнэ. Ингэж л шар, тахиа, хулгана гурав овт илжигнийхээ хамт айх аюулгүй амар жимэр амьдрах болжээ.


ҮНЭГ ЯСТ МЭЛХИЙ, ШОРГООЛЖ ГУРАВ

	 

	Нэг өдөр үнэг, яст мэлхий, шоргоолж гурав зугаалж явжээ. Тэгтэл замаар шар будаа гоожуулаад асгачихсан таарч. «Хайран будаа, одоо яадаг юм билээ» гэж гайхалдаж зогстол үнэг бүхнээс түрүүнд

	— Ерөөсөө энэ будааг түүж аваад тарьчихъя, ургахаар нь хурааж аваад гурвуулаа адилхан хуваагаад авъя гэж ам нээжээ. Яст мэлхий, шоргоолж хоёр ч дуртай нь аргагүй түүлцэв.

	— Одоо тарих аятайхан газар олох хэрэгтэй юм даа гэж яст мэлхийн хэлснээр гурвуул газар хайж гарчээ. Явж явж

	— Энд л боломжийн газар байна гэж шоргоолжны хэлснийг үнэг, яст мэлхий хоёр ч аялдлаа.

	Жаал ажиллаж байснаа үнэг оорцог толгойг зааж

	— Ээ! найз нар минь энэ оорцог толгой нурж бидний талбайг дарж ажлыг маань баллаж магадгүй. Та хоёр ажлаа хийж бай! Би энэ оорцог толгойг нураалгүй тогтоож аргацааж байя гээд явчихжээ. Үнэг толгой дээр гараад унтаад өгч гэнэ. Орой яст мэлхий, шоргоолж хоёр газраа хагалж дуусаад амрах газар хайж явааг үнэг мэдээд

	— Намайг энэ толгой дээр очиход нурж эхэлж байхгүй юу? Би л очоогүй бол бидний тариа ч байхгүй, бид ч өөрснөө дарагдаж үхэх байлаа, арай л гэж тогтоов шүү гэж ёолж хайлсаар уулзав.

	Яст мэлхий, шоргоолж хоёр ч үнэмшиж маргааш нь будаагаа суулгачхаад, ургаж боловсрохыг хүлээж гэнэ. Тэгээд намар нь шоргоолж, яст мэлхий хоёр боловсорч гүйцсэн будаагаа хураав. Тэгтэл үнэг хаанаас ч юм гарч ирчихсэн

	— Найз нар минь бид тийм ч их будаа авч бас л чадсангүй. Ер нь тэмцээн хийж аль түрүүлсэн нь авъя. Тэгэхгүй бол энэ будаа чинь аманд ч үгүй, хамарт ч үгүй жаахан юм байна гэсээр овоолсон будааг тойрон алхлав гэнэ.

	— Яаж тэмцэлдэх гэж? гэж яст мэлхийг асуухад

	— Тэр харагдаж байгаа бутыг тойрч уралдъя! Хэн түрүүлсэн нь будаагаа авъя гэв.

	— Яст мэлхий, шоргоолж хоёр түүнтэй уралдахаас өөр арга олдсонгүй.

	— За гүйхэд бэлтгээрэй! гэж үнэгийг хашхирахад яст мэлхий, шоргоолж хоёр ч уралдахаар зэхэж гэнэ.

	— Гүйгээд! гэж хэлэнгүүтээ үнэг байдаг чадлаараа харайлгахад шоргоолж самбаачилж сүүлнээс нь зүүгдчихжээ. Үнэг тэнхээ мэдэн гүйсээр хамгийн түрүүн будааны дэргэд хүрээд сахлаг сүүлээ овоолсон будаан дээр тавьж эргэн хараад

	— За, ургац минийх боллоо, шив дээ! гэхэд

	— Хөөе, үнэг гуай, наад сүүлээ аваарай. Намайг дарж алж магадгүй нь байна шүү! Ургац минийх боллоо гэв үү Би аль хэдийн ирээд энд хүлээж байна шүү гэж шоргоолж хэлжээ.

	— Юу гэсэн үг вэ? Чамайг надаас хурдан гүйдэг гэхэд хэн ч үнэмшихгүй гэж үнэг хэрүүл өдөв. Энэ үед яст мэлхий мөлхсөөр хүрч ирээд шоргоолжтой зэрэгцэн зогсож

	— Үнэг минь маргаан дэгдээгээд байх явдалгүй шүү! Чамайг хоёр тайган нохой хайгаад байгааг мэдээгүй биз! Тэр хоёр надтай таараад нүхийг чинь заагаад аль! гэж бүр сандаргалаа. Би яалаа гэж чамайгаа зааж өгөх билээ дээ. Тэгтэл уурлаад намайг зуусан шүү. Чи нохой хуцаж байгааг дуулж байна уу? Аягүй бол наашаа л ирж байгаа байх гэсэнд үнэг үнэмшиж, айн зугтав. Ингэж л яст мэлхий, шоргоолж хоёр арга бааштай үнэгийг мэхэлж явуулаад ургацаа хувааж авчээ. Тэд өвлийн турш идэх хоолоор гачигдсангүй амар сайхан жаргаж гэнэ ээ.


ТАРИАЧИН, БААВГАЙ ХОЁР

	 

	Нэг тариачин буудай тарьж гэнэ. Соёолж байсан буудайг нь нэг баавгай гишгэчин явж явж, талбайд нь хэвтээд өгчээ. Нөгөө тариачин түүнийг харж хий л халаглахаас цааш яаж ч чадсангүй явуулжээ.

	Намар, ургасан буудайгаа тариачин эр хадаж индээд шигшиж тээрэмдэн гурил болгожээ. Тэгтэл нөгөө баавгай хүрч ирээд

	— За хамтран зүтгэгч минь, сайн байна уу? гэсэнд тариачин

	— Сайн, сайн байна уу? Юун хамтран зүтгэгч билээ! гэж гайхав. Баавгай уурлан

	— Чи чинь одоо хүртэл намайг хамтран зүтгэгч гэдгийг мэдээгүй юм уу? гэж хүрхрэв.

	— Би яаж мэдэх билээ, чи ямар надтай хамтран ажиллаж байсан биш гэж тариачныг хэлэхэд баавгай түүнийг дагуулан тариан талбайд нь очиж, хэвтдэг газраа заагаад

	— Би өдөр бүр энд ирж хэвтээд бор шувууг буулгахгүй үргээдэг байлаа. Хэрвээ тэгээгүй бол чиний буудайнаас ганц ч үр үлдэхгүй байсан юм гэж учирлажээ.

	Энэ хар идлэгийн тулмаас яагаад ч салж чадахгүй болсноо тариачин ойлгоод

	— За яах вэ, тариагаа хувааж авъя даа гээд тээрэм дээр очиж буудайгаа хоёр тэнцүү хуваагаад

	— Чиний хувийг хийж өгье, шуудай аваад ир! гэж баавгайд хэлж гэнэ.

	— Над юуны шуудай байх билээ гэсэнд

	— Тэгвэл манай руу яваад над, бас өөртөө шуудай аваад ир гэжээ. Тэгтэл,

	— Чи яв! Би энд буудайгаа харж байя! гэж баавгай хүрхрэв. Тариачин гэртээ очиж

	— Баавгай манай буудайн талыг авна гэнэ ээ! Ямар нэг арга бодохгүй л бол буудайгаа өгч салах нь дээ! гэж авгайдаа хэлсэнд

	— За яах вэ, чи буцаад яв! Би хойноос чинь очиж айлгая гэжээ. Тариачин хоёр шуудай аваад тээрэм дээрээ очвол баавгай нүх ухаж байна гэнэ.

	— Чи чинь нүх ухаж яах нь вэ!

	— Би өөрийнхөө тариаг энд булнаа гэжээ. Тэгтэл тариачны авгай тосгоны бүх хүүхдийг дагуулчихсан илжгэн дээрээ шуудай үнс ачаад ирж явна гэнэ ээ. Ойртож очоод нөгөө авгай хүүхдүүдийг байдаг чадлаар нь хашхирч гуаглуулсаар, өөрөө илжгэн дээр тэгнэсэн шуудайтай үнсээ саваагаар балбаж тэнгэр тулам цагаан манан пургиулсаар ирэхийг баавгай хараад балмагдан айхдаа ухаж байсан нүхэндээ орж нуугдав гэнэ.

	Нөгөө авгай байдаг байдлаараа

	— Хүүе тариачин чи, баавгай хараагүй биз! гэж хашхирсанд

	— Чи баавгайгаар яах нь вэ? гэж асуув.

	— Хааны гүнж өвдөөд баавгайн өөх идвэл эдгэнэ гэсэн юм аа гэхийг баавгай сонсоод тариачинд,

	— Ээ, хамтран зүтгэгч минь намайг бүү хэлээрэй гэж гуйхад

	— Бүгшсэн бүгшээгүй чамайг олно, чих чинь цухуйгаад байна шүү дээ гэж гэнэ.

	— Тэгвэл хурцхан шиг хадуураар миний чихийг тастаад хаячих гэв. Тариачин, баавгайн чихийг автал нөгөө авгай

	— Чи үнэхээр баавгай хараагүй гэж үү дээ гэж хашхирав.

	— Үгүй, юу ч хараагүй.

	— Чи яах гэж худал хэлээд байна, чиний дэргэд толгой нь цухуйгаад байгаа юм биш үү? гэсэнд баавгай өндийгөөд дэргэдээ нөгөө хурц хадуураа бариад зогсож байгаа тариачныг хармагцаа

	— Би толгойгоо тастуулж чадашгүй! гэж муухай бахираад нүхнээс үсэрч гаран зугтах нь тэр ээ. Үүнээс хойш баавгай тариан талбайд дахин үзэгдэхээ больсон юм гэдэг.


ТОХОЙН ЧИНЭЭ ХҮҮ

	 

	Эрт цагт Тохойн чинээ хүү гэж байжээ. Эцэг эх нь

	— Ийм мөчид хүүхэд юу л хийж гийгүүлэх вэ гэж ярилцдаг байв.

	Харин Тохойн чинээ хүү өдөр өнгөрөх тутам цовоо сэргэлэн, гавшгай, шалмаг болсоор байжээ. Эхийгээ ус авахаар явахад

	— Ээжээ та хэрэггүй, би аваад ирье гээд л ус аваад ирнэ. Хашааны хог шүүрдэх гэтэл шүүрийг нь аваад л гял цал шүүрдчихнэ. Тутарга цэвэрлэж байвал очоод л хэнээс ч дутахгүй цэвэрлэчихнэ. Нэг өдөр талбайд тариа хадаж байгаа эцэгт нь хоол аваачиж өгөхөөр ээжийгээ явах гэж байгааг мэдээд тэр

	— Би аавдаа хоолыг нь хүргэж өгөөд ирье гээд савтай будааг толгой дээрээ тавьчхаад хангинатал дуулаад арилж өгчээ. Хүмүүс дуулж байгаа хүн нь харагдахгүй мөртөө хажууханд хадаагаад байгаа дууг нь сонсоод ихэд гайхаж гэнэ. Тохойн чинээ хүү тариан талбайгаар алхсаар эцэг дээрээ ирж, — Та суугаад хоолоо идэж бай! Би хадаж байя! гэж хэлэхэд

	— Миний хүү хэрэггүй, тариа хадаж чадахгүй гэж хоригложээ. Тохойн чинээ хүү

	— Би чадалгүй яах вэ дээ гээд хадуурыг авч тариаг хадаж гарч гэнэ. Талбайн ихэнхийн тариаг хадчихсанд эцэг нь ихэд баярлаж дээ. Тэгээд Тохойн чинээ хүү гэр өөдөө буцаж явтал гуринхалсан чоно дайралдаж түүнийг ганц үсрээд үмхчих нь тэр. Өлсгөлөн чоно түүнд цадсангүй цааш хоол эрсээр хонин сүрэг хараад гэтэн, яг нэгийг барьдгийн даваан дээр Тохойн чинээ хүү чононы гэдэс дотроос:

	— Хүүе хоньчин минь ээ! Бүү алмайр! Чоно хонийг чинь идэх гэж байна шүү гэж байдаг чадлаараа хашхирч гэнэ. Хоньчин дууг нь сонсоод чоныг хөөж явуулж. Өлсгөлөн чоно хэдэн өдөр хоол эрж гүйсээр эцэст нь хэсэг хонины бараа харж баярлан нэг төлөг барьдгийн даваан дээр бас л Тохойн чинээ хүү

	—Хүүе! Бүү алмайраарай хонийг чинь чоно барих гэж байна шүү! гэж чонын гэдэс дотроос байдаг чадлаараа хашхирав. Энэ чимээгээр хоньчин чоныг хөөж зайлуулжээ.

	Өлсөж ядран тамир тэнхээ нь барагдсан чоно, Тохойн чинээ хүүг залгиж гоомойдсоноо мэдээд үүнээс яаж салъя даа гэж бодлогошрон үлгэн салган гэлдрэв гэнэ. Тэгснээ Тохойн чинээ хүүг гэдэснээсээ гаргах гэж эргийн нэг захаас нөгөө ирмэг рүү ахин дахин үсэрч гарчээ. Чоно арай гэж түүнээс салж баярлан зугтаж гэнэ. Эргийн мухарт унасан Тохойн чинээ хүү түүнээс гарах гэж хэчнээн зүтгэвч чадсангүй. Яах ч учраа олохгүй дээшээ хартал шидэмс чирсэн өвгөн явах харагджээ.

	— Өвөө! Та наад шидэмснийхээ үзүүрийг явуулахгүй юу? Би түүний чинь үзүүрээс дүүжлэгдээд гарчихъя гэж хашхирсанд тэр өвгөн ийш тийшээ хараад юу ч харагдсангүйд гайхаж

	— Хэн бэ? Чи хаа байна аа?

	— Наашаа энэ эргийн мухар руу шидэмснийхээ үзүүрийг явуул! Тэгээд гараад ирэхээр нь хэн болохыг та хараарай гэж. Өвгөн Тохойн чинээ хүүг татан гаргахад

	— Гялайлаа өвөө! Урт насалж удаан жаргаарай! гэж ерөөжээ. Эцэг, эх хоёр нь Тохойн чинээ хүүгээ буцаж ирсэнд баяр хөөр болж

	— Ажил төрөлд гар хөлийн минь үзүүр болсон ганц хайртай хүү минь ирлээ гэж тосгоныхоо бүх хүмүүсийг урьж найр хийж, амар сайхан жаргаж гэнэ ээ.


НОГООЛЗОЙ, ЗААН ХОЁР

	 

	Ногоолзой шувуу нэгэн модны мөчирт үүрээ засаж өндөглөн амар тайван сууж байжээ. Тэгтэл нэг өдөр заан модыг нь шөргөөхөд үүртэй өндөг нь унаж бяцарч гэнэ ээ. Хөөрхий шувуухай уй гашуу болж уйлж хайлж дээ. Хэд хоногийн дараа тэр шувуу дахиад үүр засаж өндөглөжээ. Мөн л заан ирж модыг нь шөргөөн ангаахайнуудыг нь модноос унагажээ. Ногоолзой уйлж хайлан:

	— Өрөвдөх сэтгэлгүй заан чи үүрийг минь эвдэлж үр хүүхдийг минь хөнөөлөө, би чамаас өшөөгөө авна даа гэж занажээ. Заан хошуугаа өргөн доог тохуу хийн:

	— Ээ чааваас даа, ийм өчүүхэн амьтан очиж очиж надаас өшөө авна гэж үү? Ёстой нэг санаанд багтахааргүй юм ярьж байна. За яах вэ чаддаг л юм бол авч л байхгүй юу даа гэж огт тоосон шинжгүй сонжжээ.

	Өр зүрхээ зүсүүлсэн тэр шувуухай бөөн бөөн нулимс унагасаар хуучин танил ухаант хэрээнд очвол

	— За чи чинь юу болоод ингэж уйлж унжиж явна! гэсээр угтаж гэнэ.

	— Хэрээ минь над туслаач! Миний үүрээ зассан модыг заан шөргөөн гэр орон, үр хүүхдийг минь хөнөөлөө. Ингээд би яах ч учраа олохгүй зовж шаналж явна даа гэж учраа хэлжээ.

	— Аа тийм үү? Заан ч тун тоогүй юм хийж дээ. Түүнийг зүгээр орхиж болохгүй. Би найз нартайгаа үгсье гээд түүнийг дагуулж явсаар зөгийнд очиж шувуухайд тохиолдсон зовлонг тоочив гэнэ.

	Зөгий ч зааныг яаж хашраахаа бодсоор танил мэлхий рүүгээ тэднийг дагуулан явжээ. Тэгээд дөрвүүл яахаа ярилдаад зааныд очиж. Зөгийнүүд эхлээд заан руу дайрч чихийг нь халуу оргитол хатгаж. Заан сандарч хөрвөөн чихээ хий л газар үрэв гэнэ. Энэ хооронд бусад зөгийнүүд түүний арай л арьс нимгэнтэй газар болох нүдийг нь тойрон зовхийг нь хатгаж. Зааны зовхи тэр дороо пөмбийн хавдаад юу ч харж чадахаа болих нь тэр. Аргаа ядсан заан яах ч чадалгүй болж тарайн хэвтээд өгчээ. Гэсэн ч нүд огт засарсангүй, бүр юу ч харж чадахааргүй болж гэнэ ээ. Удаан хэвтсэн зааны ам нь цангаж байгааг мэдсэн мэлхий нөхдөө дагуулан эгц эргэн дээр очоод вааглалдаж. Мэлхийн вааглаж байгаа газарт лав ус байж таарна гэж бодсон заан босож тээшийгээ зүглэж дээ. Зааныг туйтран явсаар эргийн ирмэг дээрээс хөл алдан нисэж үхдэгийн даваан дээр хэрээ дээгүүр нь эргэлдэж

	Хүүе! заан чи ухар! Тэгэхгүй бол эрэг рүү нисэж үхлээ шүү гэж гуугачсанд заан сандарч ухарч гэнэ.

	Мэлхийнүүд нөгөө талд нь гарч ваага ваага гэж дуугарсанд заан

	— Ус энэ талд нь байсан юм байна шүү! гэж, бодоод нөгөө зүг рүү нь тэмтчин алхалжээ.

	— Хүүе? Заан чи буцаж ухар гэм. Эрэг рүү нисэж үхлээ шүү гэж хэрээний гуаглах дуунаар заан гайхаш тасран эргэж. Ингэж хэрээ, мэлхийнүүд зааныг олонтоо тохуурхжээ. Бүр ядарч сөгөө нь тасарсан заан арай ядан хавдсан зовхио сөхөж хартал үнэхээр өндөр эргийн ирмэгээс унадгийн даваан дээр зогсож байгаагаа мэдээд үнхэлцгээ хагартал айн буцаж явж гэнэ ээ.

	Энэ үед ногоолзой шувуухай нисэн очиж:

	— Хөөе, мугуйд заан чи миний үүрийг унагаж үр хүүхдийг минь хөнөөл үү? Чи жижиг нь томыгоо дийлэхгүй гэсэн биз! Жижиг ч гэсэн эв нэгдэлтэй байвал чам шиг том амьтныг ч болсон дийлдгийг одоо ойлгов уу? гэж тавлан амыг нь асуусанд

	— Би ойлгож мэдлээ. Дахиад тэгж бага буурайд дээрэлхэж явдгаа болъё гэж заан үнэн голоосоо өгүүлж гэнэ ээ. Үүнээс хойш заан үнэхээр энэрэнгүй номхон амьтан болсон юм санжээ.


ӨӨД НЬ ХАЯСАН ЧУЛУУ ӨӨРИЙН ТОЛГОЙ ДЭЭР

	 

	Нэг үнэг ойгоор хоол бэдэрч хэд хоног шогшоод юу ч олсонгүй. Дэмий л ийш тийшээ хэрэн тэнэсээр туйлдаа хүртэл ядарч гэнэ. Ядарч сульдсандаа толгой нь эргэсэн тэр үнэг нэг гүн нүхний дэргэд амрахаар хэвтжээ. Үнэгний эрээлжилсэн нүдэнд хонины өөхөн цагаан сүүл байн байн харагдаж тэр бүү хэл, үнэр нь ханхлах шиг болж гэнэ. Зүүд үнэн эсэхийн учрыг олох гэж оролдож ядаж. Гайхсан үнэгний нүдэнд хонины үнэхээр уураг сүүл нүхний ёроолд харагдаад байх шиг байжээ.

	Үнэг шууд л нүх рүү харайгаад буутал дагзаараа чулуу мөргөн ухаан алдчихжээ. Ухаан орсон хойноо үзвэл хонины сүүл биш өөхөн цагаан чулуу байна гэнэ. Тэгээд тэр гүн нүхний ёроолоос гарах аргаа олохгүй явж байтал дээр нь нэг юм сүүтгэнэж цөөвөр чоно улихыг сонсжээ.

	«Ов мэхээр гайхагддаг үнэг намайг нүхний ёроолд үхлээ хүлээж хэвтээг энэ муу тэнэг цөөвөр мэдчихээд баярлаж байна аа даа» гэж муу санаалан бодоод:

	— Хөөе! чи хэн гэгч вэ? Олсон хоол ч тавтай идүүлчихгүй юунд улиад байна! гэж хашхирчээ. Цөөвөр, нүх рүү өнгийн харвал нэгэн цав цагаан юмны дэргэд үнэг шогнойн сууж байна гэнэ.

	Үнэг минь чи юу хийж байна аа? гэхэд нь

	— Чи юу хийж байгааг харахгүй байна уу? Хонины өөхөн сүүл идэж байна гэж. Өөх гэдэг үг сонссон цөөврийн шүлс нь гоожиж сайтар ажвал цагаан чулуу үнэхээр хонины сүүл шиг харагдаж гэнэ.

	— Хүүе! үнэгээ чамайг өөхөн сүүлээ надтай хуваавал би чамайг насан туршдаа хоол хүнсээр гачигдаж дутагдахгүй явахыг үнэн санаанаас залбиран ерөөнө шүү гэж цөөврийг хэлэхэд

	— За яах вэ, энэ өөх чи бид хоёрт хүрэх юм байна, ороод ир гэсэнд өлссөн цөөвөр нүх рүү үсэрч яг л үнэг шиг чулуу мөргөн ухаан алдаж тэрийн унав.

	Үнэг түүнийг хараад эг маггүй чангаар хөхөрч гарчээ. Тэр инээдийг ойролцоо явсан арслан дуулаад

	— Энэ үнэг юунаас ингэж инээд наад болдог байна? гэж гайхаад нүх рүү шагайж. Үнэг, түүнийг хараад инээдээ татаж «За энэ ч базаахгүй юм болох нь. Энэ арслан намайг хараад баярлаж байгаа юм биш биз дээ. Арай ч үгүй биз» гэж бодоод

	— Араатны хаан та өөрөө хүрээд ирсэн чинь бүр ч сайн байна! Би танд өгөх гээд энэ нүхэнд хонины томоо өөхөн сүүл нуучихсан юм. Өөрөө өнөөдөр аваачиж өгөх гэсэн чинь даадаггүй. Бүр ядахдаа цөөвөр чоныг гуйсан юм. Гэтэл бас л хоёулаа хүч хүрэхгүй байна гэж хэлж гэнэ.

	Арслан анхааралтай ажвал нээрэн дэргэд нь хонины сүүл шиг томоо цагаан юм харагдаж дээ.

	— За яах вэ би өөрөө авъя гээд арслан нүх рүү үсэрч гэнэ. Энэ удаа үнэг араатныг хуурч чадсандаа бахархан хөхөрч чадсангүй. Арслан нөгөө том чулуун дээр үнэг, цөөвөр хоёрыг няц даран унажээ. Ингэж л өөд нь хаясан чулуу өөрийн толгой дээр бууна гэгч болжээ.


ЗАЛЬХАЙ ҮНЭГ, МААНАГ ЧОНО ХОЁР

	 

	Эрт цагт нэг үнэг шиншилж явсаар болц сайтай жимсний нэг цэцэрлэг олж гэнэ. Тэгээд шөнө бүр цэцэрлэгт орж усан үзмээс цадталаа идээд тэнд нь чилээгээ гаргаж, өглөө амьтан хүний хөлөөс өмнө айвуу тайвуухан буцдаг болжээ.

	Энд тэндгүй бяцарсан усан үзмийн хонгорцог, бас гишгэгдэж налсан навчийг үзээд цэцэрлэгч харамсаж, хэдэн өдөр ажиж энэ ичгүүргүй хулгайчийг барихаар шийдэж гэнэ. Цэцэрлэгт ордог хаалганы яг зам дээр хавх зоогоод дээр нь хонины сүүл тавьжээ. Шөнө болоход үнэг сурсан замаараа гүйн ирэнгүүтээ хаалганы дэргэд хонины сүүл байгааг харав. Үнэг ч хавхны өгөөж байна гэдгийг гадарлажээ. Тэр хонины өөхөн сүүлийг харах бүрий үнэгний арааных нь шүлс асгарч хорхойгоо дарах сан гэж бодовч өөрийгөө тэгж ч урхинд хаяж яаж болох вэ дээ. Тэгээд түүнийг тойрч усан үзмийн цэцэрлэг рүү оржээ. Хэчнээн үмхэлсэн ч усан үзэм амт шимтгүй гашуун юм шиг санагдаад зажлахаас дургүй нь хүрч. Үнэг өөрийн эрхгүй сүүл рүү харж шүлсээ залгин хэл амаа долоон идэх сэн гэж бодогдоод болсонгүй гэнэ.

	Арай ядан биеэ захирч, цэцэрлэгээс гарч явсан ч өөхөн сүүл, нүдэнд нь харагдаад болж өгдөггүй. Усан үзэм идэж амаа завааруулж байснаас яаж өөхөн сүүл гулгуулж өлөн ходоодоо тослох билээ гэж арга сүйхээлэн бодсоор явж гэнэ.

	Тэгтэл чоно хөндөлдөн ирээд

	— За зальт шар минь, чамтай уулзах хүслэн болж байтал сайн амьтан санаагаараа гэж өөрөө яваад ирэв үү? Үхэхийнхээ өмнө үйлдсэн бүх нүглээ гэмшин наманчил гэв.

	— Ээ! Би ч гэсэн зоригт баатар тантай аль хэдийнээс уулзах сан гэж мөрөөдөж явсан юм. Нэг л боломж гарахгүй байсаар өдий хүрлээ гэж үнэг саймсран хэлээд

	— Би таныг цэцэрлэгтээ урих гэсэн юм. Миний цэцэрлэг зүгээр нэг цэцэрлэг ч биш шүү, үнэхээр гайхамшиг гэж мэд. Нэг талаар нь алим, усан үзэм алаглаад, нөгөө талаар нь лийр, амтлаг шүүстэй бусад жимс багсайгаад, эргэн тойрноор ус горхи шоржигнон урсаад, тэнд ургасан цэцэг навчны үзэсгэлэнтэйг яриад ч яах вэ. Ер нь энхжиний орон л гэсэн үг. Тэнд би танд хонины уураг сүүл тавьсан юм сан, түүнийг минь зооглож соёрх гэв.

	— Аа муу зальт үнэг чи бусдыг мэхэлж дөнгөж байсан байж болох юм. Харин намайг залилж чадахгүй шүү гэж чоныг агзчихад

	— Ээ! та яасан муу санаатай юм бэ? Ийм санаа чинь л эв түнжинг эвддэг зүйлийн нэг шүү дээ гэж үнэг инээмсэглэн хэлээд

	— За хоёулаа цуг явъя очиж сүүл зоогло гэжээ. Хонины сүүлний тухай сонссон чононы ходоодны шүлс асгарч үнэгийг дагаж явлаа. Явсаар чоно үзэсгэлэнт цэцэрлэгийг үзээд үнэхээр уулга алдан гайхав. Үнэг шарвалзан улам ч баяртайяа өмнө хойно нь гарч чоныг дагуулан явсаар хонины сүүлний дэргэд аваачаад

	— За би үнэн хэлсэн байгаа биз. Та зоогло, зоогло! гэж ятгаж гэнэ. Чонын хорхой хүрч биеэ ч барьж чадсангүй, сүүлийг идэх гэж ухасхийтэл тэвх бууж хавханд урд хоёр хөлөө хийчхэв. Чоно сандарч хөлөө хэчнээн угзравч авч чадсангүй. Тэгээд үнэгийг эргэн харж

	— Миний хөл нэг юманд тээглээд гарч өгөхгүй байна. Яаж авах вэ, хэлээд өгөөч! гэж гуйсанд харин үнэг

	— Чи чинь баатар хүчтэй, зоригтой гээд л сайрхдаг биз дээ! Угз татаад л авчихгүй юу гэж хээвнэг хэлж гэнэ. Чоно байдаг тэнхээгээрээ угзартал хөл нь хугарч мэдээ алдав. Зальт үнэг, хонины сүүлийг авч ховдоглон идээд маанаг чоныг шоолсоор, цэцэрлэгээс гарч одож гэнэ.


ТУРКМЕН

	 

	ТӨӨ БИЕТ, ХОЁР ТӨӨ САХАЛТ

	 

	Гурван хүүтэй нэгэн өвгөн байжээ. Тэдний хоёр их хүү нь бие бялдар томтой хүч чадалтай юм санж. Харин отгон хүү нь төө хэрийн биетэй мөртөө хоёр төө урт сахалтай юм гэнэ. Тэгээд ч ах нар нь «Төө биет, хоёр төө сахалт» гэж хочилдог байжээ. Нэг өдөр эцэг нь хүүхдээ дуудан

	— Хайрт хүүхдүүд минь ээ! Тэртээ уулын цаана суудаг шунахай шулам хоёр зоосыг минь зээлж аваад одоо болтол өгдөггүй. Зоосоо авч илжгээ тахлах хадаас худалдаж авмаар байна. Та нарын хэн чинь явж өрөө нэхэж ирж чадах вэ? гэж асуув. Ууган хүү нь

	— Би яваад ирье! гэхэд эцэг нь ч дуртай л байжээ. Хүү шулмынд очоод

	— Шулам чи, яагаад эцгээс минь зээлж авсан зоосоо одоо болтол эргүүлж өгөхгүй байна? гэж нэхсэнд

	— Хүлээж л бай! Би тэр зоосыг чинь ногооны хашаандаа булчихсан юм. Одоо болтол ургаагүй л байна гэж гэнэ.

	— Аа, чи залилах гэж байна уу? Одоохон хоёр зоосыг маань өг! Эцэг маань түүгээр илжгээ тахлах хадаас худалдаж авах гэсэн юм гэж хэлсэн хүүгийн ширүүн үгэнд шулам уурлан сахлаас нь шүүрч аваад чирч, худагт хаяад тээрмийн том чулуугаар амсрыг нь таглачихжээ.

	Дунд хүү үүнийг мэдээд

	— Намайг шулмынх руу явуулаач. Би очиж ахыгаа гаргаад хоёр зоосоо аваад ирье гэж эцгээсээ гуйв гэнэ.

	— Хүү минь, хурдхан л буцаж ирээрэй! Илжгийг чинь тахлах хадаас байхгүй байна шүү! гэж хэлээд эцэг нь явуулжээ.

	Дунд хүү шулмынд очоод

	— Хөөе, муу хараал идмэр шулам чи! Миний ахыг хаана хийснээ хэл! Эцгээс минь авсан хоёр зоосыг одоохон өг! гэж шаардсанд

	— Танай ах чинь худаг дотор суугаад хоёр зоосоо тоолж ядаж байна. Чи очоод туслаад өг! Хоёулаа бол учрыг хурдан олох биз гэж хэлэнгүүтээ шулам, дунд хүүгийн сахлаас шүүрч аваад нөгөө худаг руу шидчихжээ.

	Төө биет, хоёр төө сахалт хүү энэ бүхнийг мэдээд

	— Намайг шулмынх руу явуулж өгөөч. Би ах нараа чөлөөлж, зоосоо ч аваад шулмыг дараад ирье гэж гуйсанд эцэг нь сандарч

	— Ээ, хүү минь, чамайг бодвол хүчтэй тэнхээтэй хоёр ах чинь дийлээгүй юм. Төө биетэй, хоёр төө сахалтай мөчил чи яаж дийлэх вэ? Тэр шулам айхавтар хүчтэй юм байна. Хоёр хүүтэйгээ эсэн мэнд уулздаг ч өнгөрлөө гэж гэнэ ээ.

	Төө биет, хоёр төө сахалт эцгийнхээ үгэнд орсонгүй, сөөм биет нохойгоо дагуулаад шулмынх руу явжээ. Тэгтэл замд нь нэг цөөвөр чоно тааралдсанд төө биет, хоёр төө сахалт хүү, сөөм биет нохойгоо дуудан

	— Энэ цөөврийг залгиадах! гэсэнд тэр ганц ухас гээд л залгичхаж гэнэ. Цааш явтал бас нэг чоно дайралджээ. Хүү бас л нохойндоо

	— Чоныг залгиадах! гэсэнд ганц ухас гээд л залгичхаж. Цааш явтал яагаад ч гаталж давшгүй, түргэн урсгалтай гол дайралджээ. Төө биет хүү бас л нохойгоо дуудаж

	— Голын усыг дуустал уугаадах! гэж гэнэ. Нохой нь долоосоор голын усыг ширгэтэл уучхаж. Тэгээд цааш явсаар, шулмынд хүрч очжээ.

	Шулмын хаалгыг нь дэлдэж

	— Хөөе, муу бузар хар шулам чи хаалгаа тайлаач? гэж хашхирав. Шулам хаалганыхаа завсраар төөхөн биетэй, хоёр төө сахалтай бяцхан хүү байхыг үзээд уурлан, хаалгаа дэлгэж

	— Хэн намайг сүрдүүлэх гээд байна? Би болжморын ангаахай л ангалзаж байна гэж саналаа. Чамд юу хэрэгтэй вэ? гэж зандрав гэнэ.

	— Хоёр ахаа гаргаж авах гэж явна. Авсан зоосоо түргэн өгөөд амьд сэрүүн дээрээ надаас салбал дээр шүү! гэж төө биет хоёр төө сахалт хэлсэнд шулам даажигнан:

	— Аа, чиний наад сахал чинь хоёр хуруугаар хавчиж авахад болохоор юм гээд сахлаас нь чимхээд

	— Миний тахианууд ойрдоо хүний мах зооглоогүй, идэг! гээд тахианыхаа байр руу шидчихэж. Тахианууд далавчаа дэвэн төө биет, хоёр төө сахалт хүү рүү дайрахаар завдав гэнэ. Төө биет хүү, сөөм биет нохойгоо дуудан

	— Чи, залгисан цөөврөө одоо гаргаадах! гэж. Нохой ч цөөврийг гаргаж, цөөвөр ч бүх тахиаг нь бариад идчихэд

	— За одоо цөөврөө залгиадах! гэж. Нохой ч эргээд залгичхаж гэнэ.

	Өглөө нь шулам тахианыхаа хашаанд орж иртэл, төө биет, хоёр төө сахалт тавтай нь аргагүй нойрсож байсанд уурлаад тахиануудаа дуудсан боловч нэг нь ч байсангүй.

	— Хөөе, сахалт гүрвүүл минь! Миний тахианууд хаа байна? гэж хашхирсанд хүү нойрноосоо сая сэрж нүдээ нухчин

	— Би яаж мэдэх вэ? Надаас айгаад л зугтчихаа биз гэж хэнэг ч үгүй хариулжээ.

	— Аа, тийм үү? Тэгвэл миний хуц чамаас айхгүй байлгүй! Тэр чамайг өвстэйгөө хамт холиод, амьдаар чинь зажилна даа, гайгүй гээд сахлаас нь чимхэж бариад хонины хашаанд хийгээд хаалгыг нь түгжчихэж гэнэ. Нохой нь ч эзнээ дагаад хашаанд орчхож. Төө биет, хоёр төө сахалтын чанх урд аймаар том хуц хонь сүрэл идэн том амаа ангайж харагдсанд сөөм биет нохойгоо дуудан

	— Залгисан чоноо гаргаарай гэснээр нохой ч тэр даруй чоноо гаргаж. Чоно дор нь л хонинуудыг барьчихсанд төө биет

	— Одоо чоноо дахиад залги! гэж. Нохой ч чоноо залгичхаж.

	Өглөө нь шулам хониныхоо хашааг нээж хараад нүдэндээ ч итгэсэнгүй. Төө биет, хоёр төө сахалт юу ч болоогүй юм шиг сүрлийг нь дэвсчихсэн унтаж байжээ.

	— Аа, муу хар зальт минь, хуц хонь хаа байна? гэж тэсэж чадалгүй шулам хашхирав.

	— Надаас айгаад л зугтаа биз.

	— Аа, тийм үү? Тэгвэл би чамайг иднэ дээ гээд хүүг барьж авах гэж савраа сунгахад эрхийн чинээ хүү булт үсрэн шуудайтай сүрлийн цаагуур орж нуугдаад

	— Шулам гуай! Би танай хонин сүргийн хаа байгааг мэднэ ээ гэхэд

	— Хаа байна. Одоохон хэл гэж зандарч гэнэ.

	— Хашаанд байгаа худаг дотор чинь орсон. Үнэмшихгүй бол өөрөө ороод үз л дээ! гэжээ.

	Шулмыг худаг руугаа ормогц нь төө биет, хоёр төө сахалт нохойндоо,

	— Чи залгисан голын усаа одоохон худагт юүл! гэж.

	Нохой худгийг усаар бялхуулсанд шулам хахаж цацан живж гэнэ ээ.

	Төө биет, хоёр төө сахалт хоёр ахынхаа хоригдон зовж байсан нөгөө худаг руу очиж амсрыг нь дарсан тээрмийн чулууг зайлуулж ах нараа гаргаж авав.

	— За ингээд бид шулмыг ч дийллээ. Харин зоосыг маань хаа нуусныг л олох хэрэгтэй байна гэж төө биет, хоёр төө сахалт хүүг хэлэхэд

	— Би шулмын зоосоо хаа нуусныг мэдэж байна. Тэр ногооныхоо хашаанд газар сэндлээд булсан гэж нэг ах нь хэлжээ. Тэр газар нь ухвал долоон ваар алт, долоон ваар мөнгө олджээ.

	— За одоо энэ их алт, мөнгөө яаж гэртээ аваачна даа, даахгүй шүү дээ гэж дунд ахыгаа гайхширан хэлэхэд төө биет, хоёр төө сахалт нохойдоо

	— Чи энэ ваартай алт, мөнгийг залги! гэж шивнэв гэнэ. Эзнээсээ алхам ч холддоггүй үнэнч нохой яах ийхийн завдалгүй ваартай бүх алт мөнгийг залгичхаад ах дүү гурвын урд талд орон гэр рүүгээ сүүлээ шарвагануулан гүйжээ.

	Хүүхдүүдээ үзээд эцгийнх нь баярласныг хэлээд яах вэ. Төө биет хоёр төө сахалт хүү, сөөм биет нохойгоо дуудан залгисан алт мөнгийг нь гаргуулж гэнэ. Эцэг нь ихэд гайхаж

	— Ийм их алт мөнгө хаанаас олов. Арай та нар чинь хүн алж хүрээ талаагүй биз гэж асуухад

	— Үгүй яалаа гэж дээ. Танаас авсан хоёр зоосоо тэр шулам ногооныхоо хашаанд булжээ. Түүнээс л ургасан юм байхгүй юу? гэж ууган хүү нь хариулж гэнэ.

	— За аав минь ганц муу илжгээ тахлах хадаас авахад ч хүрэлцээтэй л мөнгөтэй боллоо доо гэж төө биет хүү үг нэмж гэнэ. Ингэж төө биет, хоёр төө сахалт хүү, сөөм биет нохой хоёрын ачаар ах дүү, айл амьтан бүгдээр аюулт шулмаас ангижирч амар сайхандаа жаргажээ.


УХААНТ ЭХНЭР

	 

	Эрт цагт нэгэн баяны хонийг хариулдаг малчин байжээ. Нэг өдөр цөл газар отроор явах болж, олсон хэдэн зоосоо «Хэнд хадгалуулъя даа. Эзгүй цөлд зоосоор яах ч билээ дээ. Аваад явахаар гээчхэж ч магадгүй. Ер нь хүмүүсийн ярилцаад байдаг шударга даяанчид хадгалуулъя байз» гэж шийдээд зоосоо түүнд өгөөд явж гэнэ ээ. Тэгээд отроос буцаж ирээд даяанчаас хадгалуулсан зоосоо авах гээд очтол:

	— Хүн гуай та юун зоос нэхээд байна? Би таныг зүс үзээ ч үгүй юм байна. Ер нь тан шиг ядуу хүнд юун зоос байх вэ дээ гээд хавьтуулсангүй.

	Тэр хоньчин эр буцаж ирээд зоос хадгалуулсан хүний хуншгүйд гомдон айлындаа орж цөмийг ярьжээ.

	Тэгтэл айлынх нь эхнэр

	— Чи хэрвээ миний үгийг дагавал чиний зоосыг буцааж авч болно оо гээд хоньчныг хаа байх, юу гэж хэлэхийг зааж өгөөд өөрөө нөгөө даяанчийнх руу явжээ.

	— Ээ даяанч ах гуай минь! Манай нөхөр Хив хот орох гэж яваад гурван жил боллоо, буцаж ирсэнгүй. Одоо өөрөө л хойноос нь явахаас даа. Тэгтэл хэдэн зоосоо хүүхдүүддээ орхихоосоо айгаад байна. Таныг хүмүүс ярих нь үнэнч шударга хүн гэх юм, миний зоосыг хадгалж байхгүй юу гэж гуйх гэсэн юм? гэсэнд

	Даяанч тэсгэлгүй баярлаж

	— Тэгэлгүй яах вэ, эрхэм минь! Ийм бэрх цагт хүүхдүүдэд итгэж зоос орхиж яаж болох вэ? Харин над бол санаа зоволтгүй гэж зулгуйдаж гэнэ.

	— Ээ, яасан сайн юм бэ? Бурхан өршөөх болтугай! гээд л тэр эхнэр зоосоо тоолж гарчээ. Энэ үед хоньчин

	— Даяанч ах гуай, би хадгалуулсан зоосоо авах гэж дахиад л ирлээ гэсээр орж очиж. Даяанч

	— Энэ эхнэрийн зоос их юм байна. Тэртэй тэргүй энэ хоньчны хэдээр яах вэ? гэж бодоод авдраа уудалж зоосыг нь өгчээ. Нөгөө эхнэр, зоосоо дахин дахин тоолсоор л сууна гэнэ. Тэгтэл хүү нь,

	— Ээж ээ, ээж ээ! Аав ирсэн, хурдан хариарай гэсээр гүйн орж иржээ.

	— Өө! яасан сайн юм бэ, Манай нөхөр ирсэн бол одоо санаа зовох юмгүй боллоо гээд нөгөө зоосоо эхнэр боож, инээд алдчихаж. Хоньчин, хүү, эхнэр гурав урьд нь ярьж тохирсон ч инээдээ барьж чадсангүй хөхрөлдсөөр л байж. Тэгтэл нөгөө даяанч учиргүй бас инээж гэнэ.

	— Миний нөхөр, энэ хүүгийн эцэг буцаж ирж. Хоньчин маань хадгалуулсан зоосоо авчихлаа. Тэгэхээр бид ч хөгжилдөлгүй яах вэ дээ. Харин та яагаад хөхрөөд байна гэж нөгөө даяанчаас асуусанд

	— Тэгэлгүй яах вэ. Өөрийгөө бодохоос инээд хүрч байна. Би өөрийгөө хүн хүнээс илүү зальтай гэж боддог байхгүй юу? Тэгтэл «эмэгтэй хүний ороосон учгийг эргүүлж гаргахад бэрх» гэж хэлэлцдэгийг мартчихжээ гэж өгүүлж гэнэ ээ.


АНЧИН ХҮҮ

	 

	Эрт цагт нэгэн хүү гурван эрэгтэй, гурван охин дүүтэйгээ ан гөрөө хийж загас барин амьдардаг байжээ. Нэг сайхан өдөр өтгөн зэгсэн ширэнгэд урихаа тавиад нуугдаж суутал шувууны жиргээ сонсогдсонд харвал гурван гургуул байна гэнэ ээ. Урхинд орохыг нь хүлээж баярлаж суутал бөөн дуу шуугиан болсоор хүмүүс ойртох сонсогджээ. Анчин хүү шуугианы зүг гүйн очвол хоёр лам байна гэнэ ээ.

	— Хүүе, ламбугай нар минь түр саатан, дуу шуугаа аядаж үзэхгүй юу? гэж хэлсэнд

	— Яахаараа бид саатаж, бас тэгээд дуугүй байх болж байна гэж нэг лам нь эгдүүцэв.

	— Би энд урхи тавьсан юм, одоохон түүнд маань гурван сайхан гургуул орох гэж байна. Та нарын шуугианаас болоод үргээд нисчих гээд байна шүү дээ гэж учирлажээ.

	— За яах вэ, тэгвэл ингэж тохиръё! Чи бид хоёрт нэг нэг гургуул өгнө гэж амла! Тэгвэл бид хоёр эндээсээ хөдлөх ч үгүй, амаа хамхиж сууя гэж нөгөө лам нь хэлж гэнэ.

	— Ламбугай нар минь! Гэрт маань гэдэс нь хонхолзон хүлээж суугаа гурван эрэгтэй, гурван охин дүү минь байгаа юм шүү дээ. Би яаж ганц гургуулаар тэднийгээ цатгах билээ гэсэнд

	— Аа, гургуулаа өгөх дургүй байгаа бол бид чиний хүсэлтийг биелүүлж чадашгүй гээд урьдахаасаа улам чанга дуугаран зэгсэн ширэнгэ рүү явах гэв. Анчин хүү

	— Хүүе, хүүе! Та нарын хүсэлтээр чинь болъё гэж аргагүйн эрхэнд ам алджээ.

	Тэр, гурван гургуул барьж хоёр ламд нэг, нэгийг өгөөд өөрөө нэгийг нь авч гэнэ. Хоёр лам ч санаандгүй олз олсондоо баярлан салж явахад хүү араас нь

	— Хүүе ээ, ийм сайхан гургуул авсан та нар чинь надад үгүй ядахдаа өчүүхэн ч гэсэн юм бэлэглэдэггүй юм уу? гэж хашхирчээ. Тэгсэн нэг нь эргэж хараад

	— За яах вэ, манин гэдэг үгийг тогтоочхоорой гэж гэнэ.

	— Үгүй энэ чинь юу гэсэн үг юм бэ? гэж хүүг хашхирахад эр ч биш, эм ч биш, саармаг л гэсэн үг дээ гэчхээд хөхрөлдсөөр оджээ.

	Хүү ганц гургуулаар дүү нараа яасан шиг цатгах билээ гэж бодсоор гэр рүүгээ гэлдэрчээ.

	Ингэж тэгсээр хэчнээн ч хугацаа өнгөрснийг бүү мэд! Нэг өдөр тороо усанд тавиад шүүтэл алтан сэлүүртэй үзэсгэлэнтэй сайхан загас баригдаж гэнэ. Ийм загас урьд өмнө үзээгүй болохоор хүн болгон л энэ загасаа хаанд аваачиж өгөх нь дээр гэж зөвлөж гэнэ. Хаан алтан сэлүүрт загасыг үзээд гайхан хойшид ийм ид шидтэй ан амьтан, шувуу, загас авчирч байхыг хүүд тушаагаад атга алтан зоосоор шагнажээ. Хүүг дөнгөж хатавч алхтал хаанд шадар түшмэл нь ойртон очоод

	— Эзэн хаантан минь! Ингэж нэг загас авчирсны төлөө л атга атгаар алт өгөөд байвал сан хөмрөг чинь дороо л хоосорно шүү дээ гэж гаслан өгүүлсэнд

	— За яая гэх вэ, энэ удаа нэгэнт л өгөөд явуулчихсанаас хойш, харин дахиад ингэхээ больё гэжээ. Шадар түшмэл нь

	— Үгүй, юу гэсэн үг вэ? Өгсөн алтаа эргүүлж ав гэж ятгасанд

	— Өгсөн юмаа буцааж авна гэдэг ч өөдгүй л хүний зан даа гэж хааныг хэлэхэд,

	— Эзэнтэн минь таны нэр сүрд ямар ч хоргүйгээр тэр алтыг эргүүлэн авах аргыг би сүвэгчилье гэж гэнэ.

	— За яах вэ, чи хал байлгүйхэн буцааж авч чадахаар бол тэг л дээ.

	— Би тэр хүүгээс энэ алтан сэлүүрт загас чинь эр үү? эм үү? гэж асууя. Тэгээд эр гэвэл «үгүй! бидэнд эм загас хэрэгтэй» гэе. Харин эм гэвэл «үгүй, бидэнд эр загас хэрэгтэй» гээд тэр алтаа буцаагаад авчихъя! гэж түшмэл яаж залилахаа тайлбарлаж гэнэ.

	Хаан, түшмэлийнхээ арга ухааныг гайхан хүүгийн хойноос явуулжээ. Түшмэл, хүүг гүйцэж очоод

	— Хүүе, чиний хаанд өгсөн загас чинь эр юм уу, эм юм уу? гэж асуухад

	— Манин, гэж хариулжээ.

	— Манин гэсэн чинь юу гэсэн үг вэ? гэхэд эр ч юм, эм ч юм л гэсэн үг дээ гэжээ. Түшмэл яаж ч чадсангүй. Харин хүү хааны өгсөн алтыг гэртээ авчирч гэнэ. Ингэж л хомхой шунаг лам нарын доог тохуу болгож хэлсэн үг хүүд тус болсон юм санжээ.


ӨВГӨН, МОГОЙ ХОЁР

	 

	Эрт урьд цагт ядарсан илжигнээс өөр мал хөрөнгөгүй ядуу өвгөн, эмгэн хоёр байж гэнэ ээ. Өвгөн нь элсэн манхан дундуур махран зүтгэж түлээ түүж, түүнээ зах дээр аваачиж хоногийн хоолоор сольдог юм санжээ. Нэг өдөр түлээгээ түүгээд явж байтал тэртээ тэнд тэнгэр тулсан цагаан, хар хоёр хуй салхи босохыг харжээ. Өвгөн, дөхөж ажвал цагаан хуй нь гэнэт цагаан могой болж хувирав гэнэ. Тэр могой өвгөний дэргэд гулсан ирснээ хүний хэлээр

	— Өвгөн ах минь, би юу ч болж хувирч чадна. Одоохон зүү болоод хувираад орхиё! Та намайг түргэхэн халаасандаа хийгээд нууж өгөөч! Тэр хар могой бол миний заналт дайсан байгаа юм. Түүнийг өнгөрөхөөр намайг халааснаасаа гаргаарай. Би таны юу хүссэнийг л биелүүлнэ ээ гэжээ.

	Өвгөнийг за за гэтэл цагаан могой өөрөө

	— Зүү болон хувиртугай! гэж ганц шившээд л зүү болчхов. Өвгөн ч санд мэнд л аваад халаасандаа хийчхэж. Түдэлгүй хар хуй ирж, хар могой болон хувираад

	— Ээ, өвгөн чи цагаан могой явахыг харав уу? гэсэнд

	— Үгүй шүү юу ч харсангүй гэж

	— Худал хэлбэл тун ч базаахгүй юм болно шүү? гэж сүрдүүлсэнд өвгөн ч салахын түүс болж

	— Тэнд л нэг цагаан тоос татаад байсан, тэр юу юм болдоо гэж гараараа зангажээ. Хар могой дахиад л эрчилсэн хуй болоод тэр зүг рүү нь арилж одоход өвгөн, халааснаасаа зүүг гаргаад

	— За, чиний дайсан явчихлаа гэсэнд зүү ч могой болж хувираад

	— За амийг минь аврагч ачтан минь юу хүсэх вэ? гэж асууж гэнэ.

	— Түлээ маань илжгэн дээр аяндаа ачигдаад, илжиг маань л ташуурдуулалгүй түрүүлээд алхдаг байх юм бол болох нь тэр. Үүнээс өөр хүсэх юм байхгүй гэжээ.

	Цагаан могой

	— Өвгөний хүсэл санаснаараа биелэх болтугай! гэж шившив.

	— Тэгтэл түлээ өөрөө илжгэнд ачигдаж, илжиг тов тов алхлан гэрийнхээ зүг шогшиж гэнэ ээ.

	Хотын гадна босгосон долоон шавар багана байдаг юм санжээ. Түүгээр хааны гүнж ганган тохоштой цагаан тэмээ унан зугаацаж яваад, эзнийхээ өмнө нэг ч ташуурдуулалгүй шогшиж яваа илжгийг үзээд зарц нараараа өвгөнийг зогсоолгож

	— Хараажаар, таны илжиг их дуулгавартай юм байна. Та чухам яаж сургаснаа хэл гэж гэнэ.

	— Чи хэн гэгч вэ? гэж өвгөн асууж

	— Би хааны гүнж байна.

	— За больё доо! Миний хариулт гүнжтэнд таашаагдахгүй, тэгэхээр намайг дүүжлүүлнэ шүү дээ.

	— Үгүй, үгүй! Айх юмгүй зүгээр хариулчих гэж гуйжээ.

	— За тэгвэл үүнийг зөвхөн өлсгөлөн л сургасан юм даа гэсэнд хааны гүнж сонсоод явжээ. Тэгтэл хааны гүнжийг түлээчин өвгөнтэй ярилцаж байсан гэдэг яриа хааны сонорт хүрчихжээ. Хаан ихэд унтууцан

	— Тэр өвгөнийг одоохон аваад ир! гэж тушаал буулгав. Ядсан муу өвгөнийг ч дор нь хааны ордонд чирээд ирж. Хаан учир явдлыг ч асуусангүй шууд л

	— Дөч банздаад хотоос хөөн зайлуул! гэж гэнэ. Зандалчид өвгөнийг банздаад гэр орны нь шатаагаад хөгшинтэй нь хотоос хөөчихжээ. Ингээд элсэн цөлөөр тэнэж явтал нөгөө цагаан могой дайралджээ.

	— Өвөө минь юу болоов? гэж могойг асуухад

	— Эзэн хаан маань хотоосоо хөөчихлөө. Чи минь гантиг чулуун ордтой болгож өгөөч! Дуугардаг дөрвөн алтан тахиат цамхагтай, бас ханандаа талх барьдаг зуухтай бол бүр ч сайн гэсэнд цагаан могой

	— Өвгөний хүсэл нь биелэх болтугай! гэж шившив гэнэ. Тэгтэл тэр дороо л элсэн цөлд эрдэнийн орд сүндэрлэн босов. Өвгөн эмгэн хоёр түүнд орж сууж гэнэ ээ.

	Хаан нэг өдөр анд явж байгаад элсэн цөлд гантиг чулуун орд боссоныг үзээд

	Эзэн хаан надаас ч асуулгүй миний эзэмшил нутагт хэн дураараа орд харш бариулав. Эзнийг нь миний өмнө одоохон аваад ир! Хэрвээ эсэргүүцвэл толгойг нь тас цавчаад ир! гэж тушааж гэнэ.

	Хааны харуулууд бөөн дуу шуугиан тавьсаар ордонд хүрч ирэх тэр агшинд цагаан могой гарч ирээд өвгөнөөс

	— Одоо би яах вэ? гэж асуусанд өвгөн

	— Чи өөрөө л мэд гэжээ.

	— Эзэн хааны харуулууд эргээд хааныхаа хажууд оч! гэж шившив. Тэгтэл хааны нөгөө харуулууд эргэн давхилдахад харуулын даамал хааны өмнө сөгдөн

	— Намайгаа тийш нь бүү явуулаач! Эсвэл өөрөө очиж дайтаж үз! Бид дайсныхаа барааг үзээгүй хэр нь юу болсныг та хараа биз дээ гэж мөргөв.

	— Аа, муусайн хоолны туламнууд! гэж хаан хашхиран газар дэвсэлж даамлыг нэг сайн нударгалаад түшмэлээ дагуулан өөрөө очихоор явж гэнэ. Үүнийг өвгөн хараад, цагаан могойдоо хаан түшмэлээ дагуулаад ирлээ гэхэд

	— Би одоо яах вэ? гэж могой асууж.

	— Өөрөө л мэд дээ гэж өвгөнийг хэлмэгц цагаан могой

	— Хүндэт өвгөн ахын хүслээр эзэн хаан түшмэлтэйгээ илжиг, дудрай болж гантиг чулуун ордыг долоон удаа тойрч илжгэн дуугаар орилтугай! гэж шившжээ.

	Хаан, түшмэл хоёр илжиг болж ордыг тойрон бархиран давхиж гарчээ. Гаднаа талх жигнэж байсан эмгэн бархиралдан гүйлдэх илжгийг эзэн хаан, түшмэл хоёр гэж мэдэлгүй аль дайралдсан модоороо балбаж хөөв.

	Цагаан могой

	— Хүндэт өвгөний хүслээр илжиг, дудрай хоёр хаан, түшмэл болтугай! гэж шившсэнд дороо л хаан, түшмэл болж гэнэ.

	Цагаан могойд өвгөн

	— Эд одоо хорвоо ертөнцөөр хэрэн тэнэж, орон гэргүй ядуусын адил өлмөн зэлмүүр амьдарч сайн юм хаана, саар юм хаана байдгийг өөрсдийн биеэр үзэг! гэж өгүүлж гэнэ ээ.


ТОЛХИ ЭР

	 

	Келев гэдэг нэгэн хүн байж гэнэ ээ. Түүнийг нэг өдөр эхнэр нь

	— Зах дээрээс шар тос худалдаж аваад ир гээд зоос өгч явуулжээ. Тэр гуаны хальсыг хатааж хийсэн бутангаа аваад илжгээ унан зах руу явж гэнэ. Шар тосоо худалдаж авчхаад буцах замдаа амармаар санагдаж «илжгээ юунаас уяя даа, ядсандаа бөртийх бут сондуул ч алга шүү» гэж ийш тийшээ харснаа бутангаа харж баярлан «амьд хүн аргатай гэж. Үүнээс л торгоочихъё» гээд түүнээс уячхаад хэвтээд өгчээ. Илжиг нь зогсож зогсож чилээд тэсэлгүй бутанг нь чирээд явчхаж гэнэ. Келев сэрээд л илжгээ мөрдөж гарсан боловч олсонгүй. Илжиг ч улам холдсоор л байжээ. Чирч явсан бутантай шар тос нь асгарч дуусаад газрын энхэл тонхлыг мөргөж цохисоор бутан ч хэмхэрч бутраад юу ч үгүй, болоход илжиг ч арилж оджээ. Келев хаашаа ч эрэх зүгээ мэдэхгүй явж байтал нэг хүн дайралдаж

	— Хүүе, чи миний илжгийг хараагүй биз? гэвэл нөгөө хүн «яасан сонин хүн бэ?» гэж гайхаад доог тохуу хийж

	— Өө! илжгийг чинь би үзсэн. Түүнийг ордны шүүгч болгочихсон байна лээ гэж хошигножээ. Келев тэр дороо л шүүгчийн гэрт харайн орж, чирч гулдчин гаргаад

	— Одоохон явъя гэж хашхичиж гэнэ. Энэ бөөн шуугианаар хүмүүс цугларч

	— Келев чи, шүүгчээр яах гээ вэ? гэж шалгаахад

	— Энэ чинь миний илжиг байхгүй юу? Би дүүрэн шар тостой амтат гуаны бутангаасаа уячихсан юм. Тэгсэн шар тосыг минь асгаж, бутанг минь үйрэндэг болтол нь хагалчхаад зугтаад явчихсан юм байхгүй юу? Би тэгээд өөрийн илжгээ хашраах гэж байна гээд урьдаас улам ч чанга хашхичин гулдчив гэнэ.

	Шүүгч яах ч учраа олохгүй мэл гайхаж, хүмүүс хөхрөлдөж, Келев чирсээр л байж. Шүүгч учирлаж аргаа бараад «ер нь л үүнээс нэг салж үзье» гэж бодоод илжиг, шар тостой бутангийнх нь үнийг төлөөд гэрт нь явуулж гэнэ ээ. Тэгтэл тэдний ойролцоо суудаг нэг шүүгч түүний нь мэдээд хэл амаа билүүдэн

	— Энэ толхи эр ийм их зоостой болчих гэж, залилж авъя гэж шунахайрч. Тэгээд нэлээд хол түрүүлж зам дээр нь хоёр тарвас тавьчхаад нэгийг нь зүсээд идэж сууж гэнэ. Келевийг хүрч ирэхэд зүсэм тарвас өгчээ. Ам их цангаж байсан болохоор Келев дор нь идчихээд амттайг нь гайхжээ. Нөгөө зальтай шүүгч

	— Уул нь энэ бүтэн тарвас бүр ч илүү амттай. Даанч одоо удахгүй унагалах гэж байгаа боос юм гэж гэнэ.

	— Үгүй, тэгвэл энэ тарвас чинь ямар үнэтэй юм бэ? гэж Келевийг асуусанд

	— За даа, яг л нэг илжигний үнээс өгчихнө дөө! гэж

	«Энэ чинь хожоотой наймаа байна даа. Амтат тарвасыг нь идчихээд илжигнийхээ оронд морьтой болдог хэргээ» гээд тарвасыг нөгөө зоосоо өгөөд авчхаж гэнэ. Зальт шүүгч

	— Гэртээ харихаас өмнө тарвасаа хагалж болохгүй шүү! Хэрвээ хагалбал унага чинь гараад зугтчихна гэж хэлжээ. Келев тарвасаа дүүрэн устай хувингийн усыг цалгиулахгүй авч яваа мэт болгоомжтой тэвэрсээр явж байтал гай газар дороос гэгчээр бүдэрч унаад алдчихав. Тарвас ч бяц үсрэх нь тэр. Энэ чимээгээр дэргэдэх бутан дор хярж хэвтсэн туулай цочин босоод ухасхийн харайж гэнэ. Келев амаа барин

	— Харахгүй юу? унага маань зугтчихлаа гэж туулайн хойноос гомдолтойёо харсаар хоцорчээ.

	Келевийг уруу царайлан ирэхэд эхнэр нь

	— Шар тос чинь хаана байна? гэж асууж.

	— Чиний толгойд шар тосноос өөр юм бодогдохгүй байна уу, тэнэг минь! Цаана чинь унага маань зугтаад явчихлаа гээд болсон бүх явдлаа тоочжээ. Эхнэр нь

	— Ёстой тэнэг толхи чинь чи л байна даа гэж дэмий л шогширчээ.


ЗАЛХУУ БА АЗ ЖАРГАЛ

	 

	Эрт цагт нэгэн залхуу хүн байж гэнэ. Түүн шиг залхуу үүнээс урьд ч, түүнээс хойш ч гараагүй юм санжээ. Тэр нэг удаа «Уулын орой дамжин явж байгаад Аз жаргалтай учирлаа» гэж зүүдэлжээ. Залхуу маань түдэлгүй айлынхаа морийг гуйж унаад зүүдээ хөөж тэрхүү аз жаргалыг хайхаар гарч гэнэ ээ. Явсаар ойн цоорхойд гарч очтол арслан дайралджээ.

	— За хүн чи аль хүрэх гэж явна гэж арслан асууж.

	— Аа, би Аз жаргалыг эрж явна даа гэж залхууг хэлэхэд

	— За тэгвэл миний толгой өдөр өнжилгүй өвдөж намайг зовоож байна. Энэ зовлонгоос яавал ангижрах вэ? гэдгийг тэр Аз жаргалаасаа асуугаад ирээрэй гэж захижээ.

	— Тэгье! тэгье! гээд л залхуу цааш хөдөлжээ. Явж явж нэгэн цэцэрлэгт тулж очвол нэг өвгөн байна гэнэ. Түүний амар мэндийг асуутал

	— Сайн санаат хүү минь бууж амрахыг хүсвэл морийг чинь би барьж байя! гэж байна гэнэ.

	— Өвгөн гуай, зүгээр зүгээр. Би аз жаргалаа эрж их яаруу явна аа гэжээ.

	— За тэгвэл хүү минь над нэг гуйлт байна. Хэчнээн арчлавч жимсний маань үр жил бүр унаад болдоггүй, бүр бодоод бодоод учрыг нь олохоо болиод байна аа. Үүний учрыг асуугаад ирээрэй гэж гэнэ.

	— За тэгье! тэгье! гээд залхуу цаашаа явжээ. Тэгтэл нэг гол дайралджээ. Нэг загас том толгойгоо цухуйлгаж

	— За чи аль хүрэх гэж явна даа гэж гэнэ ээ.

	— Би аз жаргалаа олохоор л явж байна даа.

	— За тэгвэл миний гэдэс даагдахыг болиод хөдөлж ч чадахаа байлаа. Энэ чухам юунаас болов. Энэ зовлонгоос яаж хагацах вэ? гэдгийг асууж мэдээд ирээрэй гэж гуйв.

	— Тэгье, тэгье! гээд залхуу цааш явжээ. Явсаар нэгэн том хотод хүрч очиж гэнэ. Тэр хотын захирагч нь залуухан хүүхэн байдаг юм санжээ. Хэдэн жилийн тэртээгээс түүний царай цонхийн шарлаад турж эцжээ. Эмч, домч нар ч аргалж дийлсэнгүй юм санж. Тэр хотынхон хол ойроос яваа хүмүүсээс тус болох юуны магад гэж байнга сураг тавьдаг байжээ. Залхууг хотын хаалгаар орж очингуут л захирагчийнхаа ордонд авчирчээ. Захирагч хүүхэн ч түүнтэй ялдамхан мэндлээд хаа хүрч явааг нь асууж гэнэ.

	— Би Аз жаргалаа хайж явна аа гэж хэлэхэд нь

	— Тэгвэл чи тэр Аз жаргалаасаа миний зовлонг ангижруулахад туслах юм байж магадгүй, асуугаарай гэж захив.

	— Тэгье! тэгье гээд залхуу ч салж явжээ. Тэгээд нэг дэнж дээр гараад «За, энэ л минь зүүд нойртоо үзсэн газар мөн шиг байна даа» гээд морио модноос уячхаад хүлээж суутал үнэхээр Аз жаргал нь хүрэлцэн иржээ. Залхуу ч баяр хөөр болон угтсанд аз жаргал

	— За яах вэ, чамд эхлээд жаахан юм өгье, сүүлд нь хагасыг нь аваарай гээд богцтой юм өгчээ. Залхуу тэр богцтой юмыг өөртөө ойртуулж тавиад

	— Аз жаргал минь ээ! Замд минь толгой түрүү нь байнга өвдөж амар заяа үздэггүй нэг арслан дайралдаж яавал энэ зовлонгоос салах вэ? гэж асууж ирээрэй гэсэн. Нэг цэцэрлэгийн жимс нь ургахгүй үр нь уначхаад байна гэнэ ээ. Энэ юунаас болж вэ? гэж цэцэрлэгч өвгөн асуулгасан. Бас гэдсээ даахаа больсон нэг загас яавал энэ зовлонгоосоо ангижрах сан бол, мэдэж ирээрэй гэсэн. Энүүхэнд ойрхон нэг хотын захирагч хүүхний царай нь цонхийн шарлаж, эцэж тураад ямар ч эм тан, эмч домч тус болж чаддаггүй гэнэ. Түүний учрыг асууж өгөөрэй гэсэн юм сан. Тус болж чадах сан бол уу? гэж асуужээ.

	— Хотын захирагчийг нөхөртэй болбол эдгэнэ гэж хэл. Харин загасны гэдэс дотор шүр сувдаар дүүрчээ, түүнийг авбал илаарь болно. Цэцэрлэгчийн модны дор алт мөнгө булаатай байна. Түүнийг ухаад ав. Тэгвэл үр жимсээ мод чинь өгнө гэж хэл. Харин тэр арсланд хамгийн тэнэг, залхуу хүнийг идвэл толгойн чинь өвчин эдгэрнэ гэж хэл дээ гээд Аз жаргал яваад өгчээ. Залхуу, Аз жаргалын өгсөн богцыг задалбал алт, мөнгө, эзэн хааны эдэлж хэрэглэдэг хувцас байв. Залхуу тэр дороо л, тэр хувцсыг өмсөж гоёчхоод, богцтой алт, мөнгийг ганзагалаад буцаж гэнэ ээ. Эхлээд хотод иртэл захирагч хүүхэн

	— За чи Аз жаргалаасаа миний захисныг асуув уу? гэж

	— Асуусан, асуусан. Чамайг нөхөртэй суувал илаарь болно гэж байна лээ гэхлээр нь

	— Тэгвэл чи миний нөхөр болооч. Ач тусыг чинь бодож чамайг хотын захирагч болгоё гэж гуйжээ.

	— Үгүй, үгүй! Чиний хотоор яах юм бэ? Би тэртээ тэргүй хэмжээлшгүй баялаг, алт, мөнгөтэй юм чинь гээд явчихжээ.

	Залхуу явсаар нөгөө голд хүрч очвол

	— За намайг зовлонгоосоо яавал ангижирна гэж байна даа? гэж загас асууж.

	— Чиний гэдсэнд чинь шүр сувд дүүрчихжээ. Түүнийг хэн нэг хүнээр л авхуулбал зүгээр гэсэн гэхэд

	— Тэгвэл мориноосоо бууж миний гэдэснээс тэр шүр сувдыг аваач. Чамд ч олз хишиг, над ч амар болно шүү дээ гэж загас гуйж.

	— Үгүй, үгүй! Тэртээ тэргүй би баялаг сан хөмрөгтэй юм чинь гээд цааш явжээ.

	Цэцэрлэгч өвгөн дээр очвол

	— За яагаад үр жимс ургахгүй байгаагийн учрыг мэдэж ирэв үү? гэж асууж.

	— Мэдсэн, мэдсэн. Модны чинь ёроолд зөндөө алт, мөнгө булаатай байна гэнэ. Түүнийг ухаад авчихвал зүгээр ургана гэнэ гэсэнд

	— Ээ, юун сайн юм бэ? Над шиг ядарсан өвгөн яаж ганцаараа ухаж барах вэ? Чи ухалцаач, хоёулаа тэр алт мөнгийг хувааж авъя гэж өвгөн гуйв.

	— За яршиг, би тийм өчүүхэн юмаар хөөцөлдөхийг хүсэхгүй байна. Тэртээ тэргүй надад ямар их баялаг байна гэж бодно гээд цааш явсаар өвчтэй хэвтээ арслангийн дэргэд хүрч очжээ.

	— За хүн гуай, зовлонгоосоо яаж салах нь вэ, мэдэж ирэв үү? гэж арслан асууж.

	— Мэдэж ирлээ. Хамгийн тэнэг, залхуу хүнийг л идвэл өвчин чинь эдгэрнэ гэж байна даа гэсэнд

	— Аа, тэгвэл чамд надаас өөр замд чинь тааралдаж юм захисан явдал байна уу? гэж асууж гэнэ.

	— Байлгүй яах вэ, энүүхэнд нэг цэцэрлэгчийн модны ёроолд баахан алт, мөнгө булаатай байгаагаас үр жимс ургахаа больж, түүнийг ухаад авчихвал үр жимсээ өгнө гэнэ. Мөн нэг загасны гэдэс нь шүр сувдаар дүүрээд биеэ даахаа больжээ. Түүнийг хэн нэг хүнээр авхуулбал зүгээр болно гэнэ. Бас нэг хотын захирагч залуухан хүүхний царай нь шарлаж цонхийн тураад эм тан ч тус болдоггүй гэнэ. Түүнийг хүнтэй суувал эдгэнэ гэдгийг би Аз жаргалаас мэдэж ирээд тэдэнд хэлж ирсэн гэж ярьжээ.

	— Тэгээд чи тэр хүүхэнтэй гэрлэсэнгүй юу?

	— Үгүй, үгүй

	— Чи тэр загасны гэдэс дэх шүр сувдыг гаргаж авсангүй юу?

	— Үгүй. гаргаж аваагүй!

	— Модон дотроос алт мөнгийг ухаад авахыг бодсонгүй юу?

	— Үгүй тэр чинь над ямар хэрэгтэй юм бэ? Тэртээ тэргүй би чинь хэмжээлшгүй их баян сан хөмрөгтэй юм чинь гэж залхууг хэлэхэд хөөрхий чи даанч тэнэг, дэндүү залхуу байна даа гээд арслан ганц үсрээд түүнийг залгичихжээ. Ингээд арслан ч зүв зүгээр болж гэнэ ээ.


УЗБЕК

	 

	АЛТАН ЗАГАС

	 

	Эрт цагт ганц хүүтэй, ядуу нэгэн загасчин өвгөн далайн хөвөө сахиж суудаг байжээ. Тэднийх нэг муу завь, загасны тор хоёроос өөр өв хөрөнгөгүй юм санж. Хүү нь өвгөн аавыгаа загасчлахад өдөржингөө туслан дуу аялан дагаж явдаг байжээ.

	Өвгөн нэгэн өдөр далайд тороо шидээд татвал, алтан загас баригдаж, аягүй их тонгочиж байна гэнэ.

	Өвгөн гайхах, баярлах зэрэгцэж

	— Хүү минь хараач, жигтэйхэн хачин загас барилаа. Хаандаа очиж хэлье. Их бэлэг өгөх байх гэж хүүдээ хэлжээ. Өвгөнийг явсны хойно, хүү торонд орсон загасны тарчлахыг харж өрөвдөөд, торноос нь гаргаж, усанд тавьсанд тэр загас далайдаа шунган далдарч хөвөөд явчхаж гэнэ. Тэгтэл хаан, бие хамгаалагч, бараа бологчдоо дагуулан хүрч ирээд

	— За, тэр гайхалтай загас чинь хаа байна, үзүүл! гэж тушаасанд загасчин залуу тэргүүнээ бөхийлгөн

	— Би тэр гайхалтай сайхан загасыг өрөвдөөд далайд буцаагаад тавьчихсан! гэж өчжээ.

	Хаан уурлан, харааж зүхэн

	— Яасан өөдгүй өвгөн вэ? Хаан миний санаа сэтгэлийг түгшээсэн, хайхрамжгүй энэ хүүг шийтгэ! Тэнгэр бурхны хүү хаантайгаа тоглоом тохуу хийж байна гэнэ ээ! Аль вэ, далайд алтан загас байдаг гэж дуулсан хүн байна уу? гэж зандрав гэнэ.

	Хааны тэргүүн сайд, газарт шүргэсэн урт сахлаа хөдөлгөн

	— Би зуу гартал наслахдаа тийм хачин загас үзэх байтугай дуулаа ч үгүй юм байна гэж ам нээв.

	Загасчин өвгөн, алтан загас үзсэн чин үнэнээ хэчнээн хэлэвч хаанд итгүүлж чадсангүй, харин ч уурыг нь хөдөлгөжээ. Ингээд загасчин хүүг баривчилж, хөл, гарыг нь хүлээд муу завинд нь хийж, далайд хаячхаж гэнэ.

	Хаан, загасчин хүүг шийтгэсэндээ баяр бахархал болон ордондоо буцжээ. Загасчин өвгөн далайн давлах долгионд ганц хүүг нь аван одох завиа харж, яах ч учраа олохгүй хий л үүлгэртэн зогссоор хоцров. Тэгээд тэр завийг хараанаас тасрахад өвгөн газар тэврэн унаж харгис хэрцгий хааныг зүхэн хорсолтойёо уйлж гэнэ.

	Хөл гараа хүлүүлсэн хар хүү завьтайгаа хөвөн далайн хүчит давалгаанд туугдсаар алсын нэгэн аралд хүрчээ. Завь газардах тэрхэн агшинд модон дотроос өөртэй нь оонын хоёр эвэр шиг адилхан залуу гараад ирж гэнэ. Загасчин хар хүү гар хөлийнхөө хүлээсийг тайлж өгсөнд баярлан түүнийг тэвэрсэнд тэр залуу бин гаргаж, түүнтэй хуваан иджээ. Ийнхүү тэд хагацашгүй ах дүү мэт анд нөхөд болж гэнэ. Тэд тэр арлыг амьтан хүнгүй эл хуль газар гэж бодож байтал, нэг өдөр гэнэт хонь хариулж яваа өвгөнтэй тааралджээ. Өвгөн тэдэнд,

	— Эндээс гурван өдрийн газар нэг хаант улс бий. Түүний ганц гүнж нь энэ дэлхийгээс олохооргүй хөөрхөн «дагина боловч төрөлхийн хэлгүй юм. Тэгээд хаан, албат иргэд, ард олондоо охиноо анагаасан хүнд хамгийн үнэт бэлэг өгье, харин анагааж чадаагүй хүний толгойг авна! гэж зар тараасан юм. Ээ хөөрхий олон ч сайн эрчүүл очиж, толгойгоо авхуулав даа гэж ярьжээ.

	Гайхсан хоёр залуу азаа туршихаар шийдэж, тэр хааны руу явж гэнэ ээ. Ордных нь гадаа очоод найз залуу нь загасчин хар хүүд

	— За, би эхлээд аз хийморио туршъя. Хэрвээ хааны гүнжийг эмчилж чадвал, би хааны өгөх бүх бэлгийг чамтай хуваалцана гэж хэлээд ороод явчихжээ. Түүнтэй ордонд хоёр хүн таарч

	— Хааны гүнжийг эмчлэх гэж эрэмгий зоригт баатрууд олон л ирсэн, Харин тэднээс ганц нь ч толгойтойгоо үлдээгүй. Золгүй явдал л болох байх даа. Болгоомж хэрэгтэй! гэж захиж гэнэ.

	Залуу зүрхшээсэнгүй, шууд л гүнжийн өргөөнд алхан ороод

	— За үзэсгэлэнт сайхан гүнж минь! Би эцгээс гурвуулаа билээ. Бид ойд түлээ түүж явтал, ууган ах маань модоор яг л амьд юм шиг нэгэн сайхан шувуу зорсон юм. Дунд ах маань ойгоос хамгийн ховор шувуудын өд сөд олоод, тэр модон шувуунд нааж, сайхнаас сайхан жигүүртэй болгосон юм. Би ундармал рашаан олж, тэр шувууг цэвэр тунгалаг усанд булхтал амь орж донгодоод нисэн одсон юм. Ингээд л бид «Хэн нь шувуугаа авах вэ?» гэж маргалдаад явж байна. Үзэсгэлэнт дагина та бидний маргааныг тасалж, хэний маань шувуу байх ёстойг хэлж хайрлана уу? гэж гуйв.

	Гүнж биеэ цэгцлэн урт хар сормуусаа түргэн түргэн цавчлан нүүрт нь инээмсэглэл тодровч ганц ч үг хэлж чадсангүй, гараа ам руугаа заагаад толгой сэгсэрчээ.

	Нөгөө залуу уурлан

	— Заяаныхаа ханийг таньдаггүй чиний наад хар толгой чинь хамтдаа өнхөрнө дөө! гэж хашхираад мэсээ сугалан эргүүлэв. Тэгтэл хааны гүнж айснаасаа хашхиран унах тэрхэн зуур амнаас нь цагаан могой гулсан ойчив гэнэ. Залуу эр, тэр могойг бяц дэвсчээ. Нүд дүүрэн нулимстай босож ирсэн гүнж, залууг гөлрөн өрөөсөн бөгжөө сугалж

	— Май, бөгжийг минь ав. Аавын өргөөнд морилж ор! Чамайг шагнана! гэж хэлж гэнэ.

	Залуу гарч, найз загасчин хархүүгийнхээ дэргэд ирээд гүнжийн өргөөнд юу болсон учир явдлаа ярьж, бөгжийг өгөөд

	— Одоо чамд би нууцаа хэлье. Чиний усанд суллаж тавьсан тэр алтан загас чинь би юм шүү. Чи далайн эргээр гайхалтай сайхан дуу дуулж явсан. Би чиний дууг сонсох гэж өөрийн эцэг Лусын хаанаас, далайн хөвөөгөөр зугаалж явахыг гуйсан юм. Тэгээд сонсож явтал торонд баригдав. Харин чи намайг түүнээс суллаж тавьсан билээ. Тэгэхэд хааны албат чиний гар хөлийг чинь хүлж, завинд хаясан. Би энэрэнгүй нөхөр чамайг бодож, өөрийн үнэнч нөхдөө дуудан туслахыг гуйсан юм. Тэд маань, чиний өмхөрсөн муу завийг далайд живүүлчхэлгүй, нуруун дээрээ өргөсөөр тэр аралд эсэн мэнд аваачсан юм. Тэгээд би чамтай адилхан хүн бие олж, богинохон хугацаанд хамт байлаа. Чин үнэнч сэтгэлийг чинь улам ойлгож, ах дүү мэт чамд даслаа. Гэвч би одоо Лусын орондоо буцах цаг боллоо. Энэ бөгжийг авч, хааны өргөөнд морилж, түүнээс шан харамжийг нь очиж ав даа. Хэрэв хэрэг болбол далайн хөвөөн дээр очиж, найзыгаа гурван удаа дуудаарай. Тэгвэл би чамд туслахаар гарч ирнэ! гэж хэлээд загас болж хувираад алтан хайрсаа наранд гялалзуулан далайдаа орчхож гэнэ. Загасчин хархүү хөвөн одох нөхрөөсөө хагацаж ядаж удтал ширтээд хааны ордон руу явжээ.

	Хэрцгий хаан мэхийн ёсолж

	— Би чамайг хамгийн үнэт эрдэнээрээ шагная. Чамд амьдралынхаа баяр бахдал болсон ганц охиноо өгье. Хамт аз жаргалтай аж төрөөрэй! гэж хүүд хэлж гэнэ. Хааны албат нар загасчин хархүүд алт, шүр, сувд шигтгэсэн хуримын хувцас өмсгөж бөмбөр дэлдэж, карнай, сурнай татаж, хурим найр хийж гэнэ. Ингэж загасчин хархүү хааны хүргэн болжээ. Гэвч хааны гүнж нөхрөө байнга санаа алдаж, уйтгар, гунигтай байгааг ажиж мэдээд түүнээс учрыг нь их л шаргуу асуусанд

	— Юу ч гэж хэлэх юм билээ дээ. Хааны ордонд дутагдах гачигдах юмгүй сайн сайхан л амьдарч байна. Гэлээ ч би багаасаа ажил хөдөлмөр хийж дассан болохоор над юу ч хийхгүй, зүгээр суух нь уйтгартай байна. Алс тэртээх алтан элсээр бүрхмэл далайн хөвөөнд багадаа тоглож өссөн сөн. Тэнд хайртай аав маань хоцорсон юм сан. Одоо ханат гэрээ орхиж, хадан гэртээ очих ойртож байгаа хайрт аавдаа л очмоор байна. Хэрвээ чи надтай тийшээ явбал би энэ ертөнцийн хамгийн аз жаргалтай хүн болно. Тэгэхдээ чи манай тэнд харц албатаар хүрээлүүлсэн, баян тансаг хааны гүнж биш харин ядуу загасчны гэргий болон суух болно гэж хэлж гэнэ.

	Хэрвээ чи минь л, баяр хөөр, аз жаргалтай байх юм бол би дуртайяа зөвшөөрнө. Өөр над юу ч хэрэггүй. Харин далайг яаж гатлах билээ дээ. Манай энд хөлөг онгоц барьж чаддаг хүн байхгүй гэсэнд хархүү

	— Тэр яах вэ? Би өөрөө барьчихна. За чи замд авч явах юмаа төхөөр! гээд түүнийг ордон руу явуулаад, өөрөө далайн эрэг дээр очиж алтан загасаа гурвантаа дууджээ. Уснаас алтан загас

	—Ай, үнэнч нөхөр минь, Юу гэж намайг дуудаа вэ? гэсээр гарч ирж.

	— Би нутгаа санаад байна аа, хайрт аавтайгаа уулзах юм сан. Далайгаар хөвөөд очъё гэтэл хөлөг завь ч байхгүй. Нэг муу хуучин завь маань эвдэрчээ гэж хархүүг хэлэхээр нь алтан загас

	— Хүссэн бүхэн чинь биелнэ. Орой болмогц би чам руу аварга том загас явуулна. Чи түүний ам руу гэргийтэйгээ айлгүй ороорой. Өглөө гэхэд л гэртээ хүрчихсэн байна гэж гэнэ.

	— Тэр загас чинь биднийг идчихгүй байгаа даа! гэж хар хүүг асуухад

	— Айлтгүй, тэр загас хүн айлгах дүрээс цаашгүй, бодь сэтгэлтэй амьтан хаа ч байхгүй. Аян зам чинь өлзийтэй байх болтугай, баяртай! гээд алтан загас усандаа шарван далдарчээ.

	Орой тийшээ далай давлан долгилж, нөгөө эрэг рүү томоос том загас хөвж ирж гэнэ. Түүний зөвхөн сүүлээ шарвахад л хавь төсрийн далайн ус цалгин долгилохоор ер бусын том байжээ. Хааны гүнж түүнийг үзээд айн сүрдэхэд хархүү тайвшруулан ятгаад гараас нь хөтлөн тэр загасны ам руу орж гэнэ. Загас ч амаа хамхиж, далайгаар хөвж гарч дээ.

	Далайн зөөлөн давалгаанд бүүвэйлэгдсэн хархүү, гүнж хоёр нойрсож, өглөө нар мандаж гайхалтай тэрхүү загасыг амаа ангайн зогссон хойно нь сэржээ. Хархүүг босоод хартал нутагладаг эрэг нь улам ч өндөр болсон юм шиг, төрсөн гэр нь, түүний дэргэд өвгөн аав нь сууж байгаа харагджээ. Тэр төрсөн нутаг, гэртээ ирсэндээ ихэд баярлаж, эрэг өөд гүйн гарч, өвгөн ааваа тэврэн авч баяр хөөр болов. Хүү аавдаа гэргийгээ танилцуулаад нутаг усандаа гэр орондоо гурвуулаа азтай жаргалтай амар сайхан амьдарч гэнэ ээ.


АХ ДҮҮ ГУРАВ

	 

	Эрт урьд цагт ах дүү гурав амьдарч байжээ. Тэр гурав нэг өдөр гаднаа худаг ухаж байтал нэг том шавар ваарын булан цухуйж байна гэнэ. Гурвуул их алт оллоо гэж баярлан тэр ваарыг тойруулан ухаж төнхөж гарчээ. Харуй бүрий болоход маргааш ухаж гаргая гэж орхижээ. Өглөө нар мандмагц гурвуул нөгөө ваараа ухаж гаргах гэтэл алга болсон байжээ. Хэчнээн эрэвч олсонгүй. Эцэст нь бие биедээ хулгай хардаж муудалцаж гэнэ. Тэгтэл тэдэн дээр айлынх нь хүн ирж учрыг сонсоод

	— Эндээс гурван хоногийн газар нэг мэргэн шударга шүүгч бий. Түүнээс ч очоод асуучих гэж зөвлөж. Ах дүү гурав хүн амьтангүй тал хөндийг өгсөн уруудан алхаж гарчээ. Гуравдах өдөр тэд замаар явсан тэмээний шинэхэн мөр байхыг ажиглажээ.

	Их ч түдэлгүй тэдний хойноос ууртаа царай нь чинэрсэн нэг бүдүүн эр давхиж ирээд

	— Та нар ачаатай тэмээ хараагүй биз? гэж асуужээ. Нэлээн бодож байснаа ууган ах нь

	— Баруун нүд нь сохор тэмээ биз? гэж лавлатал дунд ах нь

	— Нэг талдаа жимсний архи, нөгөө талдаа цуу ачсан уу? гэж асуухад, отгон дүү нь

	— Түүний чинь бүсгүй хүн хөтөлж яваа юм биш үү? гэжээ. Нөгөө эрэлчин

	— Яг тийм. Тэр тэгээд хаа явж байна гэсэнд

	— Тийшээ л явсан байх даа гэж алс тэртээ одсон зам дагуулан ууган ах нь заасанд тэр эрэлчин эр ихэд уурсан

	— Шившигт хулгайч та нар! Бас надаар тоглоом тохуу хийнэ гэнэ ээ. Арай ч тэгэхгүй байлгүй гээд зарц нараараа бариулав гэнэ. Ямар ч гэм зэмгүй ах дүү гурвыг холбон хүлж, хонь хөөж яваа тууварчин шиг туусаар Сырдарьяа мөрний хавийн нэг их хотод аваачжээ. Хүлээтэй тэр гурвыг хүүхдүүд даган гүйлдэж чулуу, шавар, ногооны хальс, хог хаягдлаар шидэж зовоож гэнэ. Тэднийг нэг хашаанд туугдан орж очих дуу чимээгээр хүмүүс ч цугларч

	Шүүгч тэр гурвыг гайхсан нүдээр ширтэн

	— Энэ хүмүүс яагаад хонь шиг холбуулаад туугдаж ирээв! гэж авчирсан хүнээс асуун

	— Хүлээсийг нь тайл! гэж гэнэ. Нөгөө бүдүүн эр амьсгаадан шүлсээ үсчүүлэн:

	— Эрхэм мэргэн шударга шүүгч минь, өнгөрсөн шөнө миний өөдгүй муу эхнэр хайртай тэмээг маань аваад алга болчихжээ. Би өглөө түүнийг эрж явтал эзгүй цөлд энэ гуравтай дайралдлаа. Тэгээд тэмээгээ сураглатал эдний ууган нь доогтойгоор инээмсэглэн «Таны тэмээний баруун нүд сохор уу?» гэлээ. Дундах нь «жимсний архи, цуу ачсан уу?» гэж доромжлон жуумалзав. Энэ отгон дүү нь «таны тэмээг бүсгүй хүн хулгайлсан уу?» гэж намайг давж байхгүй юу? Тэгээд тэмээ хаа байна гэхээр хэлж өгөхгүй юм. Эд нар миний тэмээг үзсэнээр барахгүй манай эхнэрийг хулгайлахад тусалсан өөдгүй амьтад байж таарна. Эднийг одоохон шударгаар шийтгэж өгөхийг хүсэж байна гэж айлдав. Шүүгч түүний үгийг тайван сонсоод, ууган ахаас нь:

	— Чи яагаад тэмээний баруун нүд сохор гэж мэдэв гэж асуужээ.

	— Эрхэм мэргэн шударга шүүгч минь ээ! Би нунтаг шороот зам дээр тэмээний шинэхэн мөр байхыг харсан юм. Тэгтэл замын зүүн талын ногоог зулгаасан мөртөө замын баруун талын ногоо огт хэвээрээ байх юм. Тэгээд л би баруун талын нүд нь сохор тэмээ байжээ гэж бодлоо гэж гэнэ.

	— За дунд хүү чи яагаад жимсний архи, цуу хоёр ачиж явж гэж таав гэж шүүгчийг асуухад

	— Эрхэм мэргэн шударга шүүгч минь ээ! Замын баруун талын ногоон дээр ялаа шавааралдаж, нөгөө зүүн талын ногоо нь шарласан байна лээ. Тэгээд л би тэмээ амтат жимсний архи, цуу хоёр ачиж явж дээ гэж таасан юм гэж.

	Шүүгч отгон хүүгээс

	— Чи тэр тэмээг бүсгүй хүн хөтөлж явааг яаж мэдээв? гэж асуусанд

	— Энэ бол тун амархан юм мэргэн шүүгч минь. Тэмээний мөртэй зэрэгцээд бүсгүй хүний жижигхэн гутлын мөр гарсан байсан гэж. Шударга шүүгч бодлогошрон гараад битүү тагласан сав барьсаар орж ирээд

	— За мэргэн ах дүү нар минь энэ бумбад юу байгааг таа даа гэж гэнэ. Ууган хүү нь ажсанаа

	— Бумбад ямар нэгэн бөөрөнхий л юм байна гэхэд

	Дунд хүү Бөөрөнхий бол улаан өнгөтэй л юм байна гэж нэмсэнд отгон хүү

	— Бөөрөнхий болоод улаан бол анар л биз гэж хариулав.

	Шүүгч бумбын таглааг авбал үнэхээр анар байжээ.

	Шүүгч нөгөө эрэлчинд хандан:

	— Та энэ хүүхдүүдийг дэмий хардаж. Таныг тавин тиллээр торгоно доо гэсэнд тэр эр ичиж зовохдоо орох газраа олж ядан ах дүү гурвыг ч эгцлэн харж ч чадахгүй зогсжээ. Тэгтэл Бахт-Жамал гэгч отгон хүү тэр хүн рүү очиж

	— Та биднийг үнэхээр доромжилсон. Гэвч бид таныг уучилъя. Бидэнтэй уулзсан тэр газраа очоод тэндээсээ баруун тийшээ яв! Тэгвэл та тэмээгээ гүйцэж очиж магадгүй гэж гэнэ.

	Тэмээний эзэн шалан дээрээс дээлээ санд мэнд шүүрч аваад инээдэм болсон олны дундуур ухасхийн гарчээ.

	Шударга шүүгч, ухаан тэнүүн ах дүү гурвыг гэртээ урьж хонины мах, усан үзмийн архиар зочлохыг тушаагаад өөрөө сэмээрхэн хөшигний араар нуугдаж гэнэ.

	Ууган хүү махнаас амссанаа

	— Бидэнд чинь хонины махны оронд нохойн мах өгсөн байна шүү дээ гэхэд дунд хүү архийг амсаад

	— Жимсний архи өглөө гэсэн чинь амтат гуаны л шүүс байна шүү дээ гэжээ. Отгон хүү

	— Энэ шүүгч чинь их хэрэгт дуртай хүн юмаа гээд инээд алджээ. Энэ үгийг сонсоод шүүгч хоньчиндоо очоод

	— Дөнгөж сая зочдыг дайлах гэж төхөөрсөн хонины мах чинь яагаад нохойн мах болдог билээ. Чи надаар даажигнаж байна уу? гэж.

	— Үгүй! Эзэн минь надад ямар ч хамаа байхгүй. Тэр жилийн зудаар түүний эх нь үхээд нялх хурга хоцорсон юм. Тэр үед нэг гичий гөлөглөөд түүний хөхийг өнчин үлдсэн тэр хурга хөхөөд бид хэчнээн хөөж ядаад цөхсөн юм гээд хөлд нь мөргөв.

	Шүүгч хоньчны үгийг сонсоод цэцэрлэгч рүүгээ очиж

	— Сая зочдод өгсөн усан үзмийн архинаас чинь яахлаараа гуа амтагдаад байдаг билээ гэж асуухад

	— Дээр үед энд тарвас тарьдаг байсан юм. Танай өвөө энэ газрыг хагалаад усан үзэм тарьдаг болсон юм гэж өчиж гэнэ. Шүүгч гэртээ буцаж очоод отгон хүүгээс

	— Чи яагаад намайг хэрэгт дуртай хүн гэж хэлэв гэсэнд

	— Өөрийг чинь тэр хөшигний цаана хөдлөөд байгааг мэдсэн юм гээд инээжээ. Гайхсан шүүгч хааны ордонд очиж

	— Ээ, их хаантан минь ээ? Би таны шадар түшмэлүүдийн хэнийг нь ч дагуулахгүй ухаантай ах дүү гурвыг оллоо гэж айлтгасанд хаан, тэр гурвыг түшмэлээ болгож ордондоо суулгаж гэнэ ээ.

	Отгон хүү Бахт-Жамал хаанд хамгаас илүү таалагдсан тул шадар түшмэл болов. Тэндхийн заншил ёсоор түшмэлүүд хаанаа шөнөдөө ээлжлэн хамгаалж хонодог юм санжээ.

	Отгон хүүгийн манаатай нэг шөнө ямар нэг юм сэрчигнэх чимээ гарчээ. Хүү сэмээрхэн нойрсож байгаа хааны ор руу өнгийснөө сандран зогс тусч гэнэ. Хааны орны толгой дамжин бүтээлгэн дээгүүр аварга могой гулсан бууж байх харагджээ. Урт хэлээ гозолзуулан, хүйтэн цийлгэр нүдээ шадар түшмэлээс огт салгахгүй гулсахад хүү өөрийн эрхгүй сандрав. Могой улам доошлоход хүү хааны сэлмийг шүүрэн авч байдаг тэнхээгээ гарган могойн толгойг тас цавчиж гэнэ. Алсан могойгоо буланд хивсэн доогуур нуугаад сэлмийг хуйнд хийчхээд сэмээрхэн гарч оджээ. Аймхай хаан төмөр хангинах чимээгээр сэрээд хартал өөрийнх нь хуйтай сэлэм хананд хүн хөдөлгөсөн бололтой нанжигнаж байна гэнэ.

	— За энэ муу шадар түшмэл намайг алах гэснээс зайлахгүй боллоо гэж бодоод хүүг шоронд хийлгэж түшмэлүүдээ яаралтай дууджээ.

	Хаан төмөр хангинахад сэрвэл сэлэм нь хөдөлж байснаа яриад

	— Энэ нүгэлт хүүг яах вэ гэж асуужээ. Хүүгийн авхаалж ухаалгийг үзэн яддаг түшмэлүүд:

	— Эзэнтэн минь ээ! Та угсаа удамгүй тэнүүлчдийг өөртөө ойр байлгаж үнэнч зарц нараа дэмий зайлуулж дээ. Нэгэнт таныг алахыг завдсан болохоор нэн даруйхан цаазлах хэрэгтэй гэлцжээ. Хаан тэдний зөвшсөн ёсоор хүүгийн толгойг авах болов.

	Тэгтэл ууган хүү гарч ирээд:

	— Эзэнтэн минь намайг нэгэн тохиолдлын тухай ярихыг зөвшөөрнө үү? гэж хүсээд

	— Эрт цагт нэгэн хаан хайртай шонхроо аваад анд явжээ. Аргаль гөрөөстэй улайран хөөцөлдсөөр усгүй цөлд төөрч ядраад нэгэн том хадны сүүдэрт амарч суужээ. Тэгтэл тэр хадан дээрээс ус дусалж байхыг ажиглаж гэнэ. Цангасан хаан аягаа тосоод тавьчихаж. Аяга ч дүүрч хаан уух гээд автал шонхор шувуу нь гэнэт далавчаараа саван, аягатай усыг нь дэлсэн алдуулаад асгуулчихжээ. Хаан омголтсон уруулаа хэлээрээ хий л шилэмдэн дахиад аягаа тосовч дуслах нь багасаар багасаар бүр зогсож гэнэ. Аяганы ёроолд ганц балга л төдий ус байжээ. Цангасан хаан юугаар ч сольшгүй эрдэнэ ганц балга усаа уух гээд автал мөн л шонхор далавчаараа аягыг дэлсэж унагав. Хаан ихэд хилэгнэн шонхроо шүүрч аваад толгойг нь тас цавчжээ. Тэгээд цангаа гаргах юм байж магадгүй гээд хаданд авиран гарвал дусалж байсан нь ус биш үхсэн аварга могойн хорт өөх наранд хайлаад гоожиж байсан юм санжээ. Хаан толгойгоо барин гасалж:

	— Ээ хайран ухаантай шувуу минь! Чамайгаа амьдруулахын тулд бүх сан хөмрөгийнхөө тэн хагасыг өгсөн ч харамсахгүй. Үнэнч чи л амийг минь аварлаа гээд уйлсан юм гэдэг. Энэ ч бас л бодууштай зүйл шүү! Тэгэхээр эхлээд учир явдлыг дүүгээс минь асууж яриулбал дээр биш үү? гэж гэнэ. Ингээд нэгэнт орой болсон тул яаж ч шийдэж завдсангүй тарцгаав. Маргааш өглөө нь хаан түшмэлүүдээ цуглуулж хэрхэх тухай дахин ярилцахад муу санаат түшмэлүүд

	— Одоохон цаазлах хэрэгтэй гэж нэгэн зэрэг шаарджээ. Дунд хүү тун ч базаахгүй юм болох гэж байгаад харамсан:

	— Эзэнтэн минь ээ! Би бас нэгэн тохиолдлын тухай ярьж өгөх үү? гэсэнд хаан

	— За яах вэ. Ярь, ярь би сонсъё гэжээ. Эрт цагт нэгэн хааны тоть шувуу донгодсон тэр нутагт наран шингэдэггүй юм байжээ. Хорвоо ертөнцөд тэр тотиноос ухаантай шувуугүй, түүний далавч нь өнгөт эрдэнийн чулуу мэт нүд гялбам туяа татан солонгордог гэнэ. Хаан тотио хайрлаж алтан торонд байлгадаг юм санжээ.

	Нэгэн удаа тоть нь «би төрсөн нутагтаа очоод хурдан эргэж ирье» гэж гуйсанд хаан зөвшөөрсөнгүй. Ухаант тоть санаа сэтгэлээр унаж дуу шуу ч үгүй, алтан торон дотор суусаар л байж.

	Тэгтэл нэгэн өдөр хааны ордонд ховор нандин эд бараатай худалдаачин ирж гэнэ дээ. Үнэхээр зааны ясаар сийлсэн гоёл чимэг, тэмээн хяруулын өнгө бүрий өд, сөд, нарийн ширийн торго, алтан чимэглэл элбэгтэй худалдаачин байна гэнэ. Хаан ихэд гайхаж,

	— Чи энэ үзэсгэлэнт зүйлсийг хаанаас олов гэж асууж

	— Их эзэнтэн минь ээ! Тэртээ уулын цаана гүн цэнхэр далай бий. Түүний цаана тотины орон гэж нэрлэгддэг дулаан нутаг бий. Тэнд тас хар арьстай хүмүүс амьдардаг. Тэндээс л би эзэн «хаанд таалагдах энэ бүх сайхан зүйлийг авсан юм гэжээ. Хаан худалдаачныг шагнаад явуулж гэнэ. Худалдаачин тотины алтан торны дэргэдүүр өнгөртөл тоть доороос нь

	— Та дахин тэр сайхан оронд эргэж явахдаа тотинуудын хуран чуулдаг ойд очоод миний мэндийг дамжуулаарай. Намайг энд алтан торонд уйтгар, гунигт дарагдан, эрх чөлөөгүй зовж зүдэж байгааг минь яриарай. Тэгээд энэ зовлонгоос яаж салахыг зөвлөнө үү гэж хэлээрэй гэж гуйж гэнэ.

	Худалдаачин түүний хүслийг дамжуулахаа амлажээ. Олон хонож, худалдаачин ч тэр гайхамшигт оронд очиж өнгө солонгорсон үзэсгэлэнт тотины ойгоор явахдаа хөөрхөн зовлонт тотины захиасыг санаж ачаа хөсгөө зогсоож:

	— Ээ, үзэсгэлэнт тотинууд минь ээ! Далайн тэртээх өндөр уулсын цаана бүхнээс хүчит хааны ордонд алтан торон дотор ухаант нэгэн тоть шаналан суух юм гэж хэлтэл тотинууд цөм модон дээрээсээ үхэтхийн газарт унаж гэнэ. Худалдаачин гайхан харж толгой сэгсрээд цаашаа явжээ. Түдэлгүй худалдаачин нөгөө хааны ордонд ирж тотины хажууд очоод

	— Чиний оронд очиж ах дүү нартай чинь учран алтан торонд шаналан зовж байгааг чинь хэлтэл цөм газарт үхэтхийн уналаа гэж хэлбэл ухаант тоть бас л, сууж байсан модноосоо торны ёроол руу үхсэн мэт унав гэнэ. Худалдаачин ч хаанаас айж зугтаж гэнэ.

	Хаан ч хайртай ганц тотио үхсэнийг мэдэж хэн буруутныг олж толгойг авах лүндэн буулгажээ. Тэгээд үхсэн тотийг авчруулж алтан утас ороон оёсон дэрэн дээрээ тавьж, түүний хөгжөөнт яриа дууг нь дурсан суув.

	Ингээд цэцэрлэгтээ нүх ухуулж дотор нь тотийг хийтэл гэнэт дэрхийтэл нисээд модны оройд гарчхаж гэнэ. Хаан ч бүр гайхаж алмайран байтал нөгөө тоть хөгжин баясаж

	— Их эзэнтэн минь! Намайг төрсөн нутагт минь явуулаач гэж танаас хэчнээн гуйлаа даа. Таныг зөвшөөрөхгүй болохоор би залилахаар шийдсэн юм. Одоо би сул чөлөөтэй боллоо. Таныг танай мулгуу түшмэлүүд чинь л зугаацуулж байг даа гэжээ. Хаан сөгдөж

	— Гайхамшигт тоть минь, бууж ирээч дээ! Чиний хөгжөөнт шулганаан, мэргэн зөвлөгөөнгүйгээр би яаж суух билээ. Би чамайгаа дахин торонд хийхгүй хамгийн хүндэтгэлтэй хаан ширээндээ залан шадар түшмэлээ болгоё гэж гуйв. Тоть хоёр жил болоод ирнэ гэж амлаад нутагтаа нисэн оджээ. Хоёр жил болж ухаант тоть буцах болж

	— Хаандаа ямар бэлэг аваачиж өгье дөө гэж бодож байтал нэгэн хөгшин тоть

	— Ялмаа модны хар, цагаан үр аваачиж өг! Тэр үр бол ид шидтэй. Хэрвээ хар үрийн жимсийг цагаан сахалтай хүн идвэл яах ийхийн завгүй л тас хар, сахалтай болчихно. Хэрвээ цагаан үрийн жимсийг хар сахалтай хүн идвэл сахал нь сүү мэт цав цагаан л болно гэж зөвлөжээ.

	Ухаант тоть буцаж очоод хаандаа тэр ид шидтэй хоёр үрээ хэлж бэлэглэж гэнэ. Хаан баярлаж цэцэрлэгчээ дуудан үрийг тариулжээ. Хэдэн жил өнгөрсний хойно ялмаа мод өндөр ургаж хар, цагаан жимсээр хучигдаж гэнэ. Хааны сахал бууралтсан болохоор хар жимснээс авчруулан идэх гэтэл нэг түшмэл нь:

	— Эзэнтэн минь ээ! Энэ ид шидтэй жимсийг эхлээд өөр хүн дээр туршвал яасан юм бэ? Яаж мэдэх вэ? Таны энэ сайхан сахлыг эвгүй болгочих ч юм билүү гэж зөвлөжээ. Хаан зөвшөөрч насаараа шоронд суухаар шийтгэгдсэн хоёр хоригдлыг авчруулж, жимснээс нэг нэгийг өгч гэнэ. Хоригдлууд жимсийг залгингаа л унан тийчилсээр нас баржээ. Энэ аймшигт явдлыг нүдээрээ үзсэн хаан алмайран сандарч, алтан сондроо мултлан авч нөгөө түшмэлийн хүзүүнд зүүж дахин шадар түшмэлээ болгож гэнэ. Ингээд

	— Тотийг цохиж алаад муу усны нүхэнд хая! гэж айлджээ. Үүнээс хойш ялмаа модыг үхлийн мод гэж нэрлэж түүнд хүн ойртохоо больсон юм санжээ.

	Хааны нөгөө шадар түшмэл нэгэн ядуу хүнд нэг өдөр хонь авахаар арван тилл зоос өгч явуулж гэнэ. Тэр жил нь зуд болж хоньчны хонь нь хороод өрөө хугацаад нь төлж чадаагүй юм санжээ.

	Түшмэл ихэд уурсан

	— Өвгөнийг удтал шоронд хорь! гэж лүндэн буулгав. Ядуу эр түүнийг мэдээд зугтсанд хойноос нь элдэж гэнэ.

	— «Ер нь шоронд хоригдож тарчилснаас түргэн үхье» гэж бодоод үхлийн ялмаа мод руу гүйж очоод хар жимснээс тасалж аваад залгичхаж гэнэ. Тэгтэл урт цагаан сахал нь харласнаас биш үхсэнгүй. Тэгэхээр нь нөгөө мод руу, очоод цагаан жимснээс таслан аваад зажилж гэнэ. Сахал нь цагаан болсноос биш үхсэнгүй гэнэ. Хөөсөн харуулууд ч гүйцэн ирж барьж аваад ордонд хүргэжээ. Тэр, хааны өмнө сөхөрч:

	— Эрхэм хаантан минь ээ! Эрүү өвдөг нь нийлсэн намайг цаазална уу, өршөөнө үү, өөрөө мэд! Харин танд нэг үнэг юм хэлье гэхэд нь

	— Энэ илжиг шиг орилоод байгаа гуйлгачныг одоохон эднээс зайлуул! гэж шадар түшмэл хажуугаас нь хашхирав гэнэ ээ.

	Хаан ууртайгаар газар дэвслээд

	— Зөнөг толгой минь юу ярих гээ вэ? Нэг л худал үг чалчвал өршөөлгүй шүү! гэж зандарчээ.

	— Мэргэн хаан минь, яалаа гэж дээ гээд

	— Би түргэхэн шиг л үхье гэж бодоод ялмаа мод руу гүйн очиж хар жимснээс таслан авч залгилаа. Тэгтэл үхсэнгүй. Харин сахал минь харлалаа. Тэгэхээр нь нөгөө мод руу гүйн очиж цагаан жимснээс авч идвэл яасан ч үгүй, хар сахал минь л цагаан боллоо гэж өчиж гэнэ. Хаан түүнийг үгийг үнэмшиж ядан сонсов. Харин энэхэн зуур шадар түшмэл алга болсон байжээ.

	Хаан ид шидтэй жимсийг авчирч, алга болсон шадар түшмэлийг олж ирэх тушаал буулгав. Зарц нар нь ч хаандаа жимс авчирч өгч.

	Хаан, хар жимсийг залгивал буурал сахал нь харлаж, цагаан жимсийг залгивал хар сахал нь цагаан болсонд хөмсөг зангидан хүрлийн сууж гэнэ. Даан удсангүй ялмаа модны өтгөн мөчир дор нуугдсан нөгөө түшмэлийг барьж авчирсанд уурласан хаан бүх үнэнээ хэлэхийг түүнд тушаажээ. Шадар түшмэл ухаант тотийг үзэн яддаг байснаа, анхны хар, цагаан жимсэнд цэцэрлэгчээр дамжуулан хэрхэн хор хийснээ, тэгж тотийг нарт хорвоогоос халиулснаа бүгдийг хүлээж гэнэ. Уур омог нь буцалсан хаан итгэл найдвар алдсан тэр түшмэлийг ялмаа модны дор цаазлахыг тушаав. Толгойг нь тас цавчин унагатал газар хагаран түүний ангалаас ухаант тоть нисэн гарч ирж гэнэ. Хаан мэл гайхав. Тоть

	— Эзэнтэн минь ээ! Та дахин миний барааг харахгүй! Үүрд баяртай! Тэхдээ үнэнч нөхрөө алсан гэдгийг санаж яваарай! гэж хэлэв гэнэ.

	— Ухаант тоть минь! Намайгаа бүү орхиоч! Би чамайг дахин шадар түшмэлээ болгоё! Бүх эдлэл хөрөнгийнхөө тэн хагасыг өгье! Чи миний ерөнхий мэргэн шүүгч бол гэж гуйжээ.      

	— Үгүй ээ, эзэнтэн минь! Чиний хөрөнгө, мөнгө олон ядуусын нулимсаар угаагдсан. Ийм харгис хэрцгий хаан, ховдог шунахай түшмэлүүдээс холдон эх нутаг руугаа ниссэн минь дээр гээд далавчаа даялан өндөр аван хөөрчээ.

	Хаан, тэр тотийг далд орон ортол хойноос ширтээд үзэгдэхгүй болоход нь санаа алдан толгой бөхийн зогсож гэнэ ээ гээд дунд хүү яриагаа дуусган

	— Тэгэхээр хаантан минь! Бахт-Жамалын үгийг сонсвол яасан юм бэ? Түүнийг цаазлахад хэзээ ч оройтохгүй шүү дээ гэж учирлав. Хаан шоронгоос Бахт-Жамал хүүг авчрах тушаал буулгахад түшмэлүүд бие биеэ хараад явж өгсөнгүй. Харин түүнд хэзээний талтай зарц нар хөл мэдэн гүйж очоод хүлээтэй хүүг авчирчээ.

	Хаан, ширээндээ сууж:

	— За чи өөрийгөө зөвтгөж юу хэлмээр байна? гэсэнд

	— Намайг чухам юу гэж буруутгаж байгааг би мэдэхгүй байна гэж.

	Тэртээгээс шар сахалтай түшмэл шуухитнан,

	— Чи бас ямар ч гэмгүй хүний дүр үзүүлнэ гэнэ ээ. Хааныг маань алах гээгүй юу? Худлаа гэвэл баталгаа нь энэ байна гээд ширээн дээрх сэлмийг шүүрэн авлаа.

	— Эзэнтэн минь! Миний хүлээсийг тайлаад намайг дагаад явахгүй юу? гэж хүү тайвнаар өгүүлэв.

	Хаан, Бахт-Жамалын хүлээг тайлуулж. Түүнийг унтлагын өрөө рүү явахад цөм хойноос нь дагалдаж гэнэ. Унтлагын өрөөнд орж хивсийг сөхөн аварга могойн үхдэлийг үзүүлээд

	— Би таны амийг үүнээс аварсан юм. Тэгтэл миний толгойг авах гэж байдаг, мөн ч таарч дээ! Ач тусыг мэддэггүй эзэнтэн минь! Ухаан хомс түшмэдтэйгээ ажил төрлөө явуулдаа, баяртай! гэж хэлээд ухаант хүү Бахт-Жамал ах нараа дагуулж хааны ордноос гарч явжээ. Олон хоногийн замыг туулж ах дүү гурав төрсөн тосгондоо амар сайн буцаж очжээ. Гэрийнхээ үүдэнд нүүртээ түлэнхий сорви тогтсон айлынхаа хүнтэй тулгарч гэнэ.

	— Юу болоов, эрхэм хөрш минь гэж лавлатал газар унан учир начиргүй цээжээ балбан

	— Мэргэн дүү нар минь, би та нарын өмнө түмэн буруутай. Тэгээд ч намайг ингэж хатуу шийтгээ биз. Та нарын цэцэрлэгээс олсон ваарыг би хулгайлж гэртээ нуусан юм. Та нарыг эндээс явсан тэр өдөр чинь далд оров уу, үгүй юу ваарын хүзүүвчийг аяархан дэлстэл гэнэт хорт хий гарч нүүрт минь буцламгай халуун тос үсрэх шиг л болоод ингэж түлчихсэн юм гэж уйлагнан өгүүлжээ.

	— Тэр ваар чинь одоо хаа байна? гэж Бахт-Жамалыг асуухад

	— Гэрт л байгаа, түүнээс хойш ойртоо ч үгүй гэж өчив.

	Бахт-Жамал хөршийнхөө гэрээс тоосонд дарагдаж, аалзны шүлс хэрэлдсэн нөгөө ваарыг олж, гадагш гаргаж болгоомжтой хага цохиж гэнэ. Вааран дотроос хөвөнгөөр ороосон юм шиг жижигхэн хайрцгууд гарч иржээ. Нэгийг задалбал дотроос нь баахан үр гарч. Энэ лав ер бусын үр байх, тарьж үзье гээд гурвуул тарьж гэнэ. Намар болоход, нөгөөх жижигхэн хайрцаг мэт цагаан юмаар талбай нь дүүрч, тэр нь дороо цэцэглэн дэлбээлжээ.

	Ах дүү гурвын авгай, түүнийг мөчрөөс нь салган цэвэрлэж утас нийтгэн сүлжиж хувцас нэхэж гэнэ.

	Хот тосгоноороо гайхан ах дүү гурвын тэр гайхамшигт ургамлын үрээс өгөхийг гуйжээ.

	Ах дүү гурав ч ямар чухаг эрдэнэ олсноо ойлгов. Тэгэвч тэд амьдралынхаа туршид чухам юу гэдэг зүйл олсноо мэдсэнгүй.

	Энэ бол хөвөн байсан юм санжээ.


МАХМУД ХААН, АХМАД ХҮҮ ХОЁР

	 

	Эрт урьд нэгэн цагт харгис хэрцгий нэг хаан байжээ. Олон түмний зовлон зүдүүрээр тэр хаан зугаагаа гаргаж, өдөр бүр гэм зэмгүй хүний цусыг урсгаж хав бах болгодог юм санжээ. Тэр оронд ядуучуудын ийм зовлонг үзэх бүр элэг эмтэрч суудаг нэгэн яруу найрагч туульч байж гэнэ. Түүнийг нэг өдөр хааныд очиход

	— Цагаан сахалт өвгөн чи юу гэж явна? гэж зандрав. Туульч өвгөн

	Өдрөөс өдөрт зовлон гачигдал нэмэгдэж

	Өргөн түмэн чинь шаналж байна, хаантаан!

	Түмний хилэнг цусанд живүүлж чи чадахгүй

	Түүнийхээ хариуг авах цаг ирнэ гэдгийг санаарай! гэж хэлсэнд хаан ихэд уурлаж

	— Хөгшин зөнөг чи намайг бас сургах санаатай юу? Үүнийг одоохон цаазал! Ер нь цагаан сахалтай болгоныг цаазал! Тэгэхгүй бол энэ мэт мэдэмхий юмнууд гарч ирж магадгүй гэж тушааж гэнэ. Алуурчид айл бүрээр орж цагаан сахалтай бүхнийг хороож орон даяараа нэг ч азай буурал хүнгүй болгожээ. Хаан нэг удаа «За байз, олон жил улирсаар миний сахал ч бууралтах нь, яах билээ дээ! Гаргасан зарлигаа цуцлах уу?» гэж бодсоноо тэр өдөртөө бүх цэргээ цуглуулаад

	— Уусан хүн хөгширдөггүй мөнхийн ус олж ирэх тушаал буулгаж гэнэ. Тэгтэл Ахмад гэдэг зоригтой нэг цэрэг хайртай эцэг Махмудаа хааны алуурчдаас нуусаар байсан юм санжээ. Харин одоо хааны зарлигаар хол газар явах болохдоо эцгээ яах ч учраа олохгүй болж гэнэ. Тэгтэл эцэг нь

	— Мухлаг тэрэг хийчих! Би дотор нь нуугдчихъя! Тэгээд аваад яв! Би чамайг бодвол олон оймс элээсэн болохоор хэрэг болж юу магад гэжээ. Ахмад ч хэлснээр нь мухлаг тэрэг хийж, эцгийгээ дотор нь нуугаад авч явжээ. Шөнө цэргүүдийг унтахаар Ахмад аавдаа хоол унд өгдөг болохоор хэн ч сэжиглэдэггүй байжээ. Нөгөөдөр нь нэг их ууланд хүрч, тэр орой уулын гүн хавцалд хоноглох болжээ. Харанхуй болохыг анаж байгаад Ахмад, эцэг дээрээ очвол

	— Хүү минь ойрхон уул байгаа юм уу? Чингэлэгт байгаа мөртөө сэрүү татаад байх чинь гэж асуужээ.

	— Тийм ээ ааваа, хэдэн талаасаа өндөр уулаар хашигдсан гүн хавцалд бид ирээд байна. Уулын орой битүү үүлээр бүрхэгджээ гэтэл

	— Аа, тийм үү? Тэгвэл миний хүү одоохон хаандаа очоод цэргүүдийнхээ майхныг дэнж газар бариулж хоноё. Тэгэхгүй бол бөөн гай дайрч мэднэ гэж хэл гэсэнд Ахмад, хаандаа очиж хэлбэл

	— За яах вэ, би цэргийнхээ тэн хагасыг дэнж газар байрлуулъя! Тэн хагас нь тэндээ үлдэг! Тэгээд ямар гай дайрахыг үзье л дээ. Хэрвээ өнөө шөнө зүгээр хоновол маргааш чи толгойгүй гэж мэдээрэй! гэжээ.

	Тэр шөнө ууланд гэнэт ширүүн бороо асгаж яах ийхийн завгүй нарийн хавцал усаар оволзон тэнд байсан цэргүүд майхан, морь малтайгаа живж гэнэ ээ.

	Үлдсэн цэргүүд цааш гурав хоног яваад усгүй ээрэм цөлд хүрч, авч явсан усаа аль хэдийн бараад аагим халуунд ангаж цанган, хатаж шинэж гэнэ. Ахмад, эцгээсээ

	— Хэд хоног бид усгүй цөл газраар явлаа. Хүн малын аль нь ч балгах усгүй боллоо. Одоо яадаг билээ? гэж асуусанд

	— Хүү минь ойр хавь тэмээн харгана харагдана уу? гэжээ.      — Байна аа, эндээс холгүй тэмээн харгана байна гэсэнд

	— За сайн байна! Түүн дээр чинь зөгийнүүд шавж бал цуглуулдаг юм. Тэдгээр зөгийн нисэхийг дагаад явбал ус олдоно гэжээ. Ахмад тэмээн харгана дээр очвол үнэхээр зөгий шавсан байжээ. Тэгээд зөгийн нисэхийг даган явж, явж нэгэн тойром дунд ёлтойх төдий шалбааг  очиж ус уухыг үзжээ. Ахмад, зөгийнүүдийг нисэхэд тэр дор нь ухаж худаг гарган хүн малгүй цөмийн цангааг нь гаргаж гэнэ. Орой цэргүүдийг унтсан хойно Ахмад эцгээ хооллож ундаалж дээ.

	Цэргүүд тэр цөл талыг гаталж, цааш явсаар ширүүн урсгалтай тунгалаг гол дээр ирээд амрах болжээ. Хаан мориноос буутал голын ёроолд хоёр алмас эрдэнэ шөнийн тэнгэрийн од мэт гялалзан харагдав гэнэ. Хаан

	— Усны ёроолоос тэр алмас эрдэнийг авчир гэж нэг цэрэг оруулсанд авчирч чадсангүй живэв. Дараа нь бас нэг цэрэг ороод авч чадсангүй. Гуравдах цэргийн ээлж болоход

	— Их эзэнтэн минь ээ! Энэ голын ус хэтэрхий гүнзгий болохоор ёроолд хүрч чадахгүй амиа дэмий алдаж байна шүү дээ гэж учирлахад хаан уурлан:

	— Чи намайг сургах болоогүй! гэж хашхиран дор нь цаазалжээ. Олон цэрэг тэр алмас эрдэнийг авах гэж голд ороод хайран амиа алдаж гэнэ.

	Ахмадын ээлж ойртоход эцэгтэйгээ салах ёс гүйцэтгэхээр очоод

	— Хайрт аав минь голын ёроолд од мэт гялалзах хоёр алмас эрдэнийг авахаар шумбах миний ээлж боллоо. Олон ч цэрэг эр авч чадалгүй амь эрсэдлээ, одоо би орно гэхэд Махмуд өвгөн

	— Хүү минь энэ гол тийм их гүн юм уу? гэж асуужээ.

	— Гүн юм аа, маш гүн юм.

	— Эрэг ирмэгээр нь ургаа мод харагдахгүй байна уу?

	— Голын дээрээс бөхийн ургасан том мод харагдаж байна гэсэнд

	— Тэгвэл тэр алмас эрдэнэ голын усан дотор биш, модон дээр л байна даа! Усанд зөвхөн дүрс нь ойж харагдаж байгаа нь тэр! Тэгэхээр өөрийнхөө ээлжийг болохоор мод өөд авирч гар! Тэндэх шувууны үүрэнд алмас эрдэнэ байна. Түүнийг бүсэндээ сайн боогоод ус руу үсэр! Тэгээд хаанд голын ёроолоос авчирлаа гэж аваачиж өг! гэж үг зааж өгчээ. Ахмад ус руу орох ээлжээ болоход мод өөд авирсанд

	— Чи яаж байна аа гэж хаан хашхирав.

	— Би энэ голын гүн ёроолд хүрэхийн тулд өндөр модноос үсрэх гэж байна аа гээд модон дээр гарвал үнэхээр шувууны үүр байна гэнэ ээ. Тэнд хоёр хэсэг алмас эрдэнэ наалдсан байжээ. Ахмад тэр хоёр эрдэнийн чулууг авч бүсэндээ санд мэнд боогоод голын ус руу үсэрч оров гэнэ ээ. Түдэлгүй гарч ирээд хаанд голын ёроолоос авчирлаа гэж алмас эрдэнээ өгчээ.

	Маргааш өглөө нь цэргүүд явсаар нэг өндөр уулын өвөрт тулж очиж. Тэр уулын элгэн хаданд лууны ам мэт агуйн хонгил харлаж, тэндээс мөнхийн рашаан урсан гарч байжээ. Хаан бүх цэргээ буулгаж

	Тэр агуйн эхнээс хэн над мөнхийн ус авчирна. Түүнийг дээд зэргээр шагнана. Авчирч чадахгүй болбол цаазална гэж зарлиг болов. Тийшээ явсан цэргүүд эргэж гарч ирсэнгүйд Ахмад аавтайгаа салах ёс гүйцэтгэхээр очвол эцэг нь

	— За хүү минь энэ зовлонгоос салж болно оо. Миний хүү адуун сүрэг дотроосоо унагатай гүү нэгийг барьж аваад унагыг нь агуйн аман дээр уячих! Тэгээд гүүг унаад цаашаа ор. Яаж буцаж гарч ирэхээ гүү чинь мэднэ. Харин агуйд хоёр мэлхий тааралдана. Тэр хоёрыг алаад агуй дотор урсаж байгаа хоёр булагт нэг нэгээр нь хаяарай. Аль булагт хаясан мэлхий амь орох нь вэ, тэр л мөнхийн рашаан ус мөн. Харин аль уснаас нь энэ алуурч хаанд авчирч өгөхөө өөрөө мэд дээ, хүү минь гэж хэлж гэнэ ээ.

	Ингээд Ахмад хүү, аавынхаа хэлж зөвлөснөөр унагыг агуйн аман дээр уяад, гүүг унаж агуй руу оржээ. Их явж гэнэ ээ. Явсаар агуйн мухарт хоёр булаг урсаж байгааг олж үзээд нэг мэлхий алаад нэг булаг руу нь хаявал дороо л амь орж гэнэ ээ. Ахмад баярлан хааны мөнгөн домбонд нөгөө булгийн уснаас дүүргэж, шилэн бумбадаа мөнхийн уснаас хийж аваад гүүгээ унан эргэжээ. Унаганыхаа янцгаах дуунаар унасан гүү нь аман дээр тэр дороо хүрч иржээ. Ахмадын авч ирсэн домботой усыг үзээд хаан баярлаж түүнийг дуустал уучхаад нутаг буцахыг тушааж гэнэ. Ахмад аавдаа энэ учир явдлаа үнэнээр өгүүлж, өмнө нь мөнхийн рашаантай шилэн бумбаа тавьсанд эцэг нь хүүгээ харж

	— Ард олондоо итгэж аз жаргалаа хайхад амьдрал хомсоддоггүй юм гэж хэлжээ. Эцгийнхээ энэ үгний учрыг тунгаан бодож суутал гэнэт нэгэн хэрээ нисэн ирж шилэн бумбатай рашааныг далавчаараа дэлсэн чулуун дээр унагаж хагалчхаж гэнэ. Хэрээ мөнхийн рашаанаас ганц дуслыг амжин амсаж, бусдыг нь арцны үндсэн дээр асгачихжээ. Үүнээс хойш хэрээ зуун жил амьдардаг, арц мөнх ногоон болсон гэдэг.

	Ахмад ч асгачихсан рашааны хойноос хий л харамсаад өнгөрч.

	Хааны буцаж яваа цэргүүд бартаа саад гатлан нэгэн голын хөвөөн дээр хүрч гэнэ ээ. Тэгтэл нэг хэсэгхэн газарт үй түмэн шоргоолж шавааралдсаныг харгис хаан үзээд

	— Яагаад энд ийм олон шоргоолж бужигнаад байна? гэж асуухад хэн ч дуугарсангүй.

	— Би өдөр бүр хоёр асуулт асууж байна. Над тоогдохоор хариулсан хүнийг шагнана, тоогдохооргүй хариулсны нь цаазална гэж хаан омгорхов. Ахмад аавдаа энэ учрыг хэлж

	— Одоо яах вэ? Удахгүй бүх цэргээ цаазалж дуусах нь гэж учирласанд Махмуд өвгөн бодлогошрон сууснаа

	— Олон сайхан эрчүүдийн амь сүйдэх нь! Хаанд очиж «Голын ёроолд бутантай шар тос байна, тэгээд энд олон шоргоолж бужигнаж байна» гэж хэл! Тэгэхээр хаан олж ир! гэнэ байх, чи модны оройд гараад хааныг алдалгүй харва! Сайн харвана шүү! онохгүй байж л болохгүй гэж гэнэ.

	Ахмад буцаж очоод

	— Энд яагаад олон шоргоолж бужигнаж байгааг би мэдэж байна. Энэ голын ёроолд бутантай шар тос булаатай байна. Тэгээд л шоргоолжнууд гүйлдээд байхгүй юу гэж хэлсэнд хаан

	— Чи надаар тоглоом тохуу хийж байна уу? Шоргоолжнууд голын ёроолд бутантай шар тос байгааг бас мэдэж байх уу? гээд толгойг нь ав! гэж зандарчээ.

	— Эрхэм хаантан минь өршөө, би очоод тэр бутан шар тосыг аваад ирье! Хэрвээ авчрахгүй бол та яавал яа! гэж гуйхад

	— За тэгвэл аваад ир! гэжээ.

	Ахмад, модны оройд гарч нумаа хөвчилж хааныг харвалаа. Хаан ч тэр дороо бужигнасан шоргоолжны дээрээс тонгорцоглон унах нь тэр ээ. Ахмадыг модноос буухад цэргүүд хүрээлэн

	— Ёстой зөв, сайн үйл хийлээ гэж тэвэрч авсанд

	— Над баярлах хэрэггүй, миний цал буурал аав Махмудад баярла. Та бүхнийг усны үерээс хамгаалж, эзгүй цөлд хатаж үхэхээс чинь аварч, адаг сүүлд нь гэм зэмгүй та олны цусыг урсгаж байсан харгис хааныг тонилгосон хүн бол миний аав юм гэж учирлаж гэнэ. Цэргүүд баярлаж, өвгөн Махмудыг өөрийн улсын хаан болгон өргөмжилж, түүний хүү Ахмадыг цэргийн жанжнаар томилж амар сайхандаа жаргажээ.


ЗААН, ТАХИА ХОЁР

	 

	Нэг томоос том тахиа, зааны дэргэд очиж чангаар гоогочиж гэнэ. Заан гайхаж

	— Үгүй чи, юу гэж гоогочоод байгаа юм бэ? гэсэнд тахиа, хөлөөрөө хог малтаж, үр тариа тоншсоноо, дахиад л

	— Го-го-гоо! гэж хашхирчээ.

	Заан, түүнийг харж харж

	— Ингэхэд чи бид хоёрын чинь хэн нь их иддэг болж байна даа? гэж асуусанд тахиа

	— Би их иддэг байлгүй яах вэ гэж эрсхэн хэлж гэнэ. Тэгээд маргалдаж маргалдаж, эцэст чухам хэн нь их иддэг болохоо үзэх болжээ. Заан идэж идэж цадаад унтаад өгч. Сэрээд нэг харсан чинь тахиа бас л үр тариа тоншиж л байна гэнэ. Заан босож дахиад идэж идэж цадаад унтаад өгч. Оройхон тийшээ сэрээд харсан чинь тахиа мөн л ядарсан янзгүй үр тариа тоншсоор зогсож байж. Түргэн түргэн тоншиж ахин

	— Го-го-гоо! гэж хашхирахад      

	— Яасан ховдог бэ? Би ийм хачин ховдог хомхой амьтан үзээгүй юм байна? гэж гайхав.

	Тахиа маргаанд ялагчийн дүр үзүүлэх гэж «Өөр дээр нь үсэрч гаръя байз. Намайг амьтан болгон хараг гэж бодоод зааны зоон дээр үсэрч буутал

	— Хүүе, намайг идэх нь! гэж дуу алдан бархирч, тахиаг сэгсэрч хаячхаад ой руу ум хумгүй зугтчихжээ.

	Харин тахиа, зааны хойноос, далавчаа дэвэн

	— Го-го-гоо! Би чамаас хүчтэй шүү! гэж хашхирч гэнэ ээ.


1984 оны хэвлэлийн Хэвлэн нийтлэлийн мэдээлэл:

	За №96

	 

	Өрөлтөд 1983 оны 8 дугаар сарын 27-нд

	Хэвлэлтэд 1984-оны 10 дугаар сарын 10-нд

	Хх 5,5

	Үнэ 1 төг 60 мөн

